
ياراديجيليق يوللاريندا

فولكلور شناس ”فولكلور“ و”شناس“ كومپنئنتلريندن عبارت بو دئييمين بيرينجي تركيبي ـ انگليس سؤزو، فولكلور سؤزوده ايكي تركيبليدير و كونكرئت اولاراق ”خالق بيليگي“ ،”خالق حكمتي“ ، داها گئنيش آنلامدا ايسه ”آغيز ادبياتي“، ”شفاهي سؤز صنعتي“، ”شفاهي خالق ادبياتي“، ”خالق ياراديجيليغي“ و ساير دئمه‌كدير. ايكينجي تركيب ”شناس“ ايسه يالنيز ”فولكلور“ دئييل، بلاواسطه ياراديجيليقلا باغلي چوخ ـ چوخ ساحه‏لرين سؤز آدلارينا قوشولان (تاريخ شناس، ديل شناس، متن شناس، جغرافي شناس، منطيق شناس و ساير.) همين ساحه‏لرين علمي ـ نظري مسئله‏لري ايله مشغول اولان، آراشديرما آپاران كيمسه‏لري بيلديرير. ” فولكلور “ واريكه‌ن ”شناس“  و بوتؤولوكده ” فولكلور شناس“  (فولكلورون نظري مسئله‏لري ايله مشغوللوق) يوخ ايدي. و ائله ”شناس“ ، ”شناسليق“ـ‏ين اولماماسيندان عمومي معنادا ائپوسدان، ليريكادان، خالق دراميندان، بو باشليجا نوعلارين مختلف شكيللرينده‏كي بيرلشمه‏لريندن، اوزلاشمالاريندان عبارت اولان فولكلورون ـ خالق ياراديجيليغينين چوخ اسكي بيلنه‌ن يارانما تاريخيني ايندي معين‏لشديرمك چوخ چتين، بعضي حاللاردا هئچ ممكونده دئييل. البته، بئله بيرچتينليگين، ممكونسوزلويون بوتون مسئوليتيني همين ”شناس“ـ‏لا، ”شناسليغين“ عنوانينا عاييد ائتمك او قدرده انصافدان دئييل. چونكي فولكلورون يارانما چاغي ائله چاغديركي، بوواختلاردا نه اينكي يازي يوخدور، هله اينسانلار ايلكين شعور مرحله‏سيندنده آيريلماييبلار. مجرد عالمده باش وئره‌نلري قارشيلاشديقلاري حادثه‏لرين باش وئرمه سببي‎ني دوزگون قاورايا بيلميرلر. اودوركي، همين چاغلاردا يارانان و بيزيم اينديكي آنلامدا فولكلور آدلانديرديغيميز شفاهي دئييم اؤرنه‏كلرينين بير چوخو زامان ـ زامان اونودولور، اونودولمايانلار ايسه يادداشلارا هوپا ـ هوپا نسيلدن ـ نسيله، ائلدن ـ ائله اؤتوروله ـ اؤتوروله يا بوتؤولوكده، يادا ايلكين‏ليگيني ايتيرميش شكيلده ياشايير،  فورمالاشير. ايستر قلپه ـ قلپه، ايسترسه‎ده بوتؤو اولاراق قالميش، ياخود ساخلانيلميش فولكلور اؤرنه‏كلري يارانديقلاري زامانين اوقاتيني، سوسيال ـ سياسي، تاريخي اولايلاريندا معين معنادا ايز و علامتلريني اؤزلرينده قورويورلار. بو، زامانين اوقاتي، سوسيال ـ سياسي، تاريخي اولايلاري ايسه همچنين خالقين معنوي مدنيتينين تركيب حيصه‎سيدير. معنوي مدنيت دئيه‏نده‎ده، شك‎سيزكي، بيرينجي يادا دوشه‌ن، گؤز قاباغينا گله‌ن ايلكين سؤز صنعتي فولكلوردور.كؤكونون كيمليگي تانينمايانلاردان باشلاميش تانينانلاراده‎ك بو معنويت ـ فولكلور اينستيتوتوندان كئچمه‎ين خالق اولماييب. دئمه‎لي فولكلورو توپلاماق، اؤيره‎نمك ائله اصلينده خالقين كيمليگيني، خالقين تاريخيني اؤيره‎نمك دئمكدير، مسئله‎يه بو موقعده‎ن ياناشديقدا فولكلورلا باغلي”شناس“، ”شناسليغين“ـ‏لا مقصد و ماهيتي آيدينلاشير. يعني فولكلورشناس هرسؤزو تاريخ اولان فولكلورو توپلاماقلا، ترتيب و نشر ائتديرمكله، آراييب ـ آراشديرماقلا ائله اصلينده خالقي اؤيره‏نير، خالقين كئچه‏ديگي حيات يولونون گوشه‏لريني معين‏لشديرير. تجربه‎سي ايله توتوشدورمادا آذربايجان فولكلورشناسليغينين ياشي اوقدرده چوخ دئييل. بونونلا بئله آدلاريني غرور و فرح حيسي ايله خاطيرلاديغيميز ف.كؤچري، ا.سلطانوف، ر.ب.افندييئف، ت.بايرامعلي بيگوف، امين  عابد، ح. زيناللي، س.ممتاز، ح.عليزاده، و. خولوفلو، ح. آراسلي، م.ح.طهماسب كيمي گؤركملي شخصيتلر آذربايجان فولكلورو و فولكلورشناسليغي يولونداكي عوض‏سيز خدمتلري ايله مقتدر اولاراق قاليرلار. بو نسل فولكلورشناسلارين خيرخواه عمللري سونراكي مرحله‏لرده‏ده آرديجيل اولاراق دوام ائتديريلميش و ايندي‏ده دوام ائتديريلمكده‏دير. و بو شرفلي ياراديجيليق يولونون لايقلي دوام ائتديريجي‏لريندن، جفاكشلريندن بيري‏ده فولكلورشناس محرم جعفرلي دير. ساده‏ليگي، تواضع كارليغي، حليم ليگي، ان باشليجاسي اينسانليغي، عاليم‏ليگي ايله متناسب اولان محرم جعفرلي سؤزون بوتؤو توتوموندا فولكلورچو، فولكلورشناسدير. بيز بورادا ”فولكلورچو“ و فولكلورشناس سؤزلريني بيرليكدن آيري ـ آيريليقلا يازديق. بعضاً بو سؤزلري و بو سؤزلرين احتوا ائتديگي معناني عيني‏لشديريرلر. اما حقيقت بودوركي، هر بير فولكلورچو فولكلورشناس دا اولابيلر. فولكلورشناسلارين ايسه هاميسي هميشه فولكلورچو اولمور، بونه دئمكدير؟ او دئمكديركي، توپلانيلميش، چاپ اولونموش فولكلور اؤرنه‏كلرينه مراجعتله، فولكلورا داير موجود نظري اثرلري اوخوماقلا، ياخود يازيچي ـ فولكلور پرابلئميني تدقيق ائتمكله علمي دره‏جه، عاليم و بونونلادا فولكلورشناس آدي آلماق ممكوندور. چوخ تاسف كي، خصوصاً اينديكي چاغيميزدا بو يولا ميل داها گوجلودور. اما اصل فولكلورچو و فولكلورشناس اولماق شاعير اولماق كيمي بير حادثه‏دير. بودا ائله تانري وئرگيسي دير.كند ـ كسك جاماعتينين فولكلور دونياسيندا بؤيومه‏ين، اوباـ اوبا، اويماق ـ اويماق،كند ـ كند گزيب فولكلور اؤرنه‏كلري توپلامايان، اؤزونون توپلاديقلارينا مراجعتله اثر يازمايان كيمسه‌ده‏ن چتين كي، لياقتلي فولكلورشناس اولابيلسين. بو بيزيم قطعي فيكريميزدير. شوكورلر اولسون كي، محرم جعفرلي‏نين فولكلورشناسليق فعاليتي فولكلور اؤرنه‏كلريني توپلاماقدان باشلاميشدير. چوخ ياخشي ياديمدادير، م.جعفرلي نخجواندا كند معلمي ايشله‏ديگي واخت ايدي. او ناظيم آدينا ادبيات انستيتوتونون ايشله‏ديگيم فولكلور شعبه‏سينده‏ن علمي اثر يازماق اوچون موضوع آلماغا گلميشدير. اؤزو ايله نئچه ـ نئچه قولتوق دولوسو فولكلور اؤرنه‏كلري گتيرميشدي. 

قولتوقونداكي دفترلرين اكثريتي شاگيرد خطي ايله يازيلميشدي. محرم معلم دئدي كي، فولكلور نمونه‏لريني هم اؤزوم توپلاييرام، همده بودفترلري شاگيردلريمه پايلاييرام و اونلاردا دده‏لريندن، آتا ـ آنالاريندان ائشيتديكلريني يازيب باخ بئله‏جه گتيريرلر.
سونرا م.جعفرلي نخجوان دؤلت يونيوئرسيته‏سينده فعاليتي‏نين چئوره‏سي داهادا گئنيشله‏ندي. او، فولكلورو تدريس ائتمه‏كله برابر نظري تجربه‏سيني آرتيرير، طلبه‏لرله بيرليكده ائكسپئديسييالارا گئديب فولكلورو توپلايير، توپلانانلاري چاپ ائتديريب، اونلار حاققيندا مطبوعاتدا علمي مقاله‏لرله چيخيش ائدير.

م.جعفرلي 1984ـ جوايلده ”عثمان ساري وللي و شيفاهي خالق ادبياتي“ موضوعوندا نامزدليك ديسسرتاسييا مدافعه ائديب فولكلورشناسليق اختصاصي اوزره علمي آد آلدي. اونون اثري يازيچي و فولكلور پرابلئمي ايله باغلي يازيلميش ايشلرده‎ن نه ايله فرقله‎نيردي؟ م. جعفرلي سازين ـ سؤزون سئحرينده بؤيوموش، خالق شعري روحوندا اثرلر يازميش، خصوصاً استادلار استادي آشيق علعسگر وورغونو اولموش عثمان ساري وللي‎نين ياراديجيليغيندا آيري ـ آيري فولكلور نمونه‎لرينين اؤزلريني عكس ائتديرمه‎سيني، ياخود شاعيرين بونمونه‎لري اثرلرينه نئجه داخيل ائتمه‎سيني اؤيره‎نمك يولونو اساس آلمادي. او، اثرينده عثمان ساري وللي‏نين فولكلور اينجي‏لريني اؤز ياراديجيليق لابراتوارياسيندا نئجه سيناقدان كئچيرمه‏سيني، اونلاري اؤز ـ اؤزونه، فيكرينه هانسي يوللا، اصوللا و نئجه قايناق ائتمه‏سيني اؤيره‏ندي. پرابلئمين بو استقامتده تدقيقي بلاواسطه م.جعفرلي‏نين اؤزونون علمي ـ نظري حاضيرليغيني، فولكلورو دريندن بيلمه‏سيني سجيه‏لنديره‏ن شرط كيمي ده‏يرلنديريلدي. مدافعه شوراسي اؤزخصوصي قراري ايله سؤزو گئدن اثري چاپا لاييق بيلدي.

سونراكي چاغلاردا م.جعفرلي نين فولكلورو توپلاماق ساحه‏سينده كي فعاليتي سنگيمه‏دي. عيني زاماندا علمي ياراديجيليقلادا داها جدي مشغول اولدو. بيرـ بيرينين آردينجا عاليمين ”عثمان ساري وللي وآشيق ياراديجيليغي“، ”خالقا باغليليق“، ”خالقا باغلي صنعتكار“، ”شعريميزين قوشا قانادي“ و باشقا كيتابلاري چاپ اولوندو. ايندي بو كيتابلارين سايي اونو كئچميشدير.

كيتابدان ـ كيتابا يارادييجيليغي انكشافدا اولان م.جعفرلي‏نين بير تدقيقاتچي كيمي آختاريشلارينين موضوع دايره‏لري‏ده گئنيشلنمه‏يه باشلادي. او، بير ياندان عثمان ساري وللي ايله باشلايان يازيچي و فولكلور پرابلئملي يئني ـ يئني ايشلر يازدي.(” آذربايجان سووئت پوئزيياسيندا آلقيش و قارقيش“ ، ”قدرتلي صنعتكار“ ، ”علي صبري ياراديجيليغينين بعضي مسئله‌لري“، ”بختيار وهابزاده ياراديجيليغيندا آتالار سؤزو و مثللردن استفاده“، ”پؤئتيك ساده‌ليك“، ”بئله اثرلري اوخوماغا ده‏ير“ و ساير.)، او بيري ياندان فولكلورون مختلف يانلارينا، خصوصاً ناغيل ، باياتي، آرخائيك نوعلارا داير آراشديرمالار آپاردي، نهايت آشيق صنعتي ايله باغلي جدي آختاريشلارا باشلادي آشيق علعسگر، آشيق علي، آشيق شمشير و باشقا آشيقلار حاققيندا اؤز ال يازيسي ايله سئچيلن مقاله‌لر چاپ ائتديردي.

آشيق ياراديجيليغي ايله باغلي آختاريشلارين نتيجه‏سي م.جعفرليني بلاواسطه ائله بوياراديجيليغين، يعني آشيق صنعتي‏نين ذيروه‏سي بيلينن محبت داستان لارينين بيلينه‌ن سيستئمي‏ني جدي شكيلده تدقيق ائتمه‏يه گتيريب، او بو موضوعا عاييد يازديقلاريني آرديجيل اولاراق آذربايجان، ائله‏جه‏ده توركيه، ايران مطبوعاتيندا چاپ ائتديرمكله هم اؤزونو، همده فولكلوروموزو ديگر اؤلكه‏لرده‏ده تانيدان، تبليغ ائده‏ن بير عاليم كيمي تصديق ائتدي. هئچده تصادفي دئييل كي، م.جعفرلي‏نين آنكارا و تهراندا چاپ اولونموش ”محبت داستانلاريندا وارثليك“، ”حاق آشيغي سيناق يوللاريندا“، ”سيناغا چكيله‌ن آشيق “، ”محبت داستانلاريندا گؤزه‏للمه‏لر“، ”محبت داستانلاريندا يارديمچي سؤزلر“،كيمي مقاله‏لري مؤليفه آدي كئچن مكانلاردا بؤيوك حؤرمت قازانديرميشدير. او بو مكانلاردا چيخان بير سيرا مطبوع اورگانين آذربايجان اوزره تمثيلچيسي سئچيلميشدير .

م.جعفرلي داستانلاريميزا داير اوزون مدتلي تدقيقاتيني نهايت” آذربايجان محبت داستانلارينين پؤتيكاسي“ (باكي،”علم“،2000) آدلي فوندامئنتال  مونوقرافييا سينين نشري ايله يئكونلاشديردي. بو كيتاب بؤيوك فولكلورشناس م.ح.طهماسبين”آذربايجان خالق داستانلاري“ (اورتا عصرلر) آدلي اثريندن سونرا داستان‏شناسليغيميزدا ايكينجي ايري حجملي ايشدير. م.جعفرلي بو اثرينده آذربايجان محبت داستانلارينين قورولوشو، اوبرازلار سيستمي، شعرلرين پوئتيك ـ اوسلوبو خصوصيتلري، مراجعت قايناقلاري، فورمالاشما مقاملاري حاققيندا گره‏گينجه و همده علمي استقامتده آراشديرما آپارميشيدير.

م.جعفرلي‏نين ”داستان و ميف“ مونوقرافيياسي‏دا گرگين ياراديجيليغين ده‏يه‌رلي نتيجه‏سي اولماقلا ماراق دوغورور. چوخ چتين و بئله مركب بيرموضوعون تدقيقينه گيريشمه‏يين اؤزو ائله آراشديريجي‌دان  جرأت ايسته‏يير . م.جعفرلي‌نين اثريني اوخودقجا مؤلفين نئچه ـ نئچه قايناغا مراجعت ائتمه‌سي، نئچه ـ نئچه ميفله داستان آراسيندا توتوشدورما آپارماسي و بونلاردان  عمومي‏لشديريلميش نتيجه چيخارا بيلمه‏سي ، سؤزسوزكي، عاليمين درين محاكيمه‏ليليگي ايله قيمتلي گؤرونور.

”داستان وميف“ مونوقرافيياسي‏نين ماراقلا اوخوناجاغينا، مذاكره اوبيئكتينه چئوريله‏جه‏گينه شبهه‏ميز يوخدور. اودوركي، اثرده كي آيري ـ آيري پرابلئملرين تحليليني‏ده اونون مذاكره‏چيلرينين عهده‏سينه بوراخير و اينديليكده محرم جعفرلي‏يه داها نئچه بئله يئني و درين مضمونلو اثرلر اورتايا چيخارماغي آرزولاييريق.

                                           بهلول عبدالله

                                   فيلولوگييا علملري دوكتورو،

امكدار علم خاديمي.

گيريش

(داستان وميف مناسبتلرينين نظري ـ علمي منظره‌سينه دايير)

آذربايجان شفاهي خلق ادبياتي‏نين ائپيك ـ ليريك نوعو اولان داستان ژانري اؤز تاريخي انكشافي باخيميندان ميفولوژي گؤروشلري عكس ائتديره‏ن استروكتورلا سيخ شكيلده باغليدير. آذربايجان فولكلورشناسليغيندا بو مسئله مونوقرافيك طرزده آراشديريلماسادا، خصوصي داستان‏شناسليق آراشديريلمالاريندا بو موضوعدا چوخلو فيكيرلر دئييلميشدير. دئييله‌ن فيكيرلر داستان ـ ميف مناسبتلرينين كونكرئت پروبلئملري ايله باغلي اولموش، نظري فيكيرلركيمي اؤز عمومي‏لشمه‏سيني ايندييه‏ده‏ك تاپماميشدير. بوتؤولوكده نظر سالديقدا گؤروروك كي، بو موضوعدا خيلي ماتريال توپلانميشدير. بوتون بونلار بيزه داستان و ميف مناسبتلريني ايستر نظري، ايسترسه‏ده كونكرئت پروبلئماتيك طرفيندن آيريجا مونوقرافييادا گؤزدن كئچيرمه‏يه تام امكان وئرير.

آذربايجان فولكلورشناسليغيندا داستان و ميف مناسبتلري اكثر حاللاردا داستان متنلرينده اونون پوئتيك سيستمي‏نين مختلف ائلئمئنتلرينين ميفولوژي استروكتورلارلا علاقه‏سينين آختاريلماسي شكلينده اولموشدور. داستان متني‏نين مختلف تحليل سويه‏لريندن ”اوخونماسي“ باخيميندان بو آراشديرمالار اؤزونو دوغرولدان تدقيق استقامتلرينه ماليكدير. يعني تدقيقاتچيلار، دئمك اولاركي، اكثر حاللاردا داستاندا موجود اولان بو و يا باشقا ائلئمئنتين ميفولوژي كؤكلرينه گئتمه‏يه، ميفلرله علاقه‏لريني آچماغا، داستان متنينه هانسي ميفدن گلمه‏سيني آراشديرماغا و سايره مئييللي اولموشلار. بوتون بونلار آذربايجان داستان‏شناسليغيندا اؤزونون زنگين تجربه‏سينه ماليكدير. بودا اؤز نوبه‏سينده همين كونكرئت ـ پراكتيك آراشديرمالاري عمومي‏لشديرمه‏يه، اونلارين اساسيندا مونوقرافيك توتوملو”سؤز“ دئمه‏يه اوپتيمال شرايط ياراتميش اولور.

داستان و ميف مناسبتلري ديياخرونييا، يعني ائپيك استروكتورلارين انكشاف آخاري باخيميندان ميف ـ داستان سخئمي اوزره انكشاف ائتميشدير. بورادا ميف ـ داستان استقامتي هئچده مكانيكي شكيلده گؤتورولمه‏مه‏ليدير. يعني داستانين ميفدن تؤره‏مه‏سي، ميفدن سونراكي حادثه اولماسي و سايره زامان سجيه‏لي مودئللري هئچده ميف ـ داستان مناسبتلرينين بير طرفلي انكشاف استروكتورونا ماليك پروسئس اولماسي تصورونو ياراتماماليدير. مسئله‏نين بو طرفي چوخ جدي‏دير و بونون نظره آلينماماسي آذربايجان داستان‏شناسليغيندا  سؤزوگئدن موضوعداكي تدقيقاتلاردا پروبلئمين بعضاً چوخ بسيط قويولماسينا گتيرميشدير. طبيعي كي، بو بسيط قويولوشون اؤزو مسئله‏نين علمي باخيمدان بسيط تصور اولونماسينين نتيجه سيدير.       

ميف ـ داستان كئچيدلري مركب استروكتورا ماليكدير. بو كئچيدلر بوتون حاللاردا ائپيك تحكييه چئوره‏سينده گؤتورولمه‏لي و ائپيك تحكييه‏نين انكشاف دييالئكتيكاسي باخيميندان نظردن كئچيريلمه‏ليدير. بورادا ايندييه‏ده‏ك نظره آلينمايان جهت ميف حادثه‏سي ايله داستان حادثه‏سينين سپئسيفيك طبيعتلريدير. تأسف دوغوران حالديركي، سون ايللرين آرتيق بير دب حالينا دوشموش موضوعلاريندان اولان ميفله باغلي فيلولوقلار، فيلوسوفلار و باشقالاري طرفيندن آپاريلان آراشديرمالاردا ميفين سپئسيفيك طبيعتي نظره آلينمير. قيد ائده‏ك كي، هومانيتار علم ساحه‏لرينده كي عاليملرين اؤز آراشديريجي نظرلريني ميفه دوغرو يؤنه‏لتمه‏لري ايستر علمي ـ استراتژي، ايسترسه‏ده علمي ـ تاكتيكي باخيمدان بوتون حاللاردا اؤزونو دوغرولدور. آنجاق بو تدقيقاتلارين اكثر حيصه‏سينده ميفين سپئسيفيك حادثه اولماسي، كونكرئت بير تاريخي ائپوخانين شعور حادثه‏سيني تشكيل ائتمه‏سي و سايره نظره آلينمير. بو ايسه اونا گتيريركي، تدقيقاتلاردا ميف اؤز ژانر استروكتورو، ائپيك عضولنمه تيپولوگيياسي و سايره باخيميندان درك اولونمور. بونوندا نتيجه‏سي ميفين سخئملري ايله داستان سخئملرينين مكانيكي توتوشدورولماسي اولوركي، بونداندا جدي نتيجه‏لر گؤرزله‏مك عبثدير.

مسئله‏يه بوطرفدن ياناشديقدا گؤروروك كي، ميف ـ داستان مناسبتلري يالنيز ديياخرونيك حادثه اولماييب، سينخرون مناسبتلر استروكتورونادا عيني درجه‏ده ماليك اولموشدور. باشقا سؤزله، داستان و ميف مناسبتلري يالنيز داستانلارين ميفدن تؤره‏مه‏سي كيمي عمومي و ساده فورمولدان درك اولونماماليدير. بورادا سينخرون پروسئسلرده يعني قارشيليقلي شكيلده، عيني زامان داخيلينده بيرـ بيرينه تأثير ائده‏ن، بيرـ بيريني ياشادان پروسئسلرده اولموشدور. بوجهتدن اوخوجولارين دقتينه تقديم اولونان ايلك مونوقرافييادا داستان و ميف مناسبتلري محض مركب تأثيرلر استروكتور اساسيندا گؤزدن كئچيريلير. بئله اولدوقدا، داستانلارين همده ميفدن تؤره‏مه‏سي كيمي ايلك باخيشدا ساده گؤرونه‌ن كئچيد مودئلي تدقيقات دوزه‏نينده اؤز مثبت محصولونو وئرميش اولور.

داستان و ميف مناسبتلري نظري چئوره‏ده و هر شئيدن اؤنجه تئرمينولوژي چئوره‏دن داها آيدين درك اولونور. ”ميف“، ”ميفولوگييا“ تئرمينلري بيرـ بيري ايله سيخ علاقه‏ده اولماقلا اؤنجه انسان شعورونون خصوصي تيپي‏ني نظرده توتور. گؤركملي ميفولوق ي.م.مئلئتينسكي يازيركي، ”ميف“ يونان سؤزودور و لغوي معنادا روايت سؤيله‏مه دئمكدير. عادتاً، ميف دئديكده تانريلارلا باغلي اولان قهرمانلار، باشلانغيج زاماندا اولموش و بيرباشا، ياخود دولاييي اولاراق دونيانين، اونون طبيعي و مدني ائلئمئنتلرينين يارانماسيندا اشتراك ائتميش ايلك اجدادلار حاققيندا حكايتلر نظرده توتولور. ميفولوگييا تانريلار و قهرمانلار حاققينداكي بئله حكايتلرين توپلوسو، عيني زاماندا دونيا حاققيندا فانتاستيك تصورلرين سيستمي‏دير. ميفلر حاققيندا علمي‏ده ميفولوگييا آدلانديريلير.

ميف ياراديجيليغي بشريتين مدنيت تاريخينده اَن اهميتلي حادثه كيمي نظردن كئچيريلير. ابتدايي جمعيتده ميفولوگييا دونيانين دركي‏نين  اساس اصولونو تشكيل ائدير، ميف ايسه انسان تصورونده دونيا ياراديليشي ائپوخاسينين دويوم و آنلانماسيني افاده ائديردي(48،س.634).   ‏

ي.م. مئلئتينسكي‏نين ميف حاققينداكي بو عمومي لشديرمه‏سينده ميف ـ ميفولوگييا تئرمينولوژي كومپلئكسي‏نين اساس معنا سيستمي اؤز عكسيني ييغجام اولاراق تاپيب. بللي اولوركي، ميف بير طرفدن حكايه، اوبيري طرفدن دوشونجه پروسئسي دير. مسئله‏نين بو قويولوشو دونيا علمينده قبول اولونموش حال اولماقلا ميفين ماهيتيني  اَن آزي عمومي چئوره‏دن باشادوشمه‏يه، ائله بوچئوره‏دنده تدقيق ائتمه‏يه امكان وئرير. تقديره‌لايقديركي، آذربايجان علمينده ميفين علمي دركي استقامتينده جدي ايشلر گؤرولمكده‏دير.”ميفولوگييا“ چوخ جيلدليگينين مؤلفي پروفئسورآ.شوكوروو يازيركي، ”ميفولوگييا“ يونانجا ”ميفوس“ و ”لوگوس“ـ‏ سؤزلريندن عمله گلميشدير، معناسي روايت، افسانه، ناغيل، داستان، سؤز، آنلاييش كيمي باشا دوشولور. ميفولوگييا اجتماعي انكشافين ايلكين مرحله‏لري اوچون سجيه‏وي اولان دونياني آنلاما اصولو، اجتماعي شعورون ايلكين فورماسيدير(78،س.5). گؤروندويوكيمي، ميفولوگيياني داها چوخ فلسفي آسپئكتدن تقديم ائده‏ن بوفيلوسوف عاليمين ياناشماسي دونيا علمي  تجربه‏سي ايله اوست ـ اوسته دوشور. باشقا سؤزله، ميللي علمي تجربه فرقلي ياناشما تقديم ائتمه‏يه‏ره‏ك عموم تيپولوژي ياناشماني يالنيز تصديق ائدير.

ميفين هر ايكي آسپئكتي اونون داستانلا علاقه‏لريندن گؤرونور. بئله كي، ميفين سؤيلمه، حكايت آسپئكتي داستانين ائپيك نوعون خصوصي تيپي اولماسيندا اوزه چيخير. او بيري طرفدن ميفين دوشونجه حادثه‏سي، يعني دونياني  قاورامانين خصوصي  اصولو اولماسيدا داستاندا اؤز عكسيني تاپميشدير. داستاندا دونياني قاورامانين ائپيك فورمالاريندان بيريدير. داستان دونياني اؤزونه مخصوص تصوير اصوللاري ايله تقديم ائدير. بو جهتدن داستانين بوتون ائلئمئنتلري بيرلشه‏ره‏ك اؤزونه مخصوص بير دونياني ـ داستان دونياسيني تقديم ائدير. داستان دونياسي گئرچك دونيانين ائپيك بندلي اوبرازيدير. ميف دوشونجه حادثه‏سي اولدوغوكيمي، داستاندا ائپيك دوشونجه‏نين حادثه‏سيدير. ايلكين انسانلار دونيا ايله علاقه‏لريني ميف واسطه‏سيله رئاللاشديريرديلارسا، داستاندا انسانلا دونيا آراسيندا بير ائپيك آنلاما واسطه‏سي، انسانلارين اؤز معنوي وارليقلاريني داستاندا تاپمالاري دئمكدير. بوتون بونلار داستانين ميفه چوخ جدي علاقه‏لرينين ماگيستيرال استقامتلريدير. بو استقامتلر اولمادان داستان ـ  ميف مناسبتلري نئجه قويولماسيندان  هانسي  دوزه‏نده نظردن كئچيريلمه‏سيندن  آسيلي  اولماياراق دوزگون، دولغون نتيجه‏لره گتيره بيلمز.

داستان ـ ميف مناسبتلرينين تئرمينولوژي آسپئكتدن نظردن كئچيريلمه سي ميف ـ داستان كئچيدينين معنا قاتلاريني گؤرمه‏يه امكان وئرير. مثلاً، داستانين بير معلوماتا گؤره، ناغيل، پووئست، رومان معنالاري(50،س.207) اونو ميفين عيني معنالاري ايله بير سيرايا قويموش اولور. بو جهتدن داستان تئرمينيني نظردن كئچيره ك.

”داستان“ـ ين ”روايت“، “خلق روماني“، ”خلق كيتابي“ معنالاري واردير(27،س.80-79). گؤركملي داستان شناس م.ح.طهماسبه گؤره، داستان گئنيش معنالاراماليكدير. بئله كي، بو سؤزون ”باجاريق“ ، ”مهارت“، ”حيله“، ”ايگيد“، ”قهرمان“، ”موسيقي هوسي“، ”مئلودييا“، ”احوالات“، ”حكايه“، ”ماجرا“، ”تعريفنامه“، ”ترجمه حال“، ”تاريخ“، ”بؤيوك حجملي منظوم ماجرا“، ”اصلي اولمايان يالان“، ”بوي“، ”قصه“، ”ناغيل“ معنالاري واردير(66،س.59-57). ”داستان“، ”حكايت“ كيمي‏ده معنالانديريلميشدير(18،س.103). بوسؤز باره‏سينده پروفئسور ايي.عابباسوو يازيركي ، ”داستان“ اصطلاحي ياخين شرق و جنوب ـ شرقي آسيا خالقلارينين شفاهي ويازيلي ادبياتلاريندا ائپيك ژانرين داشيديغي آد اولموشدور. داها چوخ ادبي سؤزـ تئرمين كيمي  استفاده ائديلن ”داستان“ اساساً، اوغوز نامه، ناغيل، بوي، احوالات، حكايت، تعريفنامه، خالق روماني، خالق كيتابي معنالاريني داشيميش، آشيق سؤز ادبياتينين اَن چوخ ياييلميش ژانري ساييلميشدير(1،س.6).
داستان سؤزـ تئرميني حاققيندا وئريلن فيكيرلردن بللي اولدوغو كيمي بو سؤز سوژئت ـ حادثه بديعي افاده‏سينين معين نوعونو بيلديرير. اصلينده داستان سؤزونون ”حكايت“، ”تاريخ“، ”ماجرا“ و سايره معنالار توتومو اونو ميفين عيني معنا چالارلاري ايله بير سيرايا قويموش اولور. بو باخيمدان، داستان بير ژانر اولاراق اؤز باشلانغيجيندا ميفلره باغلانير. ميفدن داستانا گلن يول چوخ مركب‏دير و تكجه ميف و داستان مرحله‏لريني نظرده توتمور. اينديكي حالدا بيزيم اوچون بو يولون هانسي مرحله‏دن كئچمه‏سينين آراشديريلماسي آكتوال دئييلدير. ائله بونا گؤره‏ده ميف ـ داستان كئچيدينين عمومي جهتلرينه توخونماقلا كيفيتله‏نيريك.

قيد ائتمه‏ليييك كي، ميف ـ داستان مناسبتلري اؤزـ اؤزلويونده خصوصي حال اولماقلا ميف ادبيات عمومي كونتئكستينين تركيب حصه‏سيدير. يعني ميف ـ داستان مناسبتلرينين نظردن كئچيريلمه‏سي دئمكدير. ي. لوتمان و ز. مينتز ادبياتلا ميفولوگييانين قارشيليقلي  مناسبتلريني آيدينلاشديران بيرگه اثرلرينده يازيرلاركي، ادبيات و ميف ساحه‏لرينين بيرـ بيرلري ايله علاقه‏لري ايكي اصوللا باش وئرير. بونلاردان بيرينجي‏سي ”بلاواسطه“ علاقه‏دير. بونو اونلار ميفين ادبياتا ”آخماسي“ كيمي ايضاح ائديرلر. يعني ميفلر بير باشا اولاراق ادبي متنلرين مضمونونو تشكيل ائدير. لوتمان و مينتز ايكينجي اصول اولاراق ”بالواسطه“ (واسطه‏لي) علاقه‏ني نظرده توتورلار. يعني اونلارا گؤره ميفله ادبياتين بالواسطه علاقه‏سي اينجه صنعت، ريتوال و سايره واسطه‏سيله باش وئرير. بوباخيمدان، اينجه صنعت، ريتوال و سايره ميفدن ادبياتا كئچيدده كؤرپو رولونو اوينايير... مؤليفلرين فيكيرينجه، آرخاييك دونيانين، ميف و فولكلورون ده‏يرلري سونراكي دؤورلرين اينجه صنعت ده‏يرلرينه قارشي دورماياراق، دونيا مدنيتينين ان يوكسك اوغورلارينين تركيب قاريشيغي رولونو اوينايير(43،س.55-35).                       ي.م.مئلئتينسكي ميف ـ ادبيات مناسبتلريني ميف ـ فولكلور كونتئكستينده نظردن كئچيره‏ن اثرلرينده بو مسئله‏لره خصوصي دقت وئرير. او گؤستريركي، ميفلر فولكلور متنلرينه كئچيدده ميفليكدن چيخير، يعني اؤز ساكرالليقلاريني، ساكرال آيين و مراسملرله باغليليقلاريني ايتيرير. بئله ميفلردن ناغيللار بوي آتير(48،س.639). تدقيقاتچي گؤستريركي، مدني قهرمان حاققينداكي ميفلر عيني قايدا ايله قهرمانليق ائپوسلارينين دا كؤكونده دورور(46،س.94-21).

پروفئسور آ. شوكوروو يازيركي، شفاهي مدنيت و اينجه صنعتين ايلكين منبعي كيمي ميفين رولو اولدوقجا بؤيوكدور. ميفولوژي تصورلر و سوژئتلر مختلف خالقلارين شفاهي فولكلور عنعنه‏لرينده مهم يئر توتور. ميفولوژي موتيولر ادبي سوژئتلرين گئنئزيسينده بؤيوك رول اويناماقلا ياناشي، ميفولوژي موضوعلار، پرسوناژلار ادبياتين بوتون تاريخي بويو دفعه‏لرله استفاده اولموشدور(78،س.136).

قيد ائده‏ك كي، ميفله ادبياتين علاقه‏لري موضوعوندا آپاريلميش تدقيقاتلارين سايي چوخ دور. اونلارين اينديكي حالدا بورادا آد با آد ساييلماسينا احتياج يوخدور. اونا گؤره كي، بو تدقيقاتلار بوتون حاللاردا ميفله ادبياتين علاقه‏لريني ان مختلف فورمالاردان اولماقلا آنجاق تصديق ائدير. بوجهتدن ميفله داستان علاقه‏لري همين ميف ـ ادبيات مناسبتلرينين ايچينه گيرير، داها دوغروسو، همين مناسبتلرين تركيب حيصه‏سيدير.

يوخاريدا ي.م.مئلئتينسكي‏نين فيكيرلريندن سيتات وئره‏ركن گؤردوك كي، ميف ادبياتلاشاركن اؤزونون بير سيرا خصوصيتلريندن محروم اولور. بو، چوخ جدي مسئله‏دير. ميفولوژي متن، توتاق كي، داستان متنينه چئوريله‏ركن اؤزونون ميفيك خصوصيتلريني تام ساخلامير. اگر ساخلاسا، ژانريندان آسيلي اولماياراق همين متن ميف اولاراق قالماقدا دوام ائده‏جك. طبيعي كي، اوندا ميفين همين خصوصيتلرينين نه‏دن عبارت اولماسي سؤالي اورتايا چيخير.

اولاً دئمه‌ليييك كي، ميفين سپئسيفيك خصوصيتلري چوخدور و همين علامتلر بوتون حاللاردا عيني گوجلو، عيني اهميتلي دئييلدير. بو اوزدن، اونلارين ايچه‏ريسينده ميفي ميف ائده‏ن اساس خصوصيتلر وار. اونلارين‏دا سيراسي گئنيشدير. هاميسي‏نين ساييلماسي بيزي ميفين پوئتيكاسي  سپئكتينه چيخاريركي، بودا مونوقرافييادا قارشيميزدا دوران مقصد دئييل. بونون اوچون ان آزي ي.م. مئلئتينسكي‏نين مشهور ميف پوئتيكاسي وار(47). ائله بونا گؤره‏ده بيز موضوعوموزلا باغلي آكتوالليق كسب ائده‏ن ميف خصوصيتلرينه دقت ائده‏ك. بير قده‏ر يوخاريدا ي.م. مئلئتينسكي‏ده‏ن گؤردوك كي، ميف فولكلورلاشاركن اؤزونون ساكرالليغيندان و ريتواللارلا باغليليغيندان محروم اولور. بو، علمده ”دئساكراليزاسييا“ و”دئريتيواليزاسيا“ آدلانير. باشقا سؤزله دئميش اولساق، ميفلر جميعتده اونلارين پرستش(كولت) اوبيئكتلري ايله باغلي مقدسليگه(ساكرالليغا) ماليك متنلردير. بونلارين فونكسيياسي همين ساكرالليغا سؤيكه‏نير. بئله كي، ميفده آدي كئچن اوبرازلار ساكرال اوبرازلاردير، اونلارلا باغلي آيين و مراسملر(ريتواللار) تشكيل اولونور. همين ميف و ريتواللارين مضمونو عيني ساكرال اوبرازلا (ياخود اوبرازلارلا) باغلي اولور. ميفلرين فولكلورلاشماسي آرتيق اونلارين ميف اولماقدان چيخماسي دئمكدير. بو ايسه اؤزـ اؤزونه باش وئرمير. ميفين فولكلورلاشماسي اونون اوديتورييا اوچون آكتوالليغيني ايتيرمه‏سي دئمكدير. بس ميف نه واخت اؤز آكتوالليغيني ايتيره بيلر؟

دئديك كي، ميفلر دوشونجه‏نين اصولو اولماقلا كونكرئت ائپوخانين، ابتدائي اجماع قورولوشوندا ياشايان انسان دوشونجه‏سي ماتئرياللاريدير. ميفي ميف ائده‏ن ائپوخا داغيلاندا ميفده ميفليكدن چيخير. آرتيق ميف بير ساكرال متن، دوشونجه‏ني داشييان حكايتلر كيمي گره‏كليگيني ايتيرير. آنجاق ميفين اؤز آكتوالليغيني ايتيرمه‏سي اونون بير متن كيمي ايتمه‏سي دئمك دئييل. ميف ايتمير، يوخ اولمور، او، ترانسفورماسييا اولونور. بو ترانسفورماسييا، مسئله‏ني بئله تصور ائتمك ممكونسه، همده ميفله فولكلور (ادبيات) آراسيندا باش وئرير. ابتدائي اجماع قورولوشونون داغيلماسي ايله اونون شعورونو داشييان ميفولوژي متنلرده داغيلير و فولكلور متنلرينه چئوريلير. بو داغيلما همين حكايتلرين اؤز ساكرالليقلاريني، ريتواللا جانلي باغليليقلاريني ايتيرمه‏لري شكلينده باش وئرير. بونو داستان متنلريندن، او جمله‏دن آذربايجان داستانلاريندان گؤرمك ممكوندور. اولده قيد ائتديك كي، داستان‏شناسلار  داستان متنلرينين بو و يا ديگر اوبرازلارينين، يا خود متنين پوئتيك ائلئمئنتلرينين، ائپيزود و سوژئتلرينين، موتيولرينين و سايره ميفيك منشأيني آختارير و تاپيرلار. اونلار اؤز آختاريشلاريندا بوتون حاللاردا حاقليديرلار. چونكو داستان اوزاق عنعنه باشلانغيجيندا ميفدن گلير و بو سببدن داستان متنينده كي پوئتيك ائلئمئنتلرين ميفله باغليليغي شبهه دوغورمور.

داستان و ميف علاقه‏لري داستان متنينين، دئديك كي، ان مختلف ائلئمئنلرينده تظاهر ائدير. بورا سوژئت، اونون ائلئمئنتلري، اوبرازلار، اونلارين مختلف سويه‏لري، بوتؤلوكده داستانين كومپوزيسييا استروكتورو و سايره عاييدير. بو جهتدن داستان و ميف علاقه‏لريني قويماق اوچون داستان متنلري ان مختلف سويه‏لردن تدقيق امكانلاري آچير. داستان ائتنوسون اؤزونو افاده ائتمه‏سينين سپئسيفيك فورماسي اولماق باخيميندان چوخ مركب استروكتورا ماليكدير. بو مركب‏ليك ايستر اونون سوژئت، ايسترسه‏ده اوبراز سويه‏لرينه عيني درجه‏ده عاييددير. يعني داستان رئالليغيني، داستان داشيييجيلاريني احاطه ائده‏ن دونيانين ائپيك كوددان وئريلمه‏سي، ائپيك گئرچكلشمه‏سيدير. بوباخيمدان، داستانين تقديم ائتديگي دونيا رئال دونيانين فوتوسو دئييلدير. داستاندا تقديم اولونان دونيا، قبول اولونموش، تئرمينولوگييا ايله دئسه‏ك، ائپيك دونيادير. ائپيك دونيا بوتون حاللاردا گئرچكليگين ائپيك دركيدير و بورادا رئال دونياني اولدوغو كيمي آختارماق عبثدير. رئال دونيادا ائپيك سؤز كودوندان گئرچكله‏شير. بو جهتدن، ائپيك دونيانين قايدا ـ قانونلارينين باشادوشولمه‏سي، بو قايدا ـ قانونلار واسطه سيله فونكسييالاشان ائپوس عالمينين سپئسيفيك ماهييتي‏نين باشا دوشولمه‏سي، ائپيك تصوير كودونون باشا دوشولمه‏سي، آنلانماسي ايله شرطله‌نير.

داستانچي دونيايا ائپيك كوددان باخير، آنجاق بو باخيشين گئرچك عالمله علاقه‏سي فعال دئييلدير. باشقا سؤزله دئميش اولساق، داستانچي‏نين نظرلري داها چوخ عنعنه‏يه ديكيليب. اصلينده داستانچي ائپيكله‏شديرمه‏ده  سربست اولماييب. عنعنه‏وي ماتئرياللارلا ايشله‏يير. او، عنعنه‏دن آسيليدير، عنعنه‏نين ائپيك متنينده رئاللاشديرديغي ائپيك دونيانين رئال دونيا ايله علاقه‏سي ايسه پاسيو بير حادثه‏دير. آنجاق بو بوتؤولوكده او دئمك دئييلديركي، داستان ائپيك دونياسي هر جور گئرچكليك اوچون پاسيو بير سيستمدير. بو، بئله دئييلدير. داستان دونياسينين اؤزونه مخصوص آكتيوليك رژيمي وار و بو آكتيوليك اؤزونون بوتون دولغونلوغو ايله عنعنه‏يه مناسبتده فونكسييونلاشما استقامتلري باخيميندان عنعنه‏يه باغلانير، اوندان باش آليب گلير و اؤز فعالليغيني عنعنه‏وي ماتئريالين فونكسييالاشماسيندا گؤسترير. عنعنه متنين اؤز ايچينده ياشايير. عنعنه متنين ماهيتينده دورور. بو جهتدن عنعنه متنين كئچميشي، اولي دئمكدير. داستان متني كونتئكستينده عنعنه اؤز باشلانغيجي سويه‏سينده ميفدير، ميفولوژي متندير. بودا او دئمكديركي، داستانين ائپيك دونياسي ميفيك دونياني اؤز معاصر سويه‏سيندن رئاللاشديرير. داستان دونياسي اونو احاطه ائده‏ن موجود عالمله بوتون سينخرون علاقه‏لري چئوره‏سينده بئله، ميفيك كئچميشي ايله علاقه‏لريني داشلاشميش، ستاتيكلشميش، استروكتورونون ماهيتيني تشكيل ائده‏جك درجه‏ده ساخلايير. بوتون بونلار گؤستريركي، داستان و ميف مناسبتلري داستان متنينين ان مختلف سويه و ائلئمئنتلري چئوره‏سيندن قويوب حل ائتمك ممكوندور. بو جهتدن داستان متني تدقيقاتچييا چوخ گئنيش امكانلار تقديم ائدير. بئله امكانلار بيزيمده قارشيميزدا دورور.

هر بير تدقيقاتچي آراشديرما اوبيئكتينين دقيق پرئدمئتيني معين لشديرمه‏ليدير. بئله بير معينله‏شديرمه اينديكي حالدا خصوصي ايله آكتوالدير. چونكو داستان و ميف مناسبتلريني ان مختلف پرئدمئتلر باخيميندان اؤيره‏نمك ممكوندور. لاكين بو پرئدمئت گئنيشليگي ايچه‏ريسينده آكتوالليق كسب ائده‏ن طرفلر واردير. بونلار داستانين ميفيك باخيميندان خصوصي آكتوالليق كسب ائده‏ن سئمانتيك سويه‏لري، ائلئمئنتلريدير. بوتون بونلاري نظرده توتاراق بيز ميف ـ داستان سپئسيفيك مناسبتلريني موتيولر، ريتوال ـ ماگيك ائلئمئنتلر و سايره سويه‏لرده آراشديرماغي قرار آلديق.

قيد ائده‏ك كي، مونوقرافييادا اوخوجولارين دقتينه تقديم اولونان بعضي مسئله‏لري بيز داستان پوئتيكاسي ايله باغلي باشقا بير مونوقرافيياميزدا (75) آرتيق نظردن كئچيرميشيك. آذربايجان محبت داستانلارينين پوئتيك استروكتورونو آراشديران همين مونوقرافييادا آراشديرما اوبيئكتي داستان داخيلينده كي، مناسبتلرين استروكتورودور. بو ايسه آرتيق همين مونوقرافييادا نظردن كئچيرديگيميز مسئله‏لرين باشقا بير پريزمادان نظردن كئچيريلمه‏سي دئمكدير. اونا گؤره‏ده بعضي پروبلئملرين شرحي تكرار تأثيري باغيشلايا بيلر. بوندان قاچماق اوچون ياناشما مودئلينين سرحدلريندن قيراغا چيخيلماميش، معينله‏شمه، دقيقله‏شمه، كونكرئتله‏شمه كيمي عاميللرين تقديم ائتديگي باخيش چرچيوه‏سيندن بوتون مسئله‏لر كونكرئت پرئدمئته تابع ائديله‏ره‏ك اؤيره‏نيلميشدير.

بيرينجي فصل

داستان موتيولري و ميف

ميفلر ائپيك سيستمين قايناغي كيمي بو سيستمين سونراكي انكشافيندا اؤزونو مختلف سويه‏لرده گؤسترير. بو سويه داستانين ائپيك استروكتورونون ان مختلف ائلئمئنتلريني احاطه ائدير. بورا داستانين مضمونوندان توتموش سوژئت، سوژئتين ائلئمئنتلري، اونون موتيولر سويه‏سي، بير سؤزله، بوتؤو مورفولوژي ائلئمئنتلري، كومپوزيسييا قورولوشو و سايره عاييدير. مسئله‏نين بئله قويولوشو اونو گؤستريركي، اصلينده، ميفي بير سيستم اولاراق داستانين ان مختلف استروكتور ائلئمئنتلري سويه‏سينده ”گؤرمك“، آشكارلاماق ممكوندور. گيريشده عمومي شكيلده دئييلديگي كيمي، ميفلر داستانلارين، عموميتله گؤتوردوكده، ائپيك سيستملرين (بوتؤولوكده پوئتيك دوشونجه‏نين) آرخئ‏تيپيك باشلانغيجيدير. ان ساده فورمولدا دئسه‏ك، داستانلار ميفلردن باش آليب گلير. ائله بونا گؤره‏ده، داستانين بوتون قاتلاريندا ميف وار. بورا ايلك نوبه‏ده موتيولر عاييددير. معاصر دونيا فولكلورشناسليغيندا فولكلور موتيولري ايله باغلي سانباللي علمي ادبيات موجود دور(30،55،
56،58 و سايره) . اونلاري عموميله‏شديرن ادبياتدان چيخيش ائتسه‏ك، موتيو تئرميني فولكلورشناسليقدا بير نئچه معنادا ايشله‏ديلير. بونلاردان بيري ”سوژئت توخومو“، ”سوژئتي دوغوران فورمولدور“ (”ار اؤز آروادينين تويوندا“، ”آتانين اوغلو ايله دؤيوشو“، ”اژداها ايله ووروش“ تيپلري كيمي). موتيو بو معناسيندا ”سوژئت موضوعو“ آنلاييشي ايله اوست ـ اوسته دوشور و معاصر آراشديرمالاردا حاقلي اولاراق بوآنلاييشلا عوض اولونور. موتيوين ايكي باشقا معناسي  ايسه هر بير فولكلور سوژئتينين مطلق ائلئمئنتي اولان فولكلور تحكييه‏سينين تيپ واحدي كيمي، اونون مختلف سويه‏لرينه عاييدير. موتيو اينواريانت سويه‏سينده استئرئوتيپدير. سيتواسييا، كولليزييا، حادثه، حركت، خاراكتئرلرين سخئماتيك عموميله‏شديريلمه‏سيدير (مثلاً ”معجزه‏لي دوغولوش“، ”سيلاح الده ائديلمه‏سي“، ”دئييكلي‏نين آختاريلماسي“، ”يوخوـ اؤنجه گؤرمه“، ”سئحيرلي اشيالارين الده ائديلمه‏سي“). كونكرئت متنلر سويه‏سينده بو، استئرئوتيپين، سخئمين گئرچكله‏شمه‏سيدير(50،س.84،83،).

گؤركملي روس ائپوس‏شناسي ب.ن.پوتيلووون عموميله‏شديرمه‏سيندنده حاصل اولدوغو كيمي، موتيوين ايستر اينواريانت، يعني استئرئوتيپ، مودئل سويه‏سي، ايسترسه‏ده بو سويه‏نين كونكرئت سوژئت حادثه‏سي  اولاراق گئرچكله‏شمه سويه‏سي مهم سوژئت ائلئمئنتلريدير. بو سؤزدن داستان و ميف مناسبتلري داستان موتيولري سويه‏سينده اؤزونون تاريخي دييالئكتيكا ايله شرطله‏نن مناسبتلرينه ماليكدير.

دئييلديگي كيمي، موتيو اينواريانت سويه‏سينده سخئم، استئرئوتيپدير. موتيوين بو سويه‏سي ميفين ”گيريش“ـ ده گؤسترديگيميز پاراديقماتيك سويه‏سي ايله علاقه‏داردير. اينواريانت ـ آنلاييش اولاراق دوشونجه واحديني، مودئل ائلئمئنتيني نظرده توتور. اصلينده ”اينواريانت“ـ ين بيرـ بيري ايله علاقه‏لي آنلانما پلانلاري وار. بونلاردان ان اوزده اولاني ”اورتاق واريانت“ دئمكدير. يعني هر هانسي متنين بوتون واريانتلاري اوچون اورتاق اولاراق برپا ائديله‏جك واريانت آدلانير. باشقا طرفدن، اينوواريانت ايلكين واريانتي نظرده توتوركي، همين ايلكين واريانتدان سونراكي واريانتلار تؤره‏نير. بئله اولدوقدا همين تؤره‏ديجي واريانت سونراكي واريانتلارا نسبتده اينواريانتي تشكيل ائدير. باشقا طرفدن، اينواريانت حادثه‏لرين نظري، پوتئنسييال سخئميدير.

گيريشده دئييلديگي كيمي، ميف سينتاقماتيك و پاراديقماتيك آسپئكتلره ماليكدير. يعني بير طرفدن حادثه‏ني تصوير ائده‏ن متندير، او بيري طرفدن حادثه‏نين عموميله‏شديريلميش مودئليدير. موتيو هر ايكي سويه‏سينده، يعني هم اينواريانت سويه‏سينده، همده اينواريانتين گئرچكلشمه سويه‏سينده ميفله باغليدير. بو جهتدنده داستان موتيولري داستان ـ ميف مناسبتلريني اؤيره‏نمك اوچون گئنيش ماتئريال وئرير.

بيلديگييميز كيمي، داستانين موتيولر سيستمي گئنيشدير، آنجاق حدود سوز سايدادا دئييلدير. هر بير سوژئت كونكرئت موتيولرين دوزومو شكلينده موجود اولور. هر هانسي داستانين سوژئتي، بو جهتدن ميف سوژئتيني ”تكرارلايير“. آنجاق بو مكانيكي تكرارلاما دئييل. بورادا صحبت شرطي اولاراق تكرارلامادان گئده‏بيلر. اصلينده،  بو، ميف سوژئتلرينين تاريخي انكشافي دئمكدير. بديعي فورمالارين، ها بئله فولكلور بديعي فورمالارينين انكشافيندا داستانين مهم يئر توتدوغونو نظره آلساق، اونون داستان ـ ميف كونتئكستينده ميفله علاقه‏لرينه‏ده جدي ياناشمالييق. بو ياناشمادا ايسه موتيولر بير علاقه‏لنديريجي ائلئمئنت كيمي بويؤك رول اوينايير.

دئديك كي، سوژئت موتيولردن تشكيل اولونور. هر بير موتيو اصلينده كيچيك بير سوژئت دئمكدير. آرخائيك پلاندا گؤسترسك، موتيولرين سوژئتلري بير باشا ميفولوژي سوژئتلرله باغليدير. يعني بونلار اصلينده ميفولوژي سوژئتلريدير. زامان كئچديكجه ائپيك فورمالارين انكشافي ايله موتيو كيمي عضوله‏نميشدير.

داستان موتيولري گئنيشدير. اونلارين بعضي‏لرينين ميفله باغليليغي اوزده‏دير، بعضي‏لري درينده. بعضي‌لرينده گوجلودور، بعضيلرينده ضعيف. ائله بونا گؤره‏ده داستان ـ ميف مناسبتلريني اؤيره‏نمك اوچون ”غيري عادي دوغولوش“، ”آد قويما“، ”بوتا“ موتيولري گئنيش امكانلار يارادير. بيز بو موتيولرين اؤيره‏نيلمه‏سينه، خصوصي ايله ”معجزه‌لي دوغولوش“ و ”بوتا وئرمه“ موتيولرينين اؤيره‏نيلمه‏سينه آذربايجان محبت داستانلارينين پوئتيكاسينا حصر ائتديگيميز مونوقرافيياميزدا دقت وئرميشيك (75،س.104-65). آنجاق ايندي بو مسئله‏لري خصوصي اولاراق داستان و ميف مناسبتلري كونتئكستينده گؤتوره‏جه‏ييك.

آذربايجان داستان متنلرينده غير عادي دوغولوش، ياخود معجزه‏لي دوغولوش (قيد ائده‏ك كي، ”غير عادي“، ياخود ”معجزه‌لي“ تعيين‏لري بورادا بيرـ بيرينه سينونيم اولماقلا قهرمانين دونيايا گلمه‏سينده هر هانسي فورمادا ساكرال ميفولوژي قوه‏لرين اشتراكيني نظرده توتور. بورادا ساكرالليق آرخئ‏تيپينده ميفله باغليديرسا، سونرا كي انكشافيندا ديني كولتلارا ترانسفورماسييا اولونورـ م.ج.) سوژئت حادثه‏سي اولماقلا اؤز موتيوله‏نمه‏سينده آشاغيداكي حادثه‏لريني گئرچكله‏شديرير:

1. وار ـ دولت پايلاما، خيرخواه ايشلر گؤرولمه‏سي يولو ايله آلقيش ـ دعانين مستجاب اولماسي نتيجه‏سينده اوشاغين دوغولماسي.

2. درويشين وئرديگي آلماني والدينلرين يئمه‏سي نتيجه‏سينده اوشاغين دوغولماسي.

3. ديگر تيپلي معجزه‏لي دوغولوشلار.

اوغوز توركلرينين قهرمانليق ائپوسو اولان ”كيتابي دده قورقوت“ـ دا ايكينجي تيپ دوغولوش يوخدور. و بوراداكي دوغولوشلار ميفله ياخينليق باخيميندان آذربايجان محبت داستانلارينداكي موتيولردن قديمدير. اونا گؤره كي، محبت داستانلاري، بيزيم فيكيريميزجه، قهرمانجاسينا ائلچيليك سوژئتلري اساسيندا قهرمانليق داستانلاريندان ترانسفورماسييا ائتميشدير. البته، قهرمانليق داستانلاريندان محبت داستانلارينا كئچيد ”بوتؤولوكده ترانسفورماسييا حادثه‏سي كيمي باش وئرمه‏دي. بيز محبت داستانلاريندان قهرمانليق داستانلارينين ترانسفورماسيياسي كيمي دانيشساقدا، عضوله‏نمه‏سيدير“ (75،س.56). بيلينديگي كيمي، محبت داستانلاري زامان باخيميندان قهرمانليق داستانلاريندان سونرا گلير. بودا ايستر ـ ايسته‏مز او دئمكديركي، قهرمانليق داستانلارينداكي موتيولر محبت داستانلارينداكي موتيولره نسبتاً داها قديمدير. البته بو دئييله‏نلر محبت داستانلاري موتيولرينين آرخاييك پلانينا كؤلگه سالمير. بو پلان ايستر قهرمانليق، ايسترسه‏ده محبت داستانلاري اوچون عموميدير ـ ميفولوژي آرخاييكا پلاني.

”كيتابي دده قورقوت“ ـ دا بيرينجي بويدا ديرسه خانين اوغلو بوغاجين غير عادي دوغولوش پروسئسيني ايزله‏يه‏ك. بللي اولوركي، باينديرخان ايلده بير دفعه آغير مجلس دوزه‏لتديرير و اوغوز بيگلريني بورايا دعوت ائدير. آنجاق مسئله بئله ديركي، او، قيزي اولاني قيزيل، اوغلو اولاني آغ اوتاقدا اوتوردور، اوغلو ـ قيزي اولماياني ايسه قارا اوتاقدا اوتوردوب، ” بئله‏لريني آللاه تعالي قارغاييب، بيز دخي قارغاريز(37، س. 39) دئيير.
ائپوسداكي بو سيتواسييانين تصويريني دوام ائتديرمزدن اول قيد ائده‏ك كي، وئريلميش اينفورماسييانين اؤزو بيزه غير عادي دوغولوش موتيوي ايله علاقه‏دار چوخ شئيلر دئيير. داستانين مشهور بويوندان بيزه بلليديركي، با ينديرخان ايلده بير دفعه مجلس كئچيرير، اوغوز بيگلريني دعوت ائدير. ايلك باخيشدان آداما ائله گليركي، مجلس باشقا سببله كئچيريلير. آنجاق بويداكي حادثه‏لرين تصويريندن بئله نتيجه‏يه گلمك ممكوندوركي، بايندير خانين كئچيرديگي مجلسده مقصد، بلكه‏ده ائله بودور : اوغوز بيگلريني اولادي اولانلارا و اولمايا نلارا آييرماق.

ايستر داستان پوئتيكاسينا، ايسترسه‏ده ائتنوپسيخولوژي تصنيفه گؤره عنعنه‏وي شعورلا ياشايان جمعيتده بوجور آييرما سوسيال كونفليكتين يارانماسينا گتيرير. آنجاق باينديرخان آدلي ـ سانلي ديرسه خانين اينجيمه‏ييندن ناراحات اولمور. اونون موقعي محكم و آيديندير: اوغلو ـ قيزي اولماياني آللاه قارغاييبدير، بيزده قارغاريق.
گؤروندويوكيمي، بيرينجي بويون  بو ايلك سوژئتي اولادسيزليقلا، موتيو سويه‏سينده دئسه‏ك، غير عادي دوغولوشلا باغليدير. بويون ”كيتابي دده قورقود“ـ ون بيرينجي متني اولدوغونو نظرده آلساق، اوندا چوخ آسانليقلا گؤرمك اولاركي، اولاد، سونلولوق، سونسوزلوق، اوغلو ـ قيزي اولماق و سايره كيمي مسئله‏لر اوغوز جمعيتي اوچون نه قده‏ر آكتوالليق كسب ائتميشدير. بورادان داستان وميف مناسبتلري اؤزـ اؤزونه بوي وئرير، يعني بومناسبتلر گئرچكليك ومتن سويه سينده جدي شكيلده موجوددور.

داستانداكي اوغوز جمعيتي عنعنه‏وي شعورلا ياشايان جمعيتدير. بورادا هر شئي عادت ـ عنعنه ايله اداره اولونور. عادت ـ عنعنه ايسه همين اوغوز جمعيتينده بوتون حاللاردا كئچميشه، عنعنه‏نين باشلانغيجينا ميفولوژي شعورا باغلانير، اونونلا اساسلانديريلير. دئمك بايندير خان ديليندن چيخان ” اوغلوـ قيزي اولماياني آللاه تعالي قارغاييب، بيز دخي قارغاريز“ حؤكمو اوغوز جمعيتينين مقدس قانونلارينداندير. كؤكدن، باشلانغيجدان، ميفولوژي قايناقدان ، كوسموقونيك سيستمدن گلير. بئله‌ليكله، بيرينجي بويون اولينده تصوير اولونموش غير عادي دوغولوش موتيوي بوتون كونتئكستي ايله ميفدن گلير. آرخاسيني ايزله‏يه‏ك.

اوغوزدا آد ـ سانينا گؤره مشهور اولان ديرسه خان اؤز آداملاري ايله بايندير خانين مجليسينه گلير. ائپوسدا دئييلير: ”بايندير خانين ايگيدلري ديرسه خاني قارشولاديلار. گؤتوروب قارا اوتاغا قوندوردولار. قارا كئچه، آلتينا دؤشه‏ديلر. قارا قويون يخني‏سيندن اؤنونه گتيرديلر. بايندير خاندان بويوروق بئله دير، خانيم دئديلر. ديرسه خان آيدير: ”بايندير خان منيم نه اكسيكليگيم گؤردو. قيليجيمدانمي گؤردو، سوفره‏مدنمي گؤردو. مندن آلچاق كيشيلري آغ اوتاغا، قيزيل اوتاغا قوندوردو، منيم سوچوم نه اولدوكيم، قارا اوتاغا قوندوردو؟ـ دئدي.

آييتديلار: ”خانيم، بوگون بايندير خاندان بويروق شؤيله‏ديركيم، اوغلوـ قيزي اولماياني تانري تعالي قارغاييبدير، بيز دخي قارغاريز، دئميشدير“ـ دئديلر.

دير سه خان يئريندن اورو دوردو، آيدير: ”قالقوباني، ايگيدلريم، يئريميزدن اورو دوروب گئده‌ليم بوقارا عاييب بانا يا بندندير، يا خاتوندادير“ـ دئدي“(37.س.39).

بويدان وئرديگيميز بو حيصه غير عادي دوغولوش موتيوي ايله باغلي ماراقلي سيتواسييا ـ اينفورماسييا تقديم ائدير. بئله كي ، ديرسه‌خان اونون قارا اوتاغا گتيريلمه‏سيني اؤزونه تحقير سايير. آنجاق اؤزونده بير اكسيكليك گؤرمور. بللي اولوركي، او،قيلينج وورماقدا، سخاوتلي اولماقدا، آغير ـ آغير سوفره ـ قوناقليقلار تشكيل ائتمكده مشهور بير آدامدير. يعني اوغوز بيگ‏ليك كودئكسينين اكثر علامتلرينه گؤره ديرسه خان ساييليب ـ سئچيلن آدامدير. هئچ تصادفي دئييلديركي، اونون آديني ”خان“ تيتولو مشايعت ائدير. دئمك اوغوزدا مشهور اولماغين، بيگ، ايگيد، آدلي ـ سانلي اولماغين شرطلري باخيميندان ديرسه خان اؤزونو قارا اوتاغا گتيريلمه ستاتوسونو قبول ائتمك ايسته‏مير. گؤروندويو كيمي، بونا اعتراض ائدير. بو واخت بايندير خانين بويروغونو اونا چاتديريرلار. ماراقلي  بوراسيديركي، ديرسه خان بايندير خانين بويروغونا اعتراض ائتمير. بو ايسه داستان ـ ميف كونتئكستي باخيميندان بيزه يوخاريدا گلديگيميز قناعتلري محكمله‏تمه‏يه امكان وئرير.

ديرسه خان بايندير خاندان اينجييير، آنجاق اونون حؤكمونه اعتراض ائتمير. ايلك باخيشدان سوسيال ـ آرخاييك كونتئكست نورمالدير. ديرسه خان اوغوز حربي ـ دئموكراتيك اداره‏چيليك سيستمي نين قانونلارينا گؤره بايندير خاندان آشاغي پيلله‏ده دورور. البته، بو پيلله‏ني معين‌لشديرمك ماراقلي اولاردي. آنجاق ايندي بونا لزوم يوخدور. اونا گؤره كي، بير باشقا اولاراق بو، بيزيم پرئدمئتيميز دئييل، ايكينجيسي، بو مسئله مركب، چوخ جهتلي اولماقلا آيريجا بير تدقيقاتين موضوعودور. بيزي ماراقلانديران مسئله باخيميندان بورادا قارانليق هئچ نه يوخدور. ديرسه خان حربي ـ واسسالليق سيستمي، ياخود باشقا جور دئسه‏ك، اوغوز اداره‏چيليك سيستمي‏نين اييئرآرخيك (پيلله‏لي) قانونلارينا گؤره بايندير خانا تابعدير. بوباخيدان، اونون بايندير خانين بويروغونا تابع اولماسي  طبيعي دير. آنجاق باشقا طرفدن گؤروروك كي، ديرسه خان دوغرودان ـ دوغرويا بايندير خاندان اينجييير. او اؤزونو شرفلي بير اوغوز اجتماعي خاديمي سايير و بو بئله‏دير. آنجاق اوبيري طرفدن او، بايندير خانين حؤكمونوـ بويروغونو قبول ائدير. مسئله‏نينده بوتون ماهيتي بونونلا باغليدير. ايش بوراسينداديركي، بايندير خانين بويروغو هئچ بير حالدا اونون شخصي اراده‏سيني افاده ائتمير. او، بورادا ديرسه خانا، ياخود اونون كيمي اوغلو ـ قيزي اولمايانلارا اؤز شخصي مناسبتيني بيلديرمير. باينديرخان ساده‌جه اولاراق اوغوزون اسكي بير قانونونو حياتا كئچيرير. او، بوقانونو حياتا كئچيرمه‏ليدير. دقت ائده‏ك كي، همين قانون بير باشا تانري ايله باغليدير. دئمك باينديرخان بير باشا اولاراق تانري حؤكمونون اجراچي‏سيدير، تانري‏نين اراده‏سينين فونكسييوناللاشديريجي‏سيدير. اونون اعلان ائتديگي بويروق تانري حؤكمودور و ديرسه خاندا  تانري حؤكمونه تابع اولور. آرخاسيني ايزله‏يه‏ك.

اوشاغي اولماديغي اوچون بئله روسواچيليغا معروض قالان، ”قارا عيب“ مؤهورو ايله دامغالانان ديرسه خان ائوينه دؤنوب غضبيني خانيمينين اوستونه تؤكور. او، بو ايشده قادينيني گوناهكار بيلير. باينديرخان دئيير:

خان قيزي يئريمدن دوراييممي؟

يا خان ايله بوغازيندان توتاييممي؟

قارا پولاد اوز قيليجيم اليمه آلاييممي؟

اؤزگؤودندن باشيني كسه‏ييممي؟

جان تاتليسين سانا بيلديره‏ييممي؟

خان قيزي سبب نه‏دير، دئگيل مانا،

قاتي غضب ائده‏رم شيمدي سانا!                     (18،س.40-39)

ديرسه خانين جوابيندا قاديني اونا دئيير:

هاي ديرسه خان، بانا غضب ائتمه!

اينجيشيب آجي سؤزلر سويله مه.

يئريندن اورو دورگيل!

                    آلا چاديرين يئر يوزونه ديكديرگيل!

                    آتدان ـ آيغير، دوه‏دن ـ بوغرا،

               قويوندان قوچ اؤلدور گيل!

              آج گؤرسن، دويورغيل،

              يالينجاق گؤرسن، دونالتغيل!

              بورجلويو بورجوندان قورتارغيل!

              دپه كيبي ات ييغ،گؤل كيبي قيميز ساغدير!

              اولو توي ائله،حاجت ديله!

              اولا كيم، بير آغزي دوعالينين آلقيشييلا

             تانري بيزه بير يئتمان عيال وئره (18،س.40).

ديرسه خان آروادينين مصلحتلرينه عمل ائدير. اولو مجلس دوزه‌لدير، بيگلري قوناق چاغيرير، وار ـ دولتيني آجلارا پايلايير، بورجلولاري بورجلاريندان قورتارير، پالتارسيزلارا پالتار وئرير. هامي ال گؤتوروب اونون اولادينين دونيايا گلمه‏سيندن اؤترو آلقيش ـ دوعا ائدير. بو دوعانين سببي ايله بوغاج دونيايا گلير.


بئله‌ليكله، بوغاجين دوغولوشو تانري حؤكمو اولاراق حياتا كئچير. اؤنجه بونون داستاندان گؤرونن منظره‏سينه دقت وئره‏ك. بوغاج بيرينجي بويون قهرمانيدير. تورك داستانچيليق عنعنه‏لرينه، ائله‏جه‏ده دونيا ائپوس عنعنه‏لرينه گؤره ائپيك قهرمان، يعني ائپيك سيتواسييالاري اؤز اوزه‏رينده جمعله‏شديرن، ائپيك متنده نظرده توتولموش ”ائپيك نيتين“ رئاللاشديريجي‏سي اولان قهرمان بوتون حاللاردا قهرمان اولمايانلاردان، يعني متنين ديگر قهرمانلاريندان فرقله‏نير. بورادا مسئله‏نين ماهيتي اسكي داستانچيليغين اؤز پوئتيكاسي ايله باغليدير. داستان، ياخود ائپيك متنده اسكيلردن گلمه ائپيك عنعنه اولاراق اوبرازلار ايكي ستاتوسدا اولور:

      




قهرمان (لار) و قالانلار




بوسخئم قارشيدورما سجيه‏لي سئمانتيك اوپپوزيسييا دئييلدير. دوغرودور، بورادادا اوپپوزيسييا وار، آنجاق بو اوپپوزيسييا اييئرآرخيك سجيه‏ليدير. باشقا سؤزله ”قهرمان ـ قالانلاري“ قوشاليغي ” قهرمان ـ آنتوقونسيت“ قوشاليغي ايله ماهيتجه عيني دئييلدير. بو اوپپوزيسييا قوشاليغي داستانين سئمانتيك قوروم پرنسيپلرينه داخيل قوشاليقدير. بو باخيمدان، ايسته‏نيلن ائپيك متنده ” قهرمان ـ قالانلاري“ سئمانتيك ساحه‏سي وار و متنين بوتون ديناميكا اساسي بو قوشاليغين قهرمان قطبي ايله باغلي اولور(75،س.146).

ائپيك قهرمان ائپيك ديناميكانين اساسيندا دورور، بير باشا اولاراق ائپيك ديناميكا ايله باغلي اولور. داستانين بوتون گوج سئمانتئملري، سئمانتيك سخئملر اونونلا علاقه‏له‏نير. او، غير عادي  ايشلر گؤرمه‏ليدير. باشقالارينين ائده‏بيلمه‏ديگي قهرمانليقلارين عهده‏سيندن او گلمه‏ليدير. بو باخيمدان او، عادي قايدا ايله دوغولا بيلمز. اونون عادي آداملاركيمي، عادي سيتواسييادا دوغولماسي قهرمانين عادي اولدوغونو شرطله‏نديره‏ردي. داستان تفكورو اؤزقهرمانيني غير عادي گوجه، قابليتلره باغلي تصور ائدير. ائله بونون اوچونده اونون دوغولوشو عادي آداملاردان فرقله‏نير.

بير كلاسيك قهرمانليق ائپوسو اولاراق ” كيتابي دده قورقوت“ـ ون قهرمانينين بئله ”غيرعادي“ دوغولوشو نورماتيك ائپيك عنعنه اولاراق اسكي داستانچيليقدان گلير. ائپيك فيكرين مرحله‏وي انكشاف تاريخينه اويغون اولاراق اسكي داستانچيليق عنعنه‏سينين اؤزو آرخاييك باشلانغيجيدا ميفولوژي ائپيك عنعنه‏لرله، كوسموقونيك ياراديليش پرنسيپلري ايله باغليدير. ” اوغوز كاغان“ داستاني بونا جدي مثالدير:

” اولسون دئديلر. اونون شكلي بودور.





  بوندان سونرا سئوينج تاپديلار.

   يئنه گونلرين بير گونو آي كاغانين گؤزلري

   ياريدي، بير اوغلو اولدو.

   آغزي آتش كيمي قيرميزي، گؤزلري آلا، ساچلاري ـ

قاشلاري قارا ايدي.گؤزلليكده ملكلردنده گؤزل ايدي.

بو اوغلان آناسينين دوشوندن آغيز سودونو امدي.

   بوندان سونرا

   بيرده اممه‏دي، چيي ات، آش ايسته‏دي،

   شراب ايسته دي، ديل آچدي. قيرخ گوندن سونرا

   بؤيودو، يويوردو، اوينادي. اونون آياغي اؤكوزـ

   آياغينا، بئلي قورد بئلينه، كوره‏يي سامور كوره‏يينه،

   كؤكسوـ

    آيي كؤكسونه بنزه‏ييردي. بدنينين هر يئري ـ

    سيخ توكله اؤرتولموشدو... “ (19،س.124)




” اوغوزكاغان“ متنيني چاپ ائتميش و بو ائپوسو دريندن ـ درينه ايضاح ائتميش ف. بايات اوغوزون غير عادي دوغولوشو، خصوصي ايله دوغولان كيمي چيي ات، آش ايسته‏مه‏سي ايله باغلي حاقلي اولاراق يازيركي، ” افاده (” بيرده اممه‏دي، چيي ات، آش ايسته دي“ـ م.ج) اسكي متنلرين استروكتورونا اويغون ايلك انسانين دئمي‏اورقون  دوغولماسيني سيمووليزه ائدير“ (23،س.142).

 

گؤروندويو كيمي، بوغاجين دوغولماسي، ائله‏جه‏ده ”كيتابي دده قورقوت“ـ ون باشقا قهرمانلارينين بئله ”غيرعادي“ دوغولوشو محض اؤز ”غيرعادي‏ليگينده“ ، عادي اولماماديغيندا، ديگر پرسوناژلارين عادي دوغولماقلاريندان فرقلي ساكرال پرئسئدئنت ايله، اوغوزون دوغولماغي ايله باغليدير. اوغوز ايسه اوغوزلارين اولو اجدادي، ميفولوژي بابالاريدير. بوباخيمدان ”كيتابي دده قورقوت“ داستانينداكي غيرعادي دوغولوش ميفولوژي كونتئكسيتي اؤز آرخاييك ديناميكاسيندا نظرده توتور. اورادان گلير. ميف ائپوسا دوغرو انكشافيندا مختلف مرحله‏دن، باشقا سؤزله، ائپيك انكشاف مرحله‏لريندن كئچير. بو پروسئسده ترانسفورماتيو ده‏ييشمه‌لر باش وئرميشدير. بوتون بو ده‏ييشمه‏لر كونتئكستينده ميفه مخصوص استروكتور پوزولمور داها دوغروسو، اؤزونو آرخاييك داشلاشميش استروكتور شكلينده ساخلايير. چونكو ميف بوتون حاللاردا ايلكين استروكتور، ايلكين فورمادير. ائپوس بو فورمادان باش آليب گليب. اونا گؤره‏ده اونلارين آراسيندا استروكتور علاقه طبيعي‏دير. اوغوزكاغان ـ بوغاج مقايسه‏سي گؤستردي كي، بوغاجين دوغولماسي بير ائپيك موتيو اولاراق ” اوغوز كاغان“ كوسموقونيك سخئميندن قيراقدا دئييل. ” اوغوزكاغان“ ميفولوژي دوغولوش سخئمي كيمي ” كيتابي دده قورقوت“ داستاني دوغولوش موتيولرينين
 اساسيندا دورور. بو، تمامي ايله نورمال و قانونا اويغوندور. چونكو ” اوغوز كاغان“ داستاني و ” كيتابي دده قورقوت“ داستاني هر ايكيسي اوغوز ائپيك عنعنه‏سيدير و ” اوغوزكاغان“ ميفه ياخينليق باخيميندان داها آرخاييك دوغولوش سخئميني اؤزونده ساخلاييب.

غيرعادي دوغولوش موتيوي ايله بيز” كيتابي دده قورقوت“ـ ون اوچونجو بويوندادا راستلاشيريق. بو بويدا بايندير خان ايچ اوغوز و ديش اوغوز بيگلريني صحبته دعوت ائدير. قامبؤره بيگ‏ده بورايا گلير. او، باشقا بيگلري اوغوللاري، قارداشلاري ايله بيرليكده يان ـ ياناشي اوتورموش گؤروب، آه ـ ناله ائدير، زار ـ زار آغلايير. قازان بونون سببيني سوروشدوقدا دئيير:

 ”خان قازان، نئجه آغلاماييم، نئجه بوزلاماييم؟ اوغولدا اورتاغيم يوق، قارداشدا قده‏ريم يوق! آللاه تعالي مني قارغاييبدير. بيگلر، تاجيم ـ تاختيم اوچون آغلارام. بير گون اولا، دوشم اؤلم يئريمده ـ يوردومدا كيمسه قالمايا“ (37،س.54).

قامبؤره بيگين نه‏دن قايغيلانديغيني بيلينجه قالين اوغوز بيگلري اوز گؤيه توتوب ”آللاه تعالي سانا بير اوغول وئرسين“ (37،س.54) دئيه دوعا ائديرلر. اونلارين دوعاسي مستجاب اولور. چونكو” اول زاماندا بگلرين آلقيشي آلقيش، قارغيشي قارغيش ايدي“ (37،س.54). باي بيجان بيگ‏ده قيزي اولماسيندان اؤترو بيگلردن آلقيش ـ دوعا ائتمه‏لريني خواهش ائدير. بيگلر اونوندا خواهشيني يئرينه يئتيريرلر. بئله‌ليكله، دوعانين مستجابليغيندان قامبؤره نين اوغلو، باي بيجانين ايسه قيزي اولور. بئله‌ليكله بئيره‏ك و بانو چيچه‏كده عادي يولونان، يعني ائپوسون ديگر پرسوناژلاري كيمي دوغولمورلار، اونلارين دوغولماسي تانري اراده‏سينين گئرچكله‏شمه‏سي كيمي باش وئرير. بيگلر اونلارين دوغولماسيندان اؤترو تانرييا ال قالديريرلار و هر ايكي اوشاق تانرينين راضيليغي، اونون بخششي كيمي بو دونيايا گلير. ائپيك منطيقه گؤره بو، بئله‏ده اولماليدير. بئيره‏ك و بانو چيچه‏ك اوچونجو بويون قهرمانلاريدير و اونلارين دوغوشو ديگر پرسوناژلاردان فرقلي اولماليدير.

  قيد ائتمه‏ليييك كي، بوجور غير عادي دوغولوش ديگر بوي قهرمانلارينا مناسبتده‏ده بو و يا باشقا بيچيمده وار. يعني ائپيك كاتاقوريياني تشكيل ائدير. بو اوزدن قازانين اوغلو اوروزون دوغولوشو غيرعادي دوغولوش موتيوي باخيميندان ماراقلي ماتئريال وئرير. داستاني ايزله‌يه‏ك. دوزدور، داستاندا اوروزون دوغولوشونون تصويري يوخدور، آنجاق ائپوسلار اوچون سجيه‏وي اولان تصويرـ تحكييه پرنسيپلري باخيميندان اوروزن دوغولوشو فورمولونو برپا ائتمك ممكوندور. داستاندا تصوير ائديليركي، قازان خان اوغلو اوروزودا گؤتوروب اووا چيخير. قازان خان بيگلري ايله بيرگه كافرلرله قارشيلاشير. وورشما باشلايير. اوروزو اسير گؤتورورلر. آنجاق قازانين بوندان خبري اولمور. دوشونوركي، اوغلو قورخاقليق ائديب، قاچيب ائوه گئديب. غضبله‏نيب اونو اؤلدورمه‏يه قرار وئرير. ائوه چاتديقدا آروادي ـ بويو اوزون بورلا خاتونلا قارشيلاشير. اوغلونو گؤرمه‏ين آنا قازان خانا اوز توتاراق دئيير:

قوروـ قورو چايلارا سوسالديم،

قارا دونلو درويشلره نذير وئرديم.

يانيما آلا باخديغيمدا قونشوما اييي باخديم،

اومانيما ـ اوسانيما آش يئديرديم

آج گؤرسم، دويوردوم،

يالينجاق گؤرسم، دونالتديم،

ديلك ايله بير اوغلو گوجله بولدوم(18،س.70).

دئمك اوروزدا عيني ايله بوغاج كيمي دوغولور. دوزدور، بورادا ائپيك قاليب مقامي وار. يعني داستانچي اوروزون بير اوغول اولاراق آنا اوچون قيمتلي ليييني بويوللا تصويرين شدتلي مقامينا سالير. باشقا سؤزله، بورادا اوروزون دوغولوشونون بئله تصويري همده پوئتيك فيگوردور. آنجاق بو پوئتيك فورمولون اؤزونده آرخئ گئنتيك مقاملار وار. بو فورمول تانريدان اولاد ديله مه يين فورمولودور و اونون بوتون ائلئمئنتلري ميفولوژي آرخائيكا، ريتوال ـ دوشونجه ايله باغليدير. دوغولوشون بئله قاليبي تورك داستانچيليغي اوچون سجيه‌ويدير. تورك داستانچيليغينين آذربايجان ائپيك مكانيندا كي انكشافينين محصوللاري اولان محبت داستانلاريميزداكي قهرمانين دوغولوشو فورموللاري اؤز استروكتورـ سئمانتيك ماهيتي اعتباري ايله ده ييشمز قاليب. مثلاً، ” قورباني“ داستانيندا عيني سيتواسييا ايله اوزلشيريك:

” گونلرين بير گونونده مير زالي خان آرواديني چاغيريب دئيير:

آرواد، بوتون بو ايشلر اونا گؤره بيزيم باشيميزا گليركي، بيزيم ذريتميز،آرخا ـ كؤمگيميز يوخدور. دئييرلركي، ائل دوعاسي مستجاب اولار. بير قوربان گؤتور، گئت اوجاغا، اورادا نذير پايلاياق، قوربان كسك، وئره ك يئتيم ـ يئسيره، بلكه، بير اولاديميز اولا.

صاباحي ميرزالي خان نذير ـ نياز، بيردنه ده كارلي قوربانليق گؤتوروب گئتدي اوجاغا.  نذيري پايلادي، قورباني دا كسدي. آللاه تعالي بونلارين قوربانيني قبول ائله‌دي. بئله كي، بوايشدن بير مدت سونرا ميرزالي خانين بيراوغلو اولدو“ (8، ايي ج.،س.5).

عيني سيتواسييا ـ فورموللا ” قورباني“ داستانينين  ديري وئرسيياسيندا (8، ايي ج.،س.5)، ” نوروز “ داستانيندا (8،ايي.ج.،س.153)،“آلي خان“داستانيندا(8،ايي ج.،س.185)،“ليلي- مجنون“ داستانيندا(13،س.324)، ” محمود و آغجا قوش“ داستانيندا          (21،س.87) و ساير داستانلاردا  قارشيلاشيريق. بوگؤستريركي، ميفولوژي سجيه‌لي دوغولوش موتيوي آذربايجان داستانچيليغينين اورتا عصرلري اوچونده سجيه‎ويدير.

غير عادي دوغولوش موتيوينين، يوخاريدا آييرديغيميزكيمي، ايكينجي تيپي درويشين وئرديگي آلما ايله باغليدير. قيد ائتمك ايسترديم كي، دوغولوشون بو موتيوي تكجه داستانلار اوچون يوخ ، ائله جه ده ناغيلار اوچون سجيه ويدير و داستان ـ ميف كونتئكستي باخيميندان بو مقام مهم دور. متنلر اوزره ايزله‌يه‌يك.” طاهر و زهره “ داستانيندا دئييليركي، قارامانين پادشاهي حاتم سلطانين و اونون قارداشي وزير احمدين اوشاقلاري يوخدور. گونلرين  بير گونونده  احمد وزير يئنه ده اوتوروب اولاد دردي چكيردي، بو زامان بير نوراني درويش داخيل اولوب، سلام وئردي. احمد وزير سلامين جوا بيني وئره ـ ندن سونرا قالخيب درويشين كشكولونوآلدي، ايچينه بير چنگه پول قويوب، درويشه قايتاردي. درويش قولتوغوندان بير آلما چيخاريب احمد وزيره وئريب دئدي:


        ـ آل، مرادين حاصل اولار، ـ دئيه چيخيب گئتدي...

...احمد وزير آخشاما كيمي آلمايا تماشا ائله دي. آخشام ياتاق يئرينه گيريب ياتدي. گئجه نين بيرعالمينده گؤردوكي، ائوين بيرطرفيندن ديوار ياريلدي. همين آلما وئره ن نوراني درويش ايچري گيردي. درويش اوزونو احمد وزيره توتوب دئدي:

ـ آي احمد وزير، دونن سنه وئرديگيم آلماني گؤتوروب گئده‌رسن حاتم سلطانين حضورونا. آلماني تن اورتاسيندان ايكي يئره بؤلرسن. بيرپارچاسيني سن يئيه‌رسن اؤز آروادين ايله، بير پارچاسينيدا حاتم سلطان اؤزآروادي ايله يئيه‌ر. انشا الله، هرايكينيزين اولادي  اولار“ (8، ايي ج.،س.103-102).ائله ده اولور. قارداشلار آلماني بؤلوب اؤز آروادي ايله يئييرلر. اونلارين بيرينين اوغلو، او بيرينين ايسه قيزي اولور.



عيني سيتواسييا ايله ديگر داستانلاردا دا اوزلشيريك. مثلاً، ” لطيف شاه “ داستانيندا (8، ايي ج.، س. 222)، ” شاه اسماعيل “ داستانيندا (9، س. 239)، ” شهري و مهري“ داستانيندا (21، س. 17 ـ 16)، ” آرزوـ قنبر “ داستانيندا (73 ، س.57) و سايرده بوموتيوين گئنيش تصويري وار. قيد ائده‌ك كي، درويشين وئرديگي آلما موتيوي ايله باغلي ماراقلي دئتاللارلا اوزلشيريك. يعني داستانلارداكي بوموتيو، دئمك اولاركي، عيني دير. آنجاق فرقلي دئتا للارا دا راست گلينير كي ، همين دئتاللارين داستان ـ ميف كونتئكستي ايله باغلي اهميتي وار. ” شاه اسماعيل“ داستانيني ايزله يك.

” شاه اسماعيل“ داستانيندا قندهارين پادشاهي عادل شاه مال ـ دولتينين اوچ قسميندن ايكيسيني فقيرـ فقرايا پايلاييركي، بلكه، اولادي اولسون. اونون بوحركتيندن سونرا قاپيسينا بير درويش گلير.

”پادشاه اونا پاي وئردي. درويش پايي آلماييب دئدي:

بيز پاي آلان درويشلردن دئييليك، پاي وئره‌ن درويشلرده‌نيك. درويش بو سؤزده ن سونرا جيبيندن بير آلما چيخاريب پادشاها وئريب دئدي:


ـ بو آلماني سوي، قابيغيني قولونلوغوندان دوغمايان قمر نشان ماديانا وئر، اؤزونوده ايكي قيسم ائله، بير قيسميني سن يئ، بير قيسميني ده آروادين يئسين. چوخ كئچمز بير اوغلونوز اولار... قمر نشان ماديانيندا بير قولونو اولار“ (9،س.239).


گؤسترمه‌ليييك كي، داستاندا كي بو موتيو آرخاييك تورك داستانچيليغي ايله باغلي چوخ ماراقلي بير دئتالي اؤزونده ساخلاييب. بورادا نه اينكي قهرنانين غيرعادي دوغولوشو، همده اونون آتينيندا غير عادي دوغولوشو تصوير اولونور. آذربايجان محبت داستانلاري سويه سينده بو دئتال نادردير. آنجاق تورك داستانچيليغي سويه سينده سجيه ـ وي دئتالدير. او معناداكي، اسكي تورك داستانلاريندا قهرمانين آتي چوخ فعالدير و اونون فعاليتي قهرمانين فعاليتي ايله بير سيرادا دورور. انسان و آتين فعاليتينين عيني ده ير قاتيندان قيمتلنديريلمه‌سي، اونلارين بير سئمانتيك جرگه‎يه سالينماسي محض آرخاييك شعورلا، ميفولوژي تفكورله باغليدير. آ.آسلانووون يازديغي كيمي، ” ابتدايي دوشونجه دايره سينده معاصر منطق (بورادا و سونرا معاصر منطق دئديكده يئني دؤور آوروپا عنعنه سينين محصولو اولان دونيا گؤروش سيستمي نظرده توتولور) باخيميندان   ” تميز“، بير جنسلي صينفلر، قوروپلار ( مثلاً: آداملار، آغاجلار، قوشلار، باليقلار، داشلار، سوروننلر و باشقا ) يوخدور. بورادا هر بير صينفه ( معاصر آنلاملا ) باشقا صينيف عنصرلري قاريشديريلير. بوتصنيفاتا گؤره، مثلاً طايفا ايچينده ياشايان قولدور، قويون ياتاغينا گيرميش جاناوار، قوش بالالاريني يئين اژدها، خيانتكار و باشقالاري بير بؤلگويه، صينيفه عاييد ائديلير. طايفادان قيراقدا ياشايان پهلوان، چؤلده اوو ائده ن جاناوار ( داها دوغروسو قورد )، كؤمكچي (خيرخواه) اژداها، خالق قصاصچيسي ايسه باشقا بيربؤلگويه عاييد ائديلير(20،س.10).


” شاه اسماعيل“ داستانيندان گؤروندويوكيمي درويشين وئرديگي آلماني تكجه پادشاهلا آروادي يوخ، عيني زاماندا هئچ زامان دوغماميش قمر نشان ماديان دا يئمه‎ليدير. بورادا قمر نشان ماديان، پادشاهين آروادي ايله عيني سئمانتيك سيرادا دايانير. آرواد گله جك قهرماني دونيايا گتيره جه يي كيمي، قمر نشان ماديان دا قهرمانين آتيني دونيايا گتيرمه‌ليدير. دوزدور محبت داستانلارينين استروكتورو بوتوولوكده عرفاني ـ تصوفوكودا تابعدير. يعني آرخاييك و كلاسيك قهرمانليق داستانلاريندان گلن استروكتور اورتا عصر آذربايجان محبت داستانلاري سويه سينده آرتيق تصوفله شميش، عرفاني‌لشميش، بوتون پوئتيك ائلئمئنتلري ايله تصوفي، حاق آشيغي كودونا تابع ائديلميشدير. آنجاق گؤروندويوكيمي، محبت داستانلارينين قهرمانليق داستانلاريندان آيريلماسي، آيريجا داستان تيپي كيمي انكشاف ائتمه سي بئله آرخاييك استروكتوردان گلن عنعنه‎لرين، دئتاللارين ايزيني هميشه يوخ ائده‎بيلمير. بونا سبب داستان استروكتوروندا اونون پوئتيك ائلئمئنتلرينين اؤزلرينين دايانيقلي مناسبتلر چئوره‎سينده قورولماقلاريدير. باشقا سؤزله، آتين دا معجزه‎لي شكيلده دوغولماسي بير دئتال كيمي قهرمانين معجزه‎لي دوغولوشو موتيوينين تركيبينده‎دير. باخ بورادا موتيوين اينواريانت سويه‎سي اؤزونو بروز وئرير. يعني موتيو داورانيش ستئرئوتيپي، حادثه، كولليزييا سخئمي اولماقلا دايانيقلي استروكتورا چئوريليب. موتيوين” يادداشيندا “ اولان اونون اؤزو ايله برابر متندن ـ متنه داشينير و بو، ترانسفورماسييالار زامانيدا قالير.


آلمادان دوغولوش اسكي بير آكتدير، بير باشا ميفولوژي دوشونجه ايله باغليدير. آ. ن. آفاناسيئو يازيركي، آلما ”حيات آغاجي“ـ نين ائله بير باشا اؤزودور. عاليمين فيكرينه گؤره، ”سماوي آغاج“ ساييلان بو آلمانين مئيوه‎سيني يئيه‌ن قوجا جوانلاشير، خسته ساغالير، كورون گؤزلري آچيلير، حتي بو آلمادا ” اؤلونو ديريلتمك“ قدرتيده واردير(22،س.220).


گؤركملي يازيچي ي. و. چمن زمينلي بو موضوعدا آذربايجان متنلري اساسيندا بحث ائده‎رك يازيركي، ”مليك محمد“ ناغيليندا بحث اولونان آلما آغاجينا بنزه‎ر ”آوئستا“ـ دا دا بير ”هاآپا“ آغاجي كور قصب دنيزينده بيتيب بوتون نباتاتا روح وئره‎رميش. بعضيلري هاآپاني ابدي حيات بخش ائده‎ن آغاجا بنزه‎ديرديلر. ”مليك محمد“ـ ده كي آلما آغاجي هاآپايا چوخ بنزه‎يير، آلماني يئيه‌ن جوانلاشير و ابدي حياتا واصل اولور(74،س.46).


بو مسئله‎دن بحث ائتميش م. ح. طهماسب دا ” مليك محمد“ ناغيليندا كي آلماني ” آوئستا “ ميفولوژي ائلئمئنتلري ايله علاقه‎لنديرميشدير. او يازير كي، ”... بوناغيلدا اساس مباحثه پادشاهين باغيندا اولان بير آلمانين اوستونده گئدير. بو آلمانين خارق الطبيعي خصوصيتلري واردير. اونو يئيه‌ن قوجالار جوانلاشير. او، بئله‎ليكله انسانا ابدي حيات وئرير. هئچ شبهه‎سيزديركي، بو آلما قديم ميدييا ديني فلسفه‎سينده خئيير آللاهي اولان آهورا مزدانين آللاهلار مكاني مقدس بئرئزسيت داغيندا اكميش اولدوغو حيات و ابديت آغاجينين سونرالار معين ده‎ييشيكليكلره اوغراميش تمثاللاريدير“ (65،س. 91).


ي. و. چمن زمينلي و م. ح. طهماسبين آذربايجان ناغيلارينداكي سئحيرلي آلماني ” آوئستا “ ايله علاقه‎لنديرمه‎سي تصادفي دئييل. آذربايجان، ايران، اورتا آسيا كيمي اسكي سيويليزاسييا زونالارينين ديني ـ ميفولوژي گؤروشلريني اؤزونده جمعلشديره‎ن ” آوئستا “ـ دا آلمانين حيات آغاجي ايله باغلي اولماسي تماميله نورمال ميفولوگئمدير. بو باخيمدان، آذربايجان ناغيلارينداكي آلمانين ” آوئستا “ ميفلري ايله علاقه‎لنمه‎سي تيپولوژي گليشمه‎لر زمينينده ممكوندور. ديگر طرفدن، آلمانين اولاد وئرمه‎سي ميفده دونيا آغاجي كومپئلئكسي ايله باغليدير. دونيا آغاجي دونيانين ميفولوژي مودئلي كيمي چوخ گئنيش فونكسييالارا ماليكدير. او، همده حيات آغاجيدير. بو باخيمدان، آلمانين خصوصي ايله آذربايجان ناغيللاري سويه‎سينده تكجه ” آوئستا “ ميفلري ايله علاقه‎لنديريلمه‎سي دوزگون دئييلدير. آذربايجان فولكلور ـ ميفولوژي متنلري، خصوصي ايله ائپوسلاري بونون ان رنگارنگ فورمالاريني تقديم ائدير. ” كيتابي دده قورقوت“ بو باخيمدان چوخ ده‎يرلي منبعدير. ” كيتابي دده قورقوت“ ـ ون سككيزينجي بويوندا تپه گؤزون دوغولماسي سؤزون لغوي معناسيندا معجزه‎دير. بويدان بللي‎دير كي، آروزون قونور قوجا ساري آدلي چوباني اوزون بينار دئييلن بولاغين اوستونه گلير. قويونلار بولاقدا چيمن پري قيزلاريني گؤرجك هوركور. چوبان پري‎لردن بيريني توتور و ناموسونا توخونور. آيريلاركن پري اونا دئيير :



ـ ”چوبان، ايل تمام اولجاق منده امانتين وار، گل آل. آمما اوغوزون باشينا زوال گتيردين! چوبان بو ييغيناغي گؤرجك عبرت آلدي، گئري دؤندو. ساپان داشينا توتدو. اوردوقجا بؤيودو. ييغناغي قويدو قاچدي، قويون آردينا دوشدو. مگر اول دم بايندير خان بيگلر ايله سئيرانا گئتميشلردي.


بو بينارين اوزه‎رينه گلديلر. گؤردولر كيم، بير عبرت نسنه ياتير، باشي ـ گؤتو بليرسيز. چئوره آلديلار. ائندي بير ييگيت ده‎پدي. ده‎پديكجه بؤيودو. بير قاچ ييگيت دخي ائنديلر، ده‎پديلر. ده‎پديكلرينجه بؤيودو. آروز قوجا دخي ائنيب ده‎په‎له‎دي. ماهموزو توقوندو. بو ييغناق داغيلدي، ايچيندن بير اوغلان چيخدي. گؤوده‎سي آدام، تپه‎سينده بير گؤزوار “ (37،س.90).


گؤروندويو كيمي، تپه گؤز معجزه‎لي يول ايله دوغولور، اونون دوغولوشو يوخاريدا وئرديگيميز اوچ  تيپدن اوچونجويه عاييددير. يعني تپه گؤز نه آلقيش ـ دوعا ايله (بيرينجي تيپ)، نه درويشين وئرديگي آلما واسطه‎سيله (ايكينجي تيپ) دوغولور. اونون دوغولوشو اؤزونه مخصوصدور و بيز بوتيپلي دوغولوشلاري ”ديگر تيپلي معجزه‎لي دوغولوشلار“ آدي آلتيندا قيد ائتديك. 


تپه گؤز باساتين آنتي قونيستيدير، يعني سككيزينجي بويون قهرماني باساتدير. اودا عادي يولونان دوغولمور. اونو قاغان آسلان بؤيودور. بو باخيمدان، تپه گؤزون و باساتين دوغولمالاري اسكي ميفولوژي گؤروشلرين داستان متني سويه‎سينده گئرچكلشمه موتيوي اولاراق معجزه‎لي دوغولوشون دوآل تيپيني تقديم ائدير. يعني باسات بير قهرمان اولاراق غيرعادي دوغولوش موتيويندن ” كئچديگي“ كيمي، تپه گؤزده عيني موتيودن كئچمه‌ليدير.


”ياخشي ـ يامان“ داستانيدا غيرعادي دوغولوشلا باغلي ماراقلي موتيو واريانتي تقديم ائدير : ” بير كيشي اوزاق سفره يوللانير. خيلي گئده‎ندن سونرا گئجه‎له‎مك اوچون بيركنده دؤنور. تانيماديغي بير قاپيني دؤيور. ائو صاحبي اولان ارله ـ آرواد اونو ياخشي قارشيلاييرلار. آتينا و اؤزونه يئر وئريرلر. قوناق گؤروركي، بوگؤزه‎ل انسانلارين اولادي يوخدور. يولا دوشوب گئدركن دئيير :


ـ زامان قارداش، ياخشي باجي، ياراداندان بيرجه ايسته‎ديگيم واركي، سيزه بير اولاد وئرسين. سيزكي بئله خوش خاصيت انسان سينيز.


آرادان بير ايل كئچير. خبر گليركي، قوناق قاييديب گئري.

ياخشي دئيير :


ـ آي زامان، قوناق بيزدن اوشاق سوروشاجاق. گؤره‎جك يوخدور، غمگين اولاجاق. دئييره‎م بيراورگه‎نجك دوزه‎لديم، ديوه‎ك داشيني اوشاق كيمي بله‎ييم، قويوم اورا. سوروشاندا گؤستريب دئيه‎ريك كي ، اوشاغيميز اولدو. قوي قوناغيميز مايوس اولماسين.

بئله ده ائله‎ييرلر. قوناق اورگنجه‎يي گؤروب سئوينير. ايره‎لي يئريييركي، اوشاغين اورگنجه‎يينه هديه قويسون، اوشاق آغلايير. ارله آرواد بو ايشه مات قاليرلار.“ (73،س.45). داشدان دوغولموش بو اوشاغين آديني له‎له قويولار. له‎له‎نين ديليندن دئييليميش باياتي اونون معجزه‎لي دوغولوشو حاققيندا فولكولور دونيا گوروشونو بير باشا تقديم ائدير:




” ائله‎مي، داشدان من،




كيپريكدن من، قاشدان من.




نه آتام وار، نه آنام،




يارانميشام داشدان من. (73، س. 46)



قيد ائده‎ك كي، بو داشدان دوغولما موتيويدير. چوخ قديم ميفيك دونيا گؤروشله باغليدير. اونو سيستملي اولاراق آراشديرماميشدان قاباق بير ميف متنينه دقت ائده‎ك:


” بير گلين، واخت گلير، وعده چاتير، يوكونو يئره قويور. گلين اوشاغا باخاندا آز قالير كي، ده‎لي اولسون. اوشاق آنادان اؤلو دوغولموش.گلين ارينين قورخوسوندان تئز اوشاغي گيزله‎ديب اونون يئرينه بئشيگه داش قويور و باشلايير ييرغالاماغا.


اري ائوه قاييداندا آروادينين بارـ يوكونو يئره قويدوغوندان چوخ سئوينير. بئشيگه طرف گئديركي، اولادينا باخسين. گلين تئز يئريندن قالخير. ديلي توتار ـ توتماز دئييركي، تزه‎جه يوخويا گئديب، اويادارسان. كيشي داي گئتمير، بير آز گؤزله‎يير، آمما صبري چاتمير. آروادين سؤزونه باخمير، اؤزونو سالير بئشيگه. گؤروركي، يئرينده گؤزه‎ل بير اوشاق وار. آمما هر ايكيسيني حيرت بورويور. آرواد گؤروركي، بئشيگه قويدوغو داش اوشاق اولوب. كيشي‎ده چاشير كي، بير گونلوك اوشاق : ” نه آتام وار، نه آنام، يارانميشام داشدان من“ ـ دئيه ماهني اوخويور“ (14،س.82-81).


گؤروندويو كيمي، ” ياخشي ـ يامان “ داستانينداكي معجزه‎لي دوغولوشلا بو ميفده كي دوغولوش عيني‎دير. اصلينده داستانداكي موتيو ـ سيتواسييا و ميفده كي سيتواسييا بيرـ بيريندن متن تيپينه گؤره فرقله‎نن واريانتلاردير. هر ايكيسي معجزه‎لي، ياخود غيرعادي دوغولوش تصوير ائدير. او بيري طرفدن بو متنلر تكجه سئمانتيك ائلئمئنتلرينه گؤره يوخ، فورمال اوخشارليق باخيمينداندا علاقه‎ليدير. ايستر ” ياخشي ـ يامان“ داستانيندا، ايسترسه‎ده ميفده دوغولموش اوشاق عيني ماهني (جزئي واريانت فرقلري ايله) اوخويورلار.


داشدان دوغولما بير طرفدن داشا ايناملا باغليدير، او بيري طرفدن قهرمانين غيرعادي دوغولوشونون تصوير واسطه‎سي كيمي چيخيش ائدير. داش، تورك ميفولوگيياسيندا كولتلار سيراسينا داخيل اولان ميفولوژي اوبرازدير. يئر آنا ايله باغليدير. اونونلا باغلي ايستر آذربايجان متنلرينده، ايسترسه‎ده ديگر تورك خالقلارينين ميفولوگيياسيندا سايسيز متنلر موجوددور. آذربايجان ميفولوژي متنلر ايچريسينده اولان بيرسجيه‎وي متن ـ اينفورماسييا داشلا باغلي ايناملارين ميفولوژي ماهيتيني آدئكوات تصور ائتمك اوچون ماراقلي ماتئريال وئرير :


” قيزيلجا كندينين ياخينليغيندا بير تپه وار. آدينا دابان تپه‎سي دئييرلر. اورادا اولان داشلار اوجاقدي. اونلار گؤيدن دوشوبلر، كئچميشي‎ده بيليرلر، گله‎جه‎ييده. آداملارين درديني‎ده بيليرلر، درمانلارينيدا. اورادا اولان داشلاردان بيري قالانلاريندان چوخ بؤيوكدور. ائل آراسيندا همين داش او بيرلرينين آناسي حساب اولونور. بالاجا داشلاردا اونون بالالاريدير. آنا داش هميشه بالالايير“ (14،س.82).


بو ميفولوژي متن داشدان دوغولان قهرمان اوبرازينين داستان ـ ميف كونتئكستينده كي سئمانتيك دورومونو آشكارلاماغا كؤمك ائدير. گؤروندويو كيمي، بو ميفده بير باشا اولاراق انسانلاردان صحبت گئتمير. ميفولوژي پرسوناژلار يالنيز داشلاردير. بو داشلار ماراقليديركي، محض انسان كيميدير. آنجاق اونلارين انسانلارا مخصوص علامتلري معجزه‎لي، ساكرالدير. داشلار انسان كيمي بالالايير، ياشايير، دوشونور. اونلارين كئچميشدن و گله‎جكدن خبر وئرمه‎لري ساكرال فونكسييادير و بونون بئله اولماسي همين داشلاري ساكرال فونكسييا داشيييجيلاري (قورقود آتا، مودروك قوجا، درويش و باشقا) ايله بيرسيرايا قويور. اوغوز ـ تورك ميفينده كئچميشدن، خصوصي ايله گله‎جكدن سوراغ وئرمه قورقودون فونكسيياسيدير. ميفده كي داش اونونلا عيني فونكسيياليدير. بورادا ميفولوژي دوشونجه‎نين اوبرازلاشديرما پرنسيپينين تظاهرونوگؤروروك. ميف دونياني حسي، مادي طرفلريندن قاورايير. گؤروندويوكيمي، اونون اوبرازلاشديرماسيندا قورقودلا داش عيني سيرادا دايانير بو باخيمدان ميفده انسانلا داش آراسيندا اولان فرق اونلارين كيفيتينده يوخ، فونكسيياسيندادير. داشدان دوغولوش اوشاقلار اوخودوقلاري ماهني‎دا اؤز منشألريني بيلديرير. بو منشأ داشا باغلانير. وئرديگيميز ايكينجي ميف ايسه داشين ساكرالليغينين ميفولوژي دونيا مودئلي‎نين هانسي خرونوتوپ (مكان ـ زامان) ده‎يري ايله باغلانديغيني گؤسترير.


گؤردويوموزكيمي، سونونجو ميفده داشلارين گؤيدن گلديگي بيلديريليركي، بودا اونلارين تانري منشأئي اولدوغونو گؤسترير. بئله‎ليكله، تورك داستانچيليغيندا قهرمانلارين تانري اوغوللاري سيراسينا داخيل اولماسي نظردن كئچيرديگيميز آذربايجان داستان و ميف متنلري سويه‎سينده بوتون ميفولوژي ” تئخنولوگيياسي“ ايله آچيق شكيلده وار. باشقا سؤزله، بيز بير داستان (”ياخشي ـ يامان“) و ايكي ميف متني واسطه‎سيله ميفولوژي پروسئسي (معجزه‎لي دوغولوش) اونون سيستمينده گؤرمك امكاني الده ائتديك.


فولكلورشناس ب. عبدالله يازيركي، طبيعت و جمعيتده كي ده‎ييشمه، عوض‎لنمه‎لرينده داشلارا تأثير ائتمه‎ديگيني مشاهده ائده‎ن انسانلار اونلاري ابدي‎ليك تمثالي سانميش، ايلاهي قدرتده اولدوقلاريني، هر شئيي بيلديكلريني دوشونموشلر (2، س. 127- 126 ).


داشين معجزه‎لي دوغولوش موتيوي ايله علاقه‎لنمه‎سي بير تصادف اولماييب گئنيش ياييليميش حادثه‎دير.گؤركملي ائتنوقراف آ.ي.شتئنبئرق يازيركي، اوروق شامانلاري ايپي داشا باغلاييب دارتا ـ دارتا: ائي داش، سن اوزون عؤمورلو هرشئيي بيله‎نسن. ناخوشلوغون نه‎دن اولدوغونو سؤيله، ـ دئيه اونا مراجعت ائديرلر. (76، س.377). آلتاي ائپوس قهرماني  ماآداي قارا دوغلولاندا اونون سول اووجوندا دوققوز بوجاقلي قاراداش، ساغ اووجوندا ايسه يئتدي بوجاقلي بوز داش وارميش. همده بوداشلار سئحيرلي ايميش و قهرمانا گوج، قوت وئريرميش (45، س.84 ).

داش بو معنادا گئنيش ياييلميش ميفولوژي اوبراز، اينانيش اوبيئكتيدير. اوندا ساكرال ، ميفولوژي گوج وار. او، اولاد وئرير. باشقا سوزله، وئريملي‎ليك ساكرال اوبيئكتين، كولت اوبيئكتينين، پرستش ائديلن، تاپينيلان اوبيئكتينين فونكسييونال سئمانتيكاسينا داخيلدير. بونوآشاغيداكي وصف ـ حال نمونه‎سيندنده گؤرمك اولور:




وسمه‎ني قاشدا سينا،




عاغيلي باشدا سينا،




باختيني داشدا سينا. (2، س. 51)

بئله‎ليكله، داش عيني زاماندا باختين سيناق اوبيئكتيدير. باشقا سوزله، بخت وئرير. بوتون بو دئييله‎نلر گؤستريركي، داشدان دوغولما آذربايجان داستانلارينين موتيوي سيراسينا داخيل اولماقلا فراقمئنتار، تصادفي سيرا تشكيل ائتمير. داشلا باغلي ايناملار تورك ميفولوگيياسيندا مهم يئر توتموشدور. بو باخيمدان داشدان دوغولما داستان ـ ميف كونتئكستينه، غير عادي دوغولوش موتيوينين مهم حلقه‎لريندن بيريني تشكيل ائدير. دوزدور، بو ميفولوژي منشألي موتيو داستانچيليقيدا گئنيش ياييلماسادا، گؤروندويو كيمي، ميفولوژي متنلر چئوره‎سينده اونون يئري ثابت دير.

گؤروندويوكيمي، غير عادي دوغولوش موتيوي آذربايجان داستانلارينين ثابت استروكتور ائلئمئنتي كيمي ميفله باغليليغيني اؤز داخيلي استروكتوروندا جدي شكيلده قورويوب، ياخود باشقا جور دئسه‎ك، داستان ـ ميف كونتئكستي داستان موتيولري سويه‎سينده اؤزونو جدي شكيلده گؤسترير. موتيولر حادثه‎لرين داشلاشميش سخئملري كيمي ان ايلكين ستيواسييالاري اؤزونده قورويور. بو باخيميندان، ميفولوژي منشألي موتيو داستاندا اشتراك ائده‎رك اونون ائپيك منطق قانونلارينا تابع اولماقلا اؤز استروكتوروندا ميف سخئمي ايله ياشاماقدا دوام ائدير. بو باخيمدان، موتيوين داستاندا سارسيلماز فونكسييا سي وار، آنجاق موتيو اؤز داخيلي استروكتورونا ماليكدير و همين استروكتور بير باشا ميفدن گلير. بئله‎ليكله، داستان ـ ميف مناسبتلري اؤزلري‎ده چوخ مركب استروكتورا ماليكدير و بومناسبتلر ائپيك تحكييه‎نين ياشاريليغي سويه‎سينده جانليليغيني دوام ائتديردير. يعني اصلينده بئله فيكيرله‎شمك اولوركي، ميف اؤز ائپوخاسينين دوشونجه واحدي كيمي فونكسييونال آكتوالليغيني تاريخين درينليكلرينده چوخدان ايتيريب. آنجاق داستان ـ ميف مناسبتلري گؤستريركي، ميف بير متن، بيرائلئمئنت، بير موتيو و ساير سويه‎لرده ترانسفورماسييالارا اوغراياراق ”ياشايير“. باشقا سؤزله، داستان اؤزو ائله ترانسفورماتيو دئمكدير.


داستان ـ ميف كونتئكستينه ان اوغورلو ماتئريال وئره‎ن موتيولردن بيري آد قويما ـ آد وئرمه موتيويدير. آد وئرمه ميفولوژي دوشونجه‎ده چوخ مركب ميفولوژي ـ نوميناتيو پروسئسلرله باغليدير. شئيلره آد وئرمه، آدلانديرما يولو ايله دونياني منيمسه‎مه، قاوراما ميفولوژي دوشونجه‎ده مهم يئر توتور. بو باخيمدان، آد وئرمه بير موتيو كيمي ائپيك متنلردن، اوجمله‎دن داستان متنلريندن كئچير.


آد وئرمه منيمسه‎نيلن، قاورانيلان دونيانين، ميفولوژي دونيا مودئلي‎نين ان مختلف قاتلاري، اوجمله‎دن ائتنيك سفئرا ايله سيخ باغليدير. اصلينده ميفده ائتنيك سفئرا ايله باغلي اولمايان هئچ نه يوخدور. آنجاق داخيلي تصنيفاتدا دونيا بؤلگوسونده كوسموس (دونيا، طبيعت)، ائتنوس(انسان، جميعت) و زامان قاتلاري گلوبال كاتئقورييالار اولماقلا ميفولوژي دوشونجه‎نين استروكتور مناسبتلرينين اساسيندا دورور.


آد قويما مركب ميفولوژي ـ نوميناتيو پروسئس اولماقلا ائپيك دوشونجه‎نين دوزه‎نله‎نمه‎سينده، سيستمه چئوريلمه‎سينده ائپيك ائلئمئنت كيمي چيخيش ائدير. اونون ائپيك سيتواسيياسي رئال پراقماتيك دوشونجه‎نين اؤز استروكتوروندان گلير. آت اوستونده دوغولان، آت اوستونده ياشاييب اؤله‌ن توركون دوشونجه‎سينده عنعنه‎يه باغليليق حديندن آرتيق گوجلو اولموشدور. بو باخيمدان آد وئرمه‎نين اؤزو تورك دوشونجه‎سينده عنعنه كونتئكستيندن دركه آسان گلير. اؤنجه ائتنيك ـ نوميناتيو فاكتلارا دقت ائده‎ك.


اوغوز قبيله‎لريندن بيرينين آدي ” كانقلي“ـ دير. منبعلردن بللي اولوركي، اوغوزخان دؤيوشلرين بيرينده چوخلو غنيمت الده ائدير. بونو يوردا آپارماق اوچون يوكله‎نه‎جك واسطه اولمور. اوردودا كي عسگرلردن بيري فيكيرله‎شيب آرابا دوزه‎لدير. بو آرابا گئده‎ركن ” قانق ـ قانق“ سسي چيخارديغيندان اونا ” كانق“ آدي وئريلير.           ” كانق“ـ ي، يعني آرابا دوزه‎لده‎ني ايسه اوغوزخان ” كانقلي“ آدلانديرير. (59،س.84، 39،س. 43، 77،س. 53-52، 51، س. 170، 41، س. 22).


گؤرونديوكيمي، بورادا آدلانديرما اوغوزخانا عاييد ائديلير. بو، چوخ مهم مقامدير. ميفولوژي اينفورماسييا همين دوشونجه‎ده صاحبسيز، عنوانسيز اولمور. بورادا هر بير حادثه، ميفولوژي تئرمينله دئسه‎ك، ساكرال پرئسئدئنت هانسيسا ميفولوژي گوجه، قوه‎يه (اوبرازا) عاييد ائديلير. اينديكي حالدا بو اوبراز اوغوز كاغانيندير. ديگر طرفدن، بورادا كي اينفورماسييا خالق ائتيمولوگيياسي سويه‎سينده‎دير و بو، دوغروداندا بئله دير. چونكو كانقلي طايفاسينين آدي بو يوللا يارانا بيلمز. بيز بورادا اينقووپوئتيك آناليز آپارماديغيميز اوچون سؤز ـ آدين ميفولوژي ائتيمولوگيياسينا ائنميريك. دقت چكن مقام آدين رئال ائتيمولوگيياسينين بو آد داشييانلاري اولان ائتنوسون اؤزونه آدوئكت شكيلده يوخ، محض ميفولوژي شكيلده، يعني اتيمولوژي اولاراق بللي اولماسيدير. كانقلي آدي ايله باغلي ايضاح ـ متن همين پرئسئدئنتين ائتيولوژي، يعني ايضاح ائديجي ميفلر سيراسينا عاييد اولدوغونو گؤسترير. بو باخيمدان، گؤستريلن ايتيمولوژيك تكجه بو حادثه ايله باغلي اولماييب، تورك فولكلور سيستمينده چوخ گنيش يئر توتور. بونو كانقلي آدي ايله عيني سئمانتيك سيرادا دايانان قيپچاق آدينين يارانماسيدا آيدين گؤسترير.


بوآدلا باغلي ايكي معلومات واردير. اونلاري داستان ـ ميف كونتئكستي ايله علاقه‎لنديرمكله تحليل ائده‎ك.


اوغوزخان ايت ـ باراكلارا ايلك هجوموندا غاليب گله بيلمير. او، اوردوسونو ايكي چاي آراسيندا كي بير آدادا يئرله‎شديرير. اوردودا اري دؤيوشده اؤلدورولموش بير حامله قاديندا  وار ايدي. بورادا قادينين آغريسي توتور. او، آداداكي آغاجين اويوق يئرينه، كوغوشونا گيريب بير اوغلان دوغور. خبري اوغوزخانا چاتديريرلار. اوشاغين آتاسي اولماديغي اوچون اوغوزخان اونو اوغوللوغا گؤتورور و آغاجين كوغوشوندا دوغولدوغو اوچون اونا قيپچاق آديني وئرير. قديم توركلرده ايچي اويوق، كوغوشلو آغاجا قيپچاق دئييليرميش. بوتون قيپچاق قبيله‎سي همين قيپچاغين تؤره‎مه‎سيدير (59،س.84، 39،س. 43، 51، س.171، 41،س.23).


ديگر ائپيك اينفورماسييادا دئييليركي، اوغوزخان اوردوسو ايله گليب ايتيل (وولقا ـ م.ج) آدلي چايين ساحيلينه چاتدي. اوغوز تعجبله چايا باخيب : ” ايتيلين سولاريني نئجه كئچه‎جه‎ييك؟“ـ دئيير. اوردودا نسلي ـ نجابتلي ساييلانلاردان اولان اولوق اوردو بيگ ساحيلده كي آغاجلاري كسيب بيرـ بيرينه باغلايير. و چايا بوراخير. اوردو اونون اوستوندن او بيري ساحيله كئچير. بونا چوخ سئوينه‎ن اوغوزخان اولوق اوردويا دئيير : ” سن بورادا بيگ اولاراق قال. آديندا ” قيپچاق“ اولسون“ (39،س.45- 44، 51،س. 171، 41، س.23).


بورادا دقت چكن مقام اوندان عبارتديركي، هر ايكي ائتنونيمين ايضاحي محض همين متنلرده اولدوغوكيمي دئييلدير. اگر ” كانقلي“ آديندا ايضاح بير قده‎ر منطيقلي گؤرونوردوسه، اينديكي حالدا ايضاح داها منطيق‎سيزدير. آرابانين چيخارديغي سس اويغون اولاراق آرابا ” كانق“ آدلانديريلير و بونا اويغون ” كانقلي“ دوزه‎لديلير، آغاجين كوغوشونون ” قيپچاق“ آدلانماسي سببي ايله اوشاق قيپچاق آدلانديريلير. آخيرينجي حالدا اولوق اوردويا نييه قيپچاق دئييلمه‎سي بللي اولمور. دوزدور اودا آغاجلاردان سال دوزه‎لدير. آنجاق بو، معلوماتين اؤزونده آيدين ايضاح اولونمور. گؤروندويو كيمي، معلوماتلار ائتيولوژي سجيه‎ليدير و بوتون حاللاردا بو ائتيولوگييا ميفولوژي قايناغا ماليكدير. يعني اوغوزلارين اولو باباسي، افسانه‎وي اوغوزخانا باغلانير. بورادا دقت چكن بونون محض بئله اولوب ـ اولماماسي يوخ، معلوماتين باغلانديغي منبعدير. اينديكي حالدا بو منبع اوغوزخاندير. اوغوزخان ايسه اوغوزلارين، عموميتله توركلرين ائپيك ـ ميفولوژي سيستمينده مهم يئر توتور. داستان ـ ميف كونتئكستيندن باخاندا مهم گؤرونن اينديكي حالدا بودور. آد وئرمه بوتون حاللاردا معين ساكرال اوبيئكتله، ساكرال گوجون داشيييجي‎سي اولان اوبرازلا باغلي اولور. داستان ـ ميف كونتئكستينده بونون اوچون بيزه ان گره‎كلي اؤرنه‎كلري” كيتابي دده قورقوت“ وئرير.


اوغوز ائپوسو تدقيقاتچيلاريندان ف. بايات آد وئرمه ايله باغلي يازيركي، بو، ”...ريتوال ـ ميفولوژي سجيه‎لي اولوب اينيسيياسييا (اؤلوب ـ ديريلمه ـ م.ج) مراسمي ايله باغليدير. يعني قهرمان بير ستاتوسدان  باشقا ستاتوسا كئچديگي
 زامان باش وئرير. ائپيك عنعنه‎ده بئله اينسيياسييا مراسمي اوشاقليق دؤوروندن آلپ‎ليق دؤورونه كئچيد كيمي تقديم اولونور(23،س.20).


” كيتابي دده قورقوت“ـ دا محض بو شكيلده اولان آد وئرمه، يعني ” اوشاقليق دؤوروندن آلپ‎ليق دؤورونه“ كئچيد ايله باغلي آد قويمانين ماراقلي اؤرنه‎كلري ايله اوزله‎شيريك كي، اونلاردا داستان ـ ميف كونتئكستي ايله علاقه‎داردير.


قيد ائده‎ك كي، ” كيتابي دده قورقوت“ـ دا آد قويما دده قورقودلا علاقه‎لنير. يعني آد وئرمه دده قورقودون فونكسيياسيدير“. كوراوغلو داستانيندا بو ايشي كوراوغلو يئرينه يئتيرير. محبت داستانلاريندا بو، محض ميفولوژي سجيه‎لي حامي (حمايت ائده‎ن) اوبرازلارلا (خضر، حضرت علي، درويش و سايره) باغليدير. هر حالدا، آد وئرمه بوتون حاللاردا ساكرال اوبرازلاردان گلير.


مثلاً، ” ماناس“ داستانيندا جاكيب اوغلونون دوغولدوغو گون ضيافت تشكيل ائديب آد قويما مراسمي كئچيرير. ييغيلانلاردان خواهيش ائدير كي، اوغلانا آد وئرسينلر. بو واخت كيمليگي و هاردان گلديگي بللي اولمايان آغ پالتارلي مجلسه داخيل اولوب اوشاغا ماناس آدي وئرير. ياخود، ” آلپاميش“ داستانيندا حضرت علي اوشاغا آلپاميش آدي وئرمكله برابر، اليني اونون كوره‎يينه وورماقلا همده اوخ باتماز، قلينج كسمز ائدير. يعني هم ماگيك آد، عيني زاماندا يئنيلمز گوج، قوه وئرير. (23،س. 19- 18، 21).


دئمك،” ماناس“ داستانينداكي آغ پالتارلي، ” آلپاميش“ـ دا كي حضرت علي،    ” كوراوغلو“ـ دا كي كوراوغلو و ” كيتابي دده قورقوت“ـ دا كي دده قورقود آد وئرمه فونكسيياسي باخيميندان بيرله‎شيرلر. بو او دئمكديركي، بونلارين مختلف آدلار داشيماسينا باخماياراق ميفولوژي فونكسييالاري عيني‎دير.” كيتابي دده قورقوت“ـ ا اوزتوتاق.


بيرينجي بويدا دئييليركي، بايانديرخانين بير بوغاسي و بير بوغراسي واردير. او، بير دفعه يازدا، بير دفعه‎ده پاييزدا آغ مئيداندا بونلاري دؤيوشدورور، بيگلريده تماشايا چاغيرارميش. بئله گونلرين بيرينده ديرسه خانين اوغلو اوچ اوشاقلا همين آغ مئيداندا آشيق  ـ آشيق اويناديقلاري زامان بوغاني اورايا بوراخيرلار. اوشاقلار قاچاندا، ديرسه خانين اوغلو يئريندن ترپنمير. بوغا اونون اوستونه گلير. گاه اوغلان بوغاني سورويور، گاه بوغا اوغلاني. نهايت، اوغلان بوغاني ييخيب باشيني كسير. اوغوز بيگلري اوغلاندا بوهونري گؤردوكده طلب ائديرلركي، ” دده قورقود گلسين، بو اوغلانا آد قويسون، بينه‎سينجه اولوب باباسينا وارسين. باباسيندان اوغلونا بگليك ايسته‎سين، تاخت آليب وئرسين“، ـ دئديلر.


چاغيرديلار، دده‎م قورقود گلر اولدو. اوغلاني آليب باباسينا واردي.دده‎م قورقود اوغلانين باباسينا سؤيله‎ميش، گؤره‌ليم، خانيم، نه سؤيله‎ميش ـ آيدير :

           

 هئي ديرسه خان، بگليك وئرگيل بو اوغلانا،


          

تاخت وئرگيل، اردمليدير !




بوينو اوزون بدوو آت وئرگيل،




بينر اولسون هونر ليدير!




آغ آييلدان تومن قويون وئرگيل بو اوغلانا،




شيشليك اولسون اردمليدير!




قايتاباندان قيزيل دوه وئرگيل بو اوغلانا،




يوكلت اولسون هونرليدير!




آلتون باشليق بان ائو وئرگيل بو اوغلانا،




كؤلگه اولسون، اردمليدير!




چيگني قوشلو جوببه دون وئرگيل بو اوغلانا،




گئيه‎ر اولسون هونرليدير.


بايانديرخانين آغ مئيدانيندا بو اوغلان جنگ ائتميشدير. بير بوغا اؤلدورموش، سنين اوغلون بوغاج اولسون! آديني بن وئرديم، ياشيني آللاه وئرسين“ (37،س. 41 ـ40) .  


دقت ائده‎ك. بوغاج بوغاني اؤلدوره‎نه قده‎ر اوشاق ساييليرميش. بورادا اوشاقليق شرطيدير. صحبت هله ايگيد، آلپ كيمي قبول اولونمايان واختدان گئدير. بوغاج بوغاني اؤلدوره‎ندن سونرا آد آلير. بوآد اونون آلپليق آديدير. چونكو او، بو آدلا برابر يئني ستاتوس آلير، اوغوز جمعيتينده، سوسيال، سياسي، معنوي سفئرالاردا معين يئر توتور. او، تكجه قوروجا اولاراق آد آلمير. آدلا برابر اونا تاخت، بوينو اوزون بدوو آت، ” تومن قويون“، قيزيل دوه، آلتون باشلي بان ائو، چيگني قوشلو جوببه دون وئريرلر. نه قده‎ركي، بوغاني اؤلدورمه‎ميشدي، يعني ايگيدليگيني ثبوت ائتمه‎ميشدي، او، بونلارين هئچ بيرينه ماليك دئييلدي. دئمك، ايگيدليگ ائديب آد آلماقلا او، اصلينده يئني سوسيال ستاتوسا كئچميش اولور و بو باخيمدان، آد محض همين ستاتوسون گؤستريجيسيدير.


” بوغاج“ آديندا نومينال اولاراق ” بوغا “ سؤزو وار. آنجاق بوتون حاللاردا ايگيدليك گؤستره‎ركن آلينان آدين همين حادثه ايله باغلي سؤز اولوب ـ اولماماسي آرتيق علمي پروبلئمدير. بو باخيمدان، ديگر حاللارا دقت ائتمك گره‎كدير.


” كيتابي دده قورقوت“ـ دا اوشاقليقدان ايگيدليگه كئچمه ستاتوسو اون بئش ياشدا اولور. باشقا سؤزله، اوغوز جمعيتينده بئله‎دير. آنجاق بو او دئمك دئييلديركي، اون بئش ياش بوتون تورك عنعنه‎سي اوچون ثابت‎دير. مثلاً، اورخون ـ يئني‎سئي يازيلاريندان معلوم اولوركي، گؤي توركلرده آد آلما ياش حدي اون دور (23،س.20). آلتاي ـ تورك ناغيللارينا اساسلانان بهاءالدين اؤگه‎ل يازيركي، ”...چوجوقلارا آد قويما تؤره‎ني (مراسمي ـ م.ج) يئتدي ياشيندا ياپيليردي. چونكو چوجوق كندينه (اؤزونه ـ م.ج) بير آد بولماق اوچون قان تؤكمه و باش كسمه امكانيني آنجاق يئتدي ياشيندا بولا بيليردي. اون يئتدي ياش ايسه بير باهاديرين ان اولغون چاغيدير(51،س. 312).


گؤروندويو كيمي، آد آلما توركلرده بير ثابت ائلئمئنت اولماقلا مختلف ياش حدلري ايله باغلي اولموشدور. ” كيتابي دده قورقوت“ـ دا دا بونون ياش حدي وارـ اون بئش ياش.


” كيتابي دده قورقوت“ـ دا بئيره‎گين اوشاقليق آدلارينين هم ” بامسي“، همده         ” بوز اوغلان“ اولدوغونو گؤروروك. اونونلا باغلي اولان بويدان بللي اولوركي، بايبؤره اوغلو اولاندان سونرا تاجيرلري روم ائلينه گؤنده‎ريركي، اوغلو اوچون ياخشي ـ ياخشي آرمغانلار آلسينلار. اون آلتي ايل كئچير. تاجيرلر گئري قاييداركن قارا دربند آغيزيندا استراحت ائتمك ايسته‎ييرلر. كافرلر تؤكولوب اونلاري غارت ائديرلر. تاجيرلردن بيري قاچيب اوغوز ائلينه خبر چاتديرماق ايسته‎يير. يولدا قيرخ ايگيدي ايله مجلس قوروب اَيله‎شن بامسييا راست گلير. باسمي يولداشلاري ايله هجوم ائديب كافرلري قيرير و تاجيرلرين ائله اونونچون آلديقلاري آيغيري، يايي، گورزو ايسته‎يير. آنجاق بامسي‎نين بو هديه‎نين اونون اوچون آلينديغيندان و تاجيرلرين اونون آتاسي‎نين بويروغو ايله روما گئتديكلريندن خبري يوخدور. تاجيرلرده اونو تانيميرلار. بامسييا بيلديريرلركي، بو هديه‎لر بايبؤره‎نين اوغلو اوچون آلينيب. بامسي عناد ائتمير.


تاجيرلر بايبؤره‎نين ائوينه گليب بورادا اوغلاني تانيييرلار. اونون ايگيدليگيني آتاسينا دانيشيرلار. ” بايبؤره بيگ آيدير : ” مره، بنيم اوغلوم باش‎مي كسدي، قان‎مي دؤكدو؟“


” بلي، باش كسدي، قان دؤكدو، آدام آختاردي ؟ ـ دئديلر. ” مره بو اوغلان آد قوياسينجا وارميدير؟“ـ دئدي. ” بلي، سلطانيم، آرتيقدير“، ـ دئديلر.


بايبؤره بيگ قالين اوغوز بيگلرين چاغيردي، قوناقلادي. دده‎م قورقوت گلدي، اوغلانا آد قويدو. آيدير :




اونوم آنلا، سؤزم دينله، بايبؤره بگ؟




آللاه تعالي سانا بير اوغول وئرميش، توتا وئرسين!




آغير سانجاق گؤتوره‎نده مسلمانلار آرخاسي اولسون!




قارشي ياتان قارا قارلي داغلاردان آشار اولسون!




آللاه تعالي سنين اوغلونا آشوت وئرسين!




قانلي ـ قانلي سولاردان كئچر اولسا، كئچيت وئرسين!




قالاباليق كافره گيره‎نده ،




آللاه تعالي سنين اوغلونا فرصت وئرسين!




سن اوغلونو ”بامسيم“ دئيه اوخشارسان،




بونون آدي بوز آيغيرلي بامسي بئيره‎ك اولسون!

                              آديني بن وئرديم، ياشيني آللاه وئرسين ـ دئدي.

قالين اوغوز بيگلري ال گؤتوردولر، دوعا قيلديلار : ” بو آد بو ييگيده قوتلو اولسون! ـ دئديلر“ (37،س.55).


ايستر بوغاجا، ايسترسه‎ده بئيره‎گه آدي دده قورقود وئرير. دئمك، آد قويما مراسيمينده ان حل ائديجي عنصر اودور. كيمين يئني ستاتوسا لايق اولوب ـ اولماماسيني معين‎له‎شديرير. او، هم بوغاج، همده بئيره‎ك اوچون ”سؤيله‎مه“ دئيير. آنجاق سؤيله‎مه‎لرين مضمونو مثاللاردان گؤروندويوكيمي، عيني دئييليدير. بوغاجلا باغلي سؤيله‎مه‎ده اونون آدلا برابر هانسي حقوقلار و سايره الده ائتمه‎سي آيدين گؤرونور. بورادا ايسه آلپليق سوسيال ستاتوسونون هر هانسي بير ”شرطلريندن“، ” امتيازلاريندان“، ياخود ”حقوقلاريندان“ صحبت گئتمير. چوخ جدي بير مسئله آيدين اولوركي، بئيره‎ك بو آدي آلانا قده‎ر آدسيز دئييلميش، آتاسي اونو ” بامسي“ آدلانديريرميش. دئمك اوغوز ايگيدلري” باش كسيب، قان دؤكوب“ آد آلانا قده‎ر آدسيز قالميرميشلار. اونلار آلپ ايگيد اولانا قده‎ر باشقا آدلارلا ـ اوشاقليق آدلاري ايله چاغيريليرلار. بو باخيمدان، باش كسيب، قان تؤكندن، يعني ايگيدليگيني ثبوت ائتديكدن سونرا آلديقلاري آدلار محض ايگيدليگ، آلپليق آدلاريدير. اوغوز انسانينين هرمرحله‎سينين آدي وار و بو آد اونون اوغوز جمعيتينده موجود اولدوغو سوسيال سفئرا، اييئر آرخيك پيلله ايله باغليدير.


يوخاريدا آد قويما ايله باغلي بير مقام اوزه چيخدي. بوغاجين آدي اونون اؤلدوردويو ”بوغا“ ايله علاقه‎لنه بيلير. لاكين بئيره‎ك آدي، بو معنادا اونون ايگيدليگي ايله نئجه علاقه‎لنير، بو، آيدين اولمور. بوجهتدن باساتين آديدا ماراقلي ماتئريال وئرير. سككيزينجي بويدا اوغوز ائلينين اوستونه ياغي گلير، اوغوزلار قاچمالي اولورلار. بو واخت آروز قوجانين بالاجا اوغلو دوشوب قالير. بير آسلان بونو گؤتوروب بسله‎يير، بؤيودور. اوغوزلار يئنه يوردلارينا قاييديرلار. اوغوز خانا خبر گتيريرلركي، ”خانيم، سازدان (مئشه‎دن) بيرآسلان چيقار، آت اورار، آپول ـ آپول يورويوشي آدام كيمي، آت باسيبان قان سوموره ر“.

 
آروز بيلديريركي، بو، اونون اوغلودور. گتيريرلر. اوغلان ائوده دورمور. قاچيب آسلانين يانينا گئدير. ”دده م قورقود گلدي، آيدير: اوغلانيم، سن انسانسان. حيوانلا مصاحب اولماغيل. گل، ياخشي آت بين. ياخشي ييگيتلر ايله آت يورت، ـ دئدي. اولو قارداشين آدي قييان سئلجيكدير. سنين آدين باسات اولسون. آديني من وئرديم، ياشيني آللاه وئرسين “ (37، س. 90 ).



گؤروندويوكيمي، آد وئرمه داستانلاردا موتيو سويه‎سينده دير. بو، او دئمكديركي، موتيو فورموللاريندان تشكيل اولونموش داستان متنينده آد قويما اؤزونه دايانيقلي يئر توتا بيلير. ان اساسي، ” كيتابي دده قورقود “ داستاني بويلاري سويه‌‌‌‎سينده بو حال اوچ دفعه تكرار اولونور. بو، همين موتيوين داستانين استروكتورو ايله باغلي اولماسينا دلالت ائدير. بير ائلئمئنت ايسه استروكتورلا باغليديرسا، دئمك، اوندا آرخئ‎تيپيك، يعني ميفولوژي منشألي اولماسي شبهه دوغورمور. ك. لئوي ستروس يازير كي، ... نه اوچون ميفلرده... عيني بير آرديجيلليغين ايكيله‎شمه‎سي، اوچله‎شمه‎سي، ياخود دؤردله‎شمه‎سينه راست گلينير. اگر بيزيم هيپوتئز قبول اولسا، بو سؤالا جواب وئرمك چوخ ساده‎دير. تكرارلاما خصوصي فونكسييا داشييير، محض ميفين استروكتورونو آشكارا چيخارير (44،س. 206).


لئوي ستروسون دئديكلري ايشيغيندا ” كيتابي دده قورقود“ـ دا كي تكرارلانان آد وئرمه آرديجيلليغينا (حادثه ـ پرئسئدئنتينه ) باخساق، گؤره‎ريك كي، بورادا تكرارلاما محض ميفين استروكتورونو آشكارا چيخارير. بو باخيمدان، آد قويما داستان متنينده ميفين موتيوله‎شمه‎سي، ميفيك استروكتورون ائپيك استروكتورا چئوريلمه‎سي دئمكديركي، بورادا دا بو چئوريلمه ترانسفورماتيو (يئني فورمايا كئچيد) شكيلده باش وئرميشدير. آد قويمانين ميفولوژي استروكتورونون ائپيك استروكتورا كئچمه‎سينده كي ” ترانس“ حادثه‎سي بوتون حاللاردا ترانسفورماتيودير، ترانسميسسييون دئييلدير. بورادا هئچ بير ترانسميسسييون كئچيددن، يعني بير باشا، فورما، شكيل ده‎ييشمه‎سيز كئچمه‎دن صحبت گئده بيلمز. جانلي ميفولوژي شعورون پارچالاناراق تاريخي شعورا كئچمه‎سي ايله ميفولوژي فورمالار تاريخي شعورون فورمالارينا كئچير. بو باخيمدان، كئچيد ترانسفورماتيودير.


” كيتابي دده قورقود“ـ دا آد وئرمه‎نين دده قورقودلا باغلانماسي، اونون نوميناسييا فونكسيياسينين مركزينده دورماسي بو اوبرازين اؤزونو داستان و ميف قاتلاري آراسينداكي خرونوتوپ مسافه‎سينده بير مئدياتور، واسطه‎چي اوبرازيندا گؤرمه‎يه امكان وئرير. ميفدن داستانا گلن يول آد وئرمه موتيوينده اؤزونون مختلف ترانسفورماسييالارينا سبب اولموشدور. چونكو آد وئرمه بير ائپيك ـ ميفولوژي موتيوكيمي اؤز مضمون استروكتوروندا آد وئره‎ني، يعني دده قورقودو مطلق شكيلده نظرده توتور. سونرا كي متنلرده ـ ” كوراوغلو“ داستاني، محبت داستانلاري و سايره بيز محض دده قورقودو گؤرمه‎سه‎كده، اونون عوضله‎ييجيسيني گؤروروك. اصلينده بو عوضله‎ييجي ائله ترانسفورماتيو دده قورقوددور. دده قورقودون آدي ايله باغلانان شعر پارچاسي بونو فونكسييا باخيميندان داها آدئكوات گؤرمه‎يه امكان وئرير :




گلينه آييران دئمه‎‏ديم من دده قورقوت،




آيرانا دويوران دئمه‎ديم من دده قورقوت،




ايگنه‎يه تيكان دئمه‎ديم من دده قورقوت،




تيكانا سؤكن دئمه‎ديم من دده قورقوت.


دده قورقود آدي ايله باغلانان بوسؤزلر قورقودون عالمده اولان نه وارسا هاميسينا آد قويدوغونا دايير آذربايجان توركلري آراسيندا دولاشان روايتين مضمونو و همچنين اونون آد وئرمه فونكسيياسي ايله‎ده سسله‎شير (38،س.16).


بئله‎ليكله، آد وئرمه موتيوي بير سيرا اوبرازلارلا باغلي اولسادا، داستان ـ ميف كونتئكستي همين اوبرازلار سلسله‎سيني ديياخرونيك دوزه‎نده گؤتورمه‎يي طلب ائدير. ديياخرونيك باشلانغيج آذربايجان توركلرينين ائپيك دوشونجه آرخئ‎تيپلرينده دده قورقودا باغلانير. بو باخيمدان، داستان متنلرينده كي، مختلف اوبرازلار محض اؤز آد وئرمه  فونكسييالارينا گؤره دده قورقود آرخئ‎تيپيندن چيخميشلار.


دده قورقود بير آرخئ‎تيپ اولاراق يگانه دئييلدير. اينديكي حالدا مسئله‎يه ديياخرون ياناشما بو اوبرازي وئرير. سينخرون ياناشمادا دده قورقودلا بير سيرادا دوران پارالئل اوبرازلارين اولماسي ممكوندور و وار. بو اوزدن دده قورقودون اؤزو هم آد وئرمه، همده ديگر ماگيك ـ ميفولوژي فونكسييالاري باخيميندان داها ايلكين ايناملارلا باغليدير. م.سيدوف يازيركي، ” گونشين، گونش تانري‎سينين ميفيك سجيه‎سي ايله قورقودون سجيه‎لري آراسيندا ميفولوژي باغليليق اؤزونو گؤسترير. قورقود ايستر اؤز آتا ـ بابا‎سينا، ايسترسه‎ده آدينا گؤره اسكي ميف ياراديجيسي گؤنشين، گؤنش تانري‎سينين آد قويما، حاكميت وئرمه، هر شئيي بيلمه خصوصيتلريني اخذ ائتميشدير. باخ بونا گؤره‎ده قورقود غيبدن خبر وئرير، اوشاقلارا آد قويور، ايگيدلره تاخت، بيگ ليك طلب ائدير، قهرمانلاري (بكيلي) شرفلي وظيفه‎يه گؤنده‎رير.


قورقود ايلكين چاغلاردا ميفيك عالمله داها چوخ باغلي اولموش و گونشين، اودون ميفيك سجيه‎لرينه‎ده اييه‎له‎نميشدير.(62،س 181- 180. 69، 17). بئله‎ليكله، ميف قورقود اوبرازينين استروكتورو واسطه‎سي ايله ميف ـ داستان ديياخرونيك خرونوتوپو بويونجا داستانلارين كونكرئت موتيوينين آد وئرمه آرخئ‎تيپيك اساسيندا دورور.


” كور اوغلو“ داستانيندا آد وئرمه فونكسيياسي كور اوغلو اوبرازينين اؤزو ايله باغليدير. باخماياراق كي، بورادا آد وئرمه موتيوي چوخ گوجلو ائپيك ده‎ييشيك‎ليكلره اوغراميشدير، آنجاق بئله حساب ائديريك كي، تورك ائپيك سيستمي چئوره‎سي بويونجا گؤتوردوكده، كوراوغلو ايله باغلي ان ائپيزوديك آد وئرمه بئله ميف ـ داستان كونتئكستيندن قيراقدا اولا بيلمز. كور اوغلونون كئچل حمزه‎يه آد وئرمه‎سيني يادا سالاق.


” خانيملار، ده‎ليلر نه‎يه بويورارديلارسا، گئديردي. گئتديگي ايشي ياخشي‎دا ياراديردي. بئله زيره‎كليگينه گؤره گئت ـ گئده ده‎ليلرين، خانيملارين يانيندا كئچل حمزه‎نين حؤرمتي‎ده آرتيردي.


كور اوغلودا كئچل حمزه‎نين ديري باشلي‎ليغيني گؤروب، اونون آديني ده‎ييشديريب كال اوغلان قويدو“ (40،س. 176).


گؤروندويو كيمي، داستاندا كئچل حمزه‎نين آدينين ده‎ييشديريليب كال اوغلان ائديلمه‎سينين موتيولنديريلمه‎سي (سبب‎لنديريلمه‎سي) تماميله رئال سجيه داشييير. آنجاق بو رئال سجيه‎نين اؤزونده‎ده مهم مقام وار. چنلي بئله كئچل حمزه كيمي گلميش بو آدام تئز بير زاماندا اوراداكيلارين حؤرمتيني قازانير. محض بونا گؤره، يعني زيره‎ك، ديري باش، آدام ياريدان اولدوغو اوچون كور اوغلو اونون آديني ده‎ييشير. اونون         ” كئچل حمزه “ اولاراق چاغيريلماسيني ايسته‎يير. بونون سببي يئنه‎ده اينيسيياسييا مراسملرينه باغلانير. داها دوغروسو، بورادا بير باشا اولاراق اينيسيياسييا مراسمي يوخدور. يعني” كيتابي دده قورقود“ـ دا اولدوغوكيمي، قهرمانين معين ياش حدينده قان تؤكوب، باش كسيب، آد آلماق ضرورتي يوخدور. آنجاق عيني تيپولوژي حال وار.    ” كيتابي دده قورقود“ـ دا قهرمانلار اؤز ايگيدليكلري ايله ثبوت ائديرلركي، اونلار يئني ستاتوسا كئچمه‎يه حاضرديلار. ” كوراوغلو“ ائپوسوندا دا بو واردير. بيز بورادا ايكي ستاتوس گؤروروك :

1) ” كئچل حمزه “ آدي ايله اشاره‎له‎نن ستاتوس :

بوستاتوسا گؤره كئچل حمزه اونون ـ بونون لاغ ائتديگي، انسانلارين جدي بير آدام اولاراق قبول ائتمه‎ديگي، استهزا، ظرافت اوبيئكتي اولان بير سوسيال پيلله دير.

2) ” كال اوغلان“ آدي ايله اشار‎ه‎له‎نن ستاتوس :

بوستاتوسا گؤره كال اوغلان چنلي بئلده ياشايانلار طرفيندن نورمال قبول ائديلن، زيره‎ك، ديري باش، عاغيللي، فراصتلي، هامي طرفيندن نورمال ياناشيلمايا معروض قالان انسانين سوسيال پيلله‎سينده‎دير.


گؤروندويوكيمي، ستاتوس ده‎ييشمه گؤز قاباغيندادير. بو ستاتوس ده‎ييشمه   كور اوغلو طرفيندن حياتا كئچيريلير. يعني كئچل حمزه‎نين نوميناتيو ستاتوسونو ده‎ييشه‎ره‎ك كال اوغلان ستاتوسونا كئچمه‎سيني محض كور اوغلو تثبيت ائدير (سانكسييالاشديرير). اونون بو ايشي بير باشا دده قورقودون فونكسيياسيدير. طبيعي كي، بيز ” كور اوغلو“ ـ ” كيتابي دده قورقود“ پارالئلي آپارديغيميز اوچون اونلاري بيرله‎شديره‎ن ديگر خطلره توخونموروق. پرئدمئنت آد ده‎ييشمه اولدوغو اوچون جيزگيدن گؤرونن تيپولوگييايا دقت وئريلير. بوراداندا آچيق گؤرونوركي، ان آزي آد وئرمه فونكسيياسي باخيميندان، كور اوغلو ايله دده قورقود بير سئمانتيك سيرادا دايانيرلار.


محبت داستانلاري سويه‎سينده ” قورباني“ داستانينا مراجعت ائده‎ك (داستانين ديري وئرسيياسي). ” كئچميشده آراز ساحيلينده ديري داغلي دئييلن يئرده فره‎مز بيگ آدلي بير بيگ اولورموش. بو بيگين چوخلو مال ـ دؤولتي وارميش، آنجاق ذريتي (اوشاغي) يوخموش. فره‎مز بيگ مال ـ دؤولتينين چوخ حصه‎سيني پايلايير يئتيم ـ يئسيره. آللاهين رحمي گليب قوربان گونونده اونا بير اوغول وئردي. اوشاق قوربان گونو اولدوغو اوچون آديني قويدولار قورباني (8،ايي،ج،س. 79).


عيني سيتواسييا ايله ” نوروز“ داستانيندا قارشيلاشيريق. بورادادا اولادسيز اولان كريم پاشا مال ـ دؤولتينين ياريسيني فقيرـ فقرايه پايلاييركي، بلكه، تانرينين اونا رحمي گلسين: ” آيلار، گونلر كئچدي، پاشانين بير قشنگ ، گؤيچك اوغلو اولدو. اوغلان نوروز بايرامي گونو آنادان اولدوغو اوچون آدينيدا نوروز قويدولار“ (8،ايي ج، س 153). 


بيز بورادا آد قويما موتيوينين چوخ ماراقلي سيتواسيياسي ايله اوزله‎شيرليك. قاباقجادان دئيه‎ك كي، بوتون ماراقليليغينا (فرقلي سيتواسييا تقديم ائتمه‎سينه) باخماياراق، بورادادا آد وئرمه ميف ـ داستان كونتئكستينده نظردن كئچيرديگيميز ميفولوژي ـ ائپيك كومپلئكسدن قيراغا چيخمير. عكسينه، هر شئي ديگر حاللاردا اولدوغو كيمي همين كومپلئكسين منطقينه تابع دير. تحليل ائده ك.


قيد ائتديك كي، ” قورباني“ داستاني آذربايجان محبت داستانلاري ايچريسينده ان چوخ تصوفله‎شميش داستانلارداندير. بو اوزدن، قورباني حاق آشيغيدير. ”حاققا آشيقليق تصوف داورانيش كودودور. يعني قهرمان حاققا ـ آللاها آشيقدير. اونون آشيقليغي تانريدان گلير“ (75،س. 58). اونون قورباني آدينين تصوفي داورانيش كودونا اويغون اولماسي، يعني تصوفي ـ عرفاني آنلام داشيماسي شبهه‎سيزدير. م. قاسملي يازيركي، اوزانين صنعت مئيدانيني آشيغا تحويل وئرمه‎سيله ائل صنعتكارلارينين ياراديجيليق عالمينه طريقت سجيه‎لي سؤز ـ تئرمينلر داخيل اولماغا باشلايير و اونلار گئت ـ گئده اينقويستيك و پوئتيك آكتيوليگي آرتيريب بير نوع نورماتيو كيفيت كيمي تظاهر ائدير. حتي بو آخين او درجه‎ده گوجله‎نير كي، شعر سيستمي و داستان ائپيك محيطي ايله برابر، كلاسيك آشيق تخلصلرينين چوخودا صوفي مضمونلو سؤزلرله احاطه‌له‎نير: ” ميسكين“، ” قول“، ” ديوانه“، ” اؤكسوز ـ يئتيم“، ” سفيل“ كيمي تخلصلر (تخلص تعيينلري) تانري قارشيسيندا بنده ” ميسكين“ـ ليگيني گؤسترير: آشيغين تانرينين ” قولو“ اولدوغونو بيلديرير... (31،س.125).

دئييله‎نلر فونوندا قورباني آدينين‎دا تانري منشألي اولدوغو گؤرونور. يعني بوتون حاللاردا، ان سون ترانسفورماتيو لاي كيمي قورباني آدينين تصوفي بوياسي گؤرونور. آنجاق داستاندان گؤروندويو كيمي، داستانچي اؤزو بونو محض قوربان بايرامي گونو ايله علاقه‎دار گؤتورور و بو، سيستم شكلينده دير، تكرارلانان استروكتور اولاراق اوزه چيخير: نوروز آديدا نوروز بايرامي گونو ايله علاقه‎له‎نير.

قيد ائتمه‎لييك كي، ايستر قوربان، ايسترسه‎ده نوروز بايرامي ائتنيك معنوي دوشونجه‎ده مقدس گونلردير. آرخئ‌‎تيپيك پلاندا بوگونلر ساكرال ده‎يرلرله باغلي گونلردير. اونلارين ساكرالليغي همين گونلرله علاقه‎لنه بيلن بوتون حادثه‎لره ساكرال، غيرعادي، ايلاهي ده‎ير وئرميش اولور. بو باخيمدان ياناشساق، قوربان و نوروز آدلارينين بوشكيلده مقدس گونلرله علاقه‎لنديريلمه‎سي محض ميفيك ـ ساكرال ده‎يرلرله باغليدير و بو، محبت داستانلاري متنينده بئله اؤزونو قورويا بيليب.

آد قويما داستانلاردا هانسي سيتواسييا ايله باغلي اولورسا اولسون، محكم ائپيك ـ ميفولوژي منطق داخيلينده‎دير، يعني او كومپلئكسه داخيلدير. باشقا جور دئميش اولساق، بيز داستانلاردا، ناغيللاردا و باشقا ائپيك متنلرده جور به جور آد قويما سيتواسييالاري ايله اوزلشه بيلريك. اونلارين فرقلي حادثه‎لره تقديم اولونماسي ائپيك ـ ميفولوژي كومپلئكسدن قيراغا چيخمالاريني تصديق ائتمير. عكسينه، بوتون حاللار منطيقه تابعدير. ” آلي خان ـ پري“ داستانينا دقت ائده‎ك.

داستاندا دئييليركي حاجي صيادين اولادي يوخ ايميش. آج قارينلاري دويورور. يالاواجلاري گئيينديرير. ائكيز اوشاقلاري اولور: بير اوغلو، بير قيزي. مسجيددن چيخيب ائوه گلنده تزه دوغولوب آتيلميش بير اوشاغا راست گلير. اونو ائوينه گتيرير. آروادي ساخلاماغا راضي اولمور. قونشوداكي قارييا وئريرلر. اوچ گوندن سونرا اوشاقلارا آد قويماق مقامي گليب چاتير. بوتون قاريلاري ييغيرلار:

” پري جهان قاري دئدي:

ـ اوغلانين آديني من قوياجاغام. باخ، بونون آدي اولسون سيجيم قولو. عؤموروده سيجيم كيمي اوزون اولسون...
... نور جهان قاري گلدي، دئدي :

ـ اوغلانين آديني اؤركن قولو قوياجاغام. هم ائنله‎نسين، همده اوزانسين...

... سونرا زر جهان قاري گلدي، دئدي :

ـ اوغلانين آديني قوياجاغام چاتي قولو.

بونودا قوودولار. اينديده گلدي ناپاك قاري :

ـ اوغلانين آديني قوياجاغام پولاد قولوكي، هئچ اؤلمه سين.

كؤپك قاري بونو ائشيدن كيمي ايره‎لي گليب دئدي :

ـ اوغلانلارين بيرينين آديني دمير قولو، بيريني ده پولاد قولو قوياجاغام كي، آدلاري كيمي محكم اولسونلار.

بونو چيخاريب ايپك قاري‎ني چاغيرديلار. ايپك قاري دئدي :

او قاريلار غلط ائله‎ييرلر. من اوغلانين آديني قويارام محمد، قيزين آديني پري، او تاپيلانين آديني تاپديق “ (8،ايي ج.،س. 383- 382).

بورادا دقت چكن مقام آدلارين وئريلمه‎سينده بير دئتالين اينيسيياسييا مراسملري ايله باغلانماسيدير.گؤروندويو كيمي، هر قاري اؤز خيصلتينه اويغون آدلار قويور. بو، صرف ائپيك سيتواسييا مراسملرينه باغلانير. دئمك اولاركي، بوتا وئرمه موتيولي بوتون محبت داستانلاريندا بوتا آلميش قهرمان هوشدان گئدندن سونرا، اونو آييلتماق مقاميندا باشينين اوستونده قاري اولور. بو، چوخ سوره‎كلي، دايانيقلي، آرديجيل بير دئتالدير. قهرمانين بوتا وئرمه پروسئسيندن كئچمه‎سينين اينيسيياسييا مراسملري ايله باغلي اولدوغو باره‎سينده اطرافلي يازديغيميز اوچون (75،س. 96 و ساير) اوزه‎رينده گئنيش دايانميريق. ساده‎جه اولاراق ” بوتا وئرمه قهرمانين اؤله‎ره‎ك او بيري دونيايا گئتمه‎ييني، ايلاهي قوه‎لردن يئني ستاتوس آلماغيني و تزه‎دن يئني ستاتوسدا بو دونيايا گلمه‎ييني سيموولاشديرير. طبيعي كي، دونيايا ” تزه‎دن گلن“ ـ ”دوغولان“ قهرمان يئني ستاتوسونا اويغون آد آلمالي ايدي. كئچيد (اينيسيياسييا) مراسملريندن كئچميش نئوفيت ـ يئني گنج آدام جميعتده آرتيق تزه سوسيال قوروپا عاييد اولور. (75،س. 96). بو باخيمدان، قاريلارين سؤزو گئده‎ن داستاندا اوشاقلارا آد وئرمه‎سي همين اينيسيياسييا مراسملري ايله باغليدير. دوزدور، ” آلي خان ـ پري“ داستانيندا بو اوشاقلار هله اوچ گوندوركي، دوغولموشلار، آنجاق قاري اوبرازلاري اونلاري كئچيد مراسملرينه باغلايير. چونكو بوتا وئرمه موتيولي داستانلاردا بوتا آلماق باييلميش قهرمانين اوزه‎رينه عنعنه‎وي اولاراق عيني قاريلاري (ايپك قاري، كؤپك قاري، ناپاك قاري و ساير) توپلاييرلار و اونلار هره‎سي آغزينا گله‎ني دئيير، عيني ايله بو داستاندا اولدوغو كيمي، اونلاري بير ـ بير قووورلار و آخيردا ايپك قاري وضعيتدن چيخيش يولو تاپير. ” قاري بوتا وئرمه مراسمينده بوتا آلميش قهرمانين بوتادان آييلما پروسئسينين (ضروري، دائمي، مطلق ـ م. ج)“ اشتراكچي‎سيدير. قاري ـ قادينين اسكي اينسيياسييا باغلي رولونو يئرينه يئتيرديگي كيمي، ” آلي خان ـ پري“ داستانيندا عيني مراسمله باغلي فونكسيياسيني يئرينه يئتيرير. بو باخيمدان، داستانداكي آد وئرمه پروسئسي بوتون رئاليستيك جيزگيلري ايله برابر، ائپيك ـ ميفولوژي گؤروشلرله باغليدير. اينسيياسييا مراسملري اؤلوب ـ ديريلمه‎ني نظرده توتماقلا بوتون حاللاردا رئال، ياخود سيمووليك دوغولماني سجيه‎لنديرير. اينديكي حالدادا موتيو تازاجا دوغولموش اوشاقلارلا، يعني دوغوملا باغليدير.

آد وئرمه موتيوي ميفولوژي كومپلئكسله باغليليغيني محبت داستانلاريندا مختلف سيتواسييالاردا گؤسترير. ” آشيق غريب“ داستانيندا غريبين ايلك آدي رسول دور. او، بوتاسينين آرخاسينجا تيفليسه گلير و بورادا قهوه خانادا بيز اونو آرتيق غريب آدي ايله گؤروروك. غريب تصوفي آددير، اونون عرفاني مضمونو و سئمانتيكاسي وار. لاكين بو آد ده‎ييشمه اؤز آرخئ‎تيپيك موتيولري باخيميندان ميفولوژي سجيه‎ليدير. اونا گؤره كي، رسولون آدي رئال سببلرله‎ ده‎ييشمير. او، بوتا آشيقي اولاراق يئني ستاتوسا كئچير و يئني ستاتوسا اويغون آد آلير. بونون ائپيك آرخئ‎تيپي اينيسيياسييا ايله باغليدير.

ياخود ‎” اصلي ـ كرم“ داستانيندا اون بئش ياشلارينا قده‎ر كرمين آدي محمود، اصلينين آدي مريم دير. بير ـ بيريني سئوه‎ن بو ايكي گنج گؤروشورلر. آيريليق مقاميندا اونلارين آراسيندا بئله بير صحبت اولور :

” ـ اوغلان، كرم ائله، تئز چيخ بورادان گئت ... بابام گليب بيزي گؤرمه سين.

محمود دئدي :

ـ گئده‎رم، آنجاق گره‎ك بير خواهيشمي يئرينه يئتيره‎سن.

مريم دئدي :

ـ او نه خواهيش دير؟

محمود دئدي ‍:

ـ من ايسته‎ييرم كي، سنين آدين اصلي اولسون.

مريم گؤردوكي، محمود ال چكمه‎يه‎جك، چار ـ ناچار راضي اولدو.

محمود دئدي :

ـ اينديكي سن منيم سؤزومو يئره سالمادين، آديني اصلي چاغيرماغا راضيليق وئردين، بوندان سونرا سنده منيم آديمي كرم چاغير.

” اصلي و كرم“ داستانينين تصوفي ـ عرفاني بويالي بير داستان اولدوغونو نظره آلساق، بوراداكي آد ده‎ييشمه‎نين بوتا وئرمه موتيولي بير پروسئس اولدوغو آيدين گؤرونور. آنجاق گؤروندويو كيمي، آدلارين ده‎ييشديريلمه‎سي تمامي ايله رئاللاشديريلميش، گئرچك سيتواسييا ايله موتيولنديريلميشدير. آنجاق بوتون حاللاردا بوراداكي آد وئرمه محبت داستانلارينين هاميسي اوچون عمومي اولان ائپيك ـ ميفولوژي كونتئكستده‎ن قيراغاچيخمير.

داستانچي اسكيلردن گلمه سوژئتي يئنيدن ايشلركن، طبيعي كي، آرخاييك موتيولرين ميفولوژي ـ ائپيك سئمانتيكاسيندان خبر‌سيزدير. و بوتون حاللاردا اؤز شعورو سويه‎سينه ايشله‎يير.

” لطيف شاه “ داستانيندا درويش دردلي شاها آلما وئريب بونونلا اوغلو اولاجاغيني سؤيله‎مكله برابر، همده قطعي شكيلده تاپشيريركي، ” من گلمه‎ميش اوغلانين آديني قويماز‌سينيز (8،اييج، س. 222).
             دردلي شاهين اوغلو اولور، آديني اون ياشينا  قده‎ر ساده‎جه اولاراق شاهزاده چاغيريرلار. دردلي شاه آروادينين تاكيدي ايله آد قويما مراسيمي كئچيرمه‎لي اولور. هره اوشاغا بير آد تكليف ائدير: .... بو قال ـ مقال ائچينده بيردن بيره بير ياشيل عبالي، نوراني، آغ ساققال درويش ايچري گيريب سلام وئردي، آياق اوسته: ” شاهزاده‎نين آديني لطيف شاه قويورام“ـ دئييب يوخ اولدو... بو زامان پادشاه بارماقيني ديشله‎ييب باشا دوشدوكي، همين باغدا آلما وئرن درويش ايميش “ (8، ايي ج، س. 233).


ب. عبدالله يازيركي، تانرينين ملكلري ياشيل گئيييملي اولورلار. او، فيكريني يازيلي پوئتيك عنعنه‎دن، نظامي‎دن (”يئتدي گؤزه‌ل “) گتيرديگي بئله بير اؤرنكله محكم لنديرير:



سمادان آتيني چاپاراق اوجال،


باكير ملكلري توت كمنده سال.


گويون اولدوزلاري ايزله‎يير سني،


ياشيل گئييملي لر گؤزله‌يير سني. (6، س. 75).

گؤروندويو كيمي، آد وئره‎ن درويشدير و همين درويش يوخاريدا يازديغيميزا اويغون اولاراق، دده قورقودلا فونكسيياسي باخيميندان بير سئمانتيك سيرادا دورور.

دئييله‌نلر گؤستريركي، آد وئرمه آذربايجان داستانچيليغيندا اؤز آرخئ‎تيپلري سويه‎سينده بوتون حاللاردا ميفولوژي گؤرشلردن گلير. آدين كوسمولوژي ائپوخادا ياشايان انسانلار اوچون بير باشا اولاراق ميفولوژي گؤرشلرله باغلانماسي، ساكرال فونكيياسي اونو اؤزه‌ل اولاراق ده‎يرلي ائتميش اولور.  بو جمعيتده آد ساكرال حادثه‎دير، اونون ساكرال، سوسيال، سياسي، معنوي و ساير ستاتوسلاري وار. بو ستاتوسلار تصادفي اولماييب بير سيستم تشكيل ائدير. بو باخيمدان، همين سيستم ائپيك كومپلئكسي اولاراق اؤزونو داستانلار سويه‎سينده‎ده قورويا بيليب.


داستان ـ ميف كونتئكستي بوتا وئرمه موتيوي ايله‎ده سيخ باغليدير. بوباره‎ده بيز آيريجا بير آراشديرماميزدا گئنيش دانيشميشيق (75،س.105ـ 5). بو باخيمدان ايندي بعضي مقاملارا دقت وئره‎جه‎ييك.

بوتا وئرمه داستانلاردا تصوفي ـ عرفاني منشأليدير. آنجاق بو موتيو اؤز ميفولوژي اساسلارينا ماليكدير. م.ح طهماسب ” بوتا “ سؤزو باره‎سينده يازيركي، اونون ”دوه، غنچه، گول، بوداق، نيشان و ساير بير سيرا معنالاري واردير (66،س. 67).

و.و رادولف بو سؤزون ” شوول“ ، ”چوبوق“ ، ”هؤروك“ ، ”چيچه‎ك هؤرويو“، ”شاخه‎لنمه“ ، ”غنچه“ ، ”بادام واري ناخيش“ معنالاريندان بحث ائتميشدير(62،س.131).



م. سيدوف بوتا سؤزو ايله باغلي يازيركي، ” اساساً يازلا باغلي غنچه، شاخه‎لنمه، آرتيمدير. بو دونيا آغاجي ميفينين آتريبوتو، علامتي‎دير. دونيا آغاجي كايناتين ياراديجيسي اولدوغو اوچون او همده يارانيشين، آرتيمين‎دا ميفي ساييلميشدير. دئمه‎لي، اونون آتريبوتو، علامتي ـ بوتا گنجلره وئريلركن اونلار بيرـ بيريني سئومه‎ليديلركي، يئني عايله يارانسين، آرتيم اولسون“ (62،س. 131).

بوتا يوخو ايله باغلي اولور. يوخو ” كيتابي دده قورقود“ـ دان بللي اولدوغو كيمي، ” كيچيك اؤلوم“، يعني ” بالاجا اؤلوم“ ساييلير. بو او دئمكديركي، اوغوزلار يوخونو اؤلوم سايماقلا، يوخو ايله اؤلومو عيني‎لشديرمكله اونلارين خاصه‎لريني بير ـ بيرينه عاييد ائديرلر.

اؤلوم معاصر دوشونجه‎ده سونلو، يوخو ايسه ـ سونسوزدور. يعني اؤلمه‌كله انسانين حياتي قورتارير، يوخويا گئتمه‌كله ايسه قورتارمير، انسان يوخودان آييلير. دئمه‌ك اوغوزلارا گؤره (طبيعي كي، آرخاييك تصويرلرينده) اؤلوم يوخو كيميدير، يعني يوخويا گئدن انسان يوخودان آييلديغي كيمي اؤلومدن‎ده آييلير. بونو اينيسيياسييا مراسملري باخيميندان شرح ائتسه‌ك، اينسيياسييا مراسملرينده انسانين اؤلوب ـ ديريلمه‎يي يوخوكيميده تصور اولونموش. بوتا وئرمه‎ده ده قهرمان يوخودا اولور (يعني اؤلور)، سونرا يوخودان آييلير (يعني ديريلير).

م. حكيموف يازيركي، محبت داستانلاريميزداكي رؤيا بلاواسطه مادي عالمين گئرچكليگي ايله باغليدير. رؤيادا بوتا آلما فيزيولوژي اويانما ايله علاقه‎دار اولان ايده‎آل بير تظاهردوركي، آشيق معشوقه‎سيني اييديا گئرچكليگينده گؤره بيلير(71،س. 140).

بوتا وئرمه‍ده اساس عنصر بوتاني وئره‌ندير.“قورباني“ داستانيندا اوخويوروق :




بير كيمسه‌نه گلدي منيم اوستومه،




يازيلي شأنينه يا من العطا !




امام، اول داماد ـ احمد ـ مرسل،




دولدوروب جاميني ائيله دي عطا.




ترحم ائيله دي آب ـ كوثردن،  



اونونچون كئچميشه‌م جان ايله سردن،




ايسته‎ديم مطلبيم پايي ـ قنبردن،




كرامت ائيله‎دي منه بير بوتا (8، ايي ج.،س.11).

گؤروندويوكيمي، بوتا وئره‎ن حضرت علي دير.” عابباس ـ گولگز“ داستانيندان عيني سيتواسييايا دقت ائد‎ه‎ك :




آغالار آغاسي، آغالار خاصي،




آنا، مؤولام منه بوتا وئريبدي.




دولدولون صاحبي،  قنبر آغاسي،




آنا، مؤولام منه بوتا وئريبدي.




حاجا گئده‎رحاجيلارين حاجيسي،




بيلر اولماز شيرين آغزيم آجيسي.




منيم ياريم محمد بيگ‍ين باجيسي،




آنا، مؤولام منه بوتا وئريبدي.




منيم آغام شاه مردان علي دي،




حؤكم ائيله‎سه دوشمان باغرين اريدي.




عابباس دئيه‎ر: ياريم آدي پريدير،




آنا، مؤولام منه بوتا وئريبدي(13،س. 264ـ 263).


بورادا بوتا وئره‎ن حضرت علي‌دير. عموميتله گؤتوردوكده، بوتا وئره​ن اوبرازـ كومپلئكسي تشكيل ائدير : آغا، حضرت علي، شاه مردان، مؤولا، خضر نبي، گؤي آتلي، بوزآتلي و ساير. بيز بو باره‎ده دانيشديغيميز اوچون ايندي قيساجا قيد ائده‎ك كي، تصوفي ـ عرفاني مضمونلو داستانلاردا حضرت علي كولتو چوخ گئنيش ياييلميشدير. بو اوزدن، همين آد سيراسيندا اكثريت حضرت علي‍ني بيلديرير. خضر نبي‍ده اونونلا بير سيرادا دايانير. فونكسييا عيني‎ليگي اونلاري بير سيرايا قاتميش اولور. قيد ائتمه​ليييك كي، بو اوبراز ـ كومپلئكسده ان معاصر، ان سون قات محض حضرت علي ايله باغلي قات​دير.

بوتا وئره‎ن اوبرازي، ميف ـ داستان كونتئكستينده‎ن باخديقدا، ميفولوژي سجيه‎لي حامي (حمايت ائده‎ن) اوبرازي كيمي گؤرونور. اونون محبت داستاني متنينده‎كي، بوتون فونكسيياسي حامي​ليك كيمي سجيه‎لنديريله بيلر. حامي‍نين فونكسيياسينين ميفولوژي سجيه‎لي آدلانديريلماسي تصادفي دئييل. اولاد، محبت داستانلارينداكي بوتا وئره‎ن ـ حامي اوبرازي و اونونلا باغلي سوژئت ـ ائپيزودلار استروكتور حادثه‎سيدير. چونكو مختلف ده‎ييشمه و انكشاف زاماني ده‎ييشمه‎ين، دايانيقلي مناسبتلر كومپلئكسيندن گلير. محبت داستاني متنينده ايسه اشاره‎وي، ستاتيك، فورمول سجيه‎لي اولمايان هئچ نه يوخدور. بو فورموللارين هاميسي ميفدن گلير. چونكو تكجه محبت داستانلاري اوچون دئييل، عموميتله داستان اوچون ميف ان اوزاق كئچميش، ان آرخاييك باشلانغيج دئمكدير. ميفدن داستانا كئچيد، طبيعي كي، بير باشا اولماييب. ميفلرين ائپوخال فئنومئن اولاراق داغيلماسي ايله اونلارين ايتمه‎سي يوخ، يئني فورمالارا كئچيدي باش وئريب. ميفلر پارچالاناركن وئرديگي شاخه‎لرگئنيشدير. بونلاردان مهم بيرقيسميني ائپيك متنلر تشكيل ائدير. بو باخيمدان، معاصر داستانلاريميز ان آرخاييك متنلردن، يعني آرخاييك داستانلاردان باش آليب گلير. داستانا دوغرو انكشاف پروسئسينده متنلر رئال جيزگيلر كسب ائدير. يعني ائپيك ياراديجيليق اؤز تاريخي انكشافي بويو ميفولوژي اولاني داغيتماغا، اونو گئرچگه چئويرمه‎يه، اصلينده ايسه اؤز چاغينين منطيقينه اويغونلاشديرماغا چاليشميشدير. آنجاق بو پروسئسين نئجه گئتمه‎سيندن آسيلي اولماياراق، ميفولوژي لاي داستان متنينين بوتون استروكتوروندا آرخئ پلان كيمي قالماقدا دوام ائدير. چونكو ميفولوژي لاي داستان استروكتورونون سكئلئتيني تشكيل ائدير. ائله بو سببدن ميفولوژي لايي داستان متنينده هميشه گؤرمك، اوزه چيخارماق ممكوندور. بو دئييله‌نلر محبت داستانلارينداكي بوتا وئره‎ن ـ حامي اوبرازلاري ايله باغلي بوتون ستاتيك، فورمول واري اؤرنكلرين هاميسينا عاييددير.

ميف ـ داستان كئچيدينده باش وئرميش بوتون پروسئسلر حامي اوبرازي ايله‎ده علامتداردير. يعني حامي اوبرازي ميف ـ داستان كئچيدينين بوتون مرحله‎لريندن كئچيب. بو باخيمدان، محبت داستانلارينداكي  حضرت علي، شاه مردان، آغا، مؤولا، درويش، گؤي آتلي، خضر اوبراز كومپلئكسي محبت داستانلاريندا ثابت استروكتور حادثه‎سي اولماقلا تكجه بو متنلرله محدودلاشيب قالمير. ميفدن بو اوبرازا گلن يول بويونجا باخساق، بيز حامي اوبرازينين هانسي مرحله‎لردن كئچديگيني آيدين گؤره‎ريك. البته، بو، آيريجا بيرآراشديرما موضوعودور. آنجاق موضوعموز بو مسئله‎يه امكان داخيلينده توخونماغي طلب ائدير.

ميفولوژي سجيه‎لي حامي اوبرازلار تكجه محبت داستانلاريندا دئييل، ائله‎جه‎ده قهرمانليق داستانلاريندا وار. طبيعي كي، معين فرقلر كومپلئكسي اؤزونو گؤسترمه‎ليدير. مثلاً، ” كيتابي دده قورقود“ـ داكي قورقود آتا بئله بير حامي اوبرازيدير. او، گيزليندن خبرلر سؤيله‎يير، اوغوز ائلينين موشگولونو حل ائدير، ايگيدلره آد وئرير. آللاه تعالي اؤزو اونون كؤنلونه الهام وئرير. يعني قورقود گله‎جكله باغلي بوتون اينفورماسييالاري آللاهدان آلير. بو، اونون ساكرال عالمله باغليليغي دئمكدير. بئله بير فونكسييايا ماليك اولمادان، او، بوتؤولوكده اوغوز ائلينه حامي‎ليك ائده بيلمز. قورقود آتانين تدقيقاتلاردا آرتيق گئنيش شكيلده ثبوت اولونموش شامانليق فونكسيياسي اوبرازين اوستو اسلام لايي ايله اؤرتولموش. معاصر ايپوستاسيندا (مرحله‎سينده) بئله مقدس حامي اوبرازيني گؤرمه‎يه امكان وئرير. اونون ايستر ” كيتابي دده قورقود“، ايستر سه‎ده پارالئل عنعنه‎لرده موجود اولان آد واريانتلارينا دقت ائده‎ك :

1)  دده قورقود

2)  قورقود آتا
قورقود آديني مشايعت ائده‎ن هر ايكي سؤز ـ آد (دده ـ آتا) عيني مضمونلو اولوب، دده قورقودون حامي فونكسيياسيني آچيق شكيلده گؤسترير. آتاليق، ياخود دده‎ليك اجدادلارلا، اجداد روحلارلا باغليليق دئمه‌كدير.مسئله‎يه بو يؤنده‌ن ياناشديقدا، حؤكم وئرمك اولاركي، قورقود اوبرازينين آديندا ياشايان آتا ـ دده عنوانلاري بير باشا اونون حامي​ليك فونكسيياسينين گؤستريجيلريدير.

مثلاً، باساتين تپه گؤزو اؤلدورمه‎سي بويوندا قورقودون حامي‎ليك فونكسيياسي اؤزونو آيدين گؤسترير. تپه گؤز اؤز وارليغي ايله اصلينده بوتون اوغوز ائليني محوه محكوم قويور. آيري ـ آيري اوغوز ايگيدلري يوخ، بوتؤو اوغوز ائلي محو اولماق تهلوكه‎سي ايله اوزلشير. بو باخيمدان، تپه‎گؤز خااوتيك قوه‎دير (خااوسون تجسومودور). كوسموسلا خااوسون آراسيندا دائمي و قورتارمايان مبارزه بورادا باساتلا تپه‎گؤز آراسيندا تظاهر ائدير. بو مبارزه‎ده قورقود آتا اؤز حامي‎ليك فونكسيياسيني يئرينه يئتيرير. باساتي تاپيب گتيرندن سونرا، باسات يئني‎دن قاچيب قاميشليغا، قاغان آسلانين يانينا گئدير. اونو اوغوز ائلينه بير دفعه‎ليك قايتارماق، گتيرمك فونكسيياسيني دده قورقود حياتا كئچيرير. باسات حيوان كيمي ياشاماغا اؤيره‎شميشدير. آسلان سازيندان (قاميشليقدان) آيريلماق ايسته‎ميردي. ايلك باخيشدان دده قورقودون بوراداكي رولو بسيط گؤرونور. يعني اوگلير، باساتا مصلحت وئرير و باسات اونون مصلحتيني قبول ائديب اوغوزا قاييدير. آنجاق يادا سالاق‍كي باسات عادي فونكسييالي اوبراز دئييلدير. بو باخيمدان اونون بو مصلحتينه بوتؤو داستان مقياسيندا، داستانين تقديم ائتديگي اوغوز ائتنوسونون ائتنيك وارليغينا يارانميش تهلوكه مقياسيندا باخديقدا  دده قورقودون رولو چوخ محتشم گؤرونور. بو رول، فونكسييا محض حامي‎ليكدير. او، اوغوز ائليني قوروماق اوچون تپه‎گؤزله دانيشيقلار آپارير. بوندان باشقا، باساتين بير ايگيدكيمي غيرعادي دوغولوش موتيوي ايله علاقه‎لنمه‎سي، اوغوزوگؤزله‎ين چوخ بؤيوك تهلوكه‎دن اونو قوروياجاق بير ايگيدكيمي حاضرلانما پروسئسي دده قورقودون رولونا عادي داستان ائپيزودو كيمي يوخ، محض حامي اوبرازين داستان استروكتوروندا كي مهم رولو كيمي باخماغا امكان وئرير. همده بورادا تكرار قيد ائديريك كي، نظره آلينمالي ان مهم مسئله حامي اوبرازلارينين، اوجمله‎دن دده قورقودون اجداد كولتو، اجداد روحلاري ايله باغليليغي مسئله‎سيدير. ” كيتابي دده قورقود “ـ دا دده قورقودون بئله بير فونكسيياني بير باشا داشيماسي، ” غيبله “، يعني ساكرال دونيا ايله باغلي اولماسي اونا حامي اوبراز كيمي باخماغا تام حقوق وئرير.

حامي اوبرازلار محبت داستانلاريندا داها ستابيل و آيدين جيزگيلرله تصوير ائديلير. باشقا جور دئسه‌ك، حامي اوبرازلارين محبت داستانلارينين پوئتيك استروكتوروندا اؤز دائمي يئرلري و فونكسيياسي وار. ” معصوم “ داستانينا دقت ائده‎ك:

”دل افروز يوخودان آييليب معصومو اؤز يانيندا گؤرمه‎ينده چوخ آغلاييب ديلي توتولموشدور. حكيملر، لوقمانلار اونون ديليني آچا بيلميرديلر. پادشاه قيزينين لال اولماغينا گؤره قارا دريا ايله گئديب ـ گلمه‎يي قاداغان ائله‎ميشدي. نه دريانين او طرفينه، نه ده بو طرفينه آدام قويموردولار كئچمه‎يه. پادشاهين مقصدي بو ايدي كي، قيزينين لال اولماسيني گيزلي ساخلاسين... بو ايشلرين هاميسيني معصوم بيليردي. آمما آتاسي بيلميردي. معصوم گؤره‎ك بو احوالاتي آتاسينا نئجه باشا سالير:



معصوم دئر: دل افروزپري،



درديمدن اولموشدو ده‎لي،



حكيم ليباسيندا يئري،



آغلارام، آتا، آغلارام.

خوجا عزيز باشا دوشدو، دل افروزو گتيرمك اوچون هند شهرينه گئتمه‌ك تداروكو گؤردو، قافله ـ قاتاري حاضيرلاتدي “ (72، س. 284-283 ).

بو پارچادا حامي اوبرازي بير باشا اشتراك ائتمير. اونون وارليغي نه دل افروزون آتاسينا، نه ده معصومون آتاسينا بللي دئييلدير. چونكو بير ا و براز كيمي، نه دل افروزون، نه ده معصومون آتاسي ساكرال ـ ميفولوژي حامي ايله كونتاكت ائده‎نه‎ده‎ك حامي اوبرازلار ستاتوسوندا دئييلدير. بئله بير ستاتوسدا آنجاق حاق آشيغي اولا بيلر. محض حامي اوبرازلاري ايله انسيت‎ده اولدوقلاري اوچون (بو، خصوصيله آشيق اوبرازينا عاييددير) حاق آشيقلارينين سؤزلري، حركتلري عادي موقعدن يوخ، محض حاق آدامينين حركت و سؤزلري كيمي اطرفداكيلار طرفيندن قبول ائديلير. بوتون بونلار ايسه معين نتيجه‎لره گلمه‎يه امكان وئرير. بئله‎ليكله محبت داستانلاريندا حامي اوبرازلاري ان آزي اوچ ستاتوسدا گؤرونور:

1 . بير باشا اوبراز ستاتوسو:

بو ستاتوس حامي‎لرين داستان متنينده بير باشا اشتراكلاري ايله باغليدير. امام علي، آغا، شاه مردان، گؤي آتلي، بوز آتلي، خضر و باشقا ايپوستاسلاردا  (اوبرازين تظاهر مرحله‎لرينده) چيخيش ائدن مقدس حاميلر محبت داستاني متنينده بير باشا اوبراز كيمي اشتراك ائديرلر. بو، اونلارين همده پرسوناژ ستاتوسدور.

2.حامي‍لرين بوتا آشيقلارينين، يعني حاق آشيقلارينين داورانيشلاريندان              ” گؤرونن“ ستاتوس:



مقدس حامي‍لر داستان قهرمانلارينين بيرينه بوتا وئره‎ره‎ك، اونلاري آشيق و معشوقا چئويريرلر. اطرافداكيلار بونلارين محبتينين ايلاهيده‎ن گلديگيني بيله‎ندن سونرا، اونلارلا حاق آشيقلاري كيمي داورانيرلار. يعني آشيق و معشوقون بوتون حركتلري حامي‍لرين اونلارا وئرديكلري داروانيش كودو (حاق آشيغي كودو) ايله معين‎لشير. بئله‎ليكله، حامي اوبرازلارينين ايكينجي فونكسيونال ستاتوسو آشيق و معشوق اوبرازلارينين داورانيش تيپينده اوزه چيخير.



3. حامي‍لرين داستانين غير قهرمانلار سفئراسينا داخيل اولان اوبرازلارين داروانيشلاريندان ” گؤرنن“ ستاتوسو :



داستانداكي اوبرازلار همده قهرمانلار و قالانلاري اولاراق ايكي سئمانتيك ساحه‎نين دوزموكيمي قاورانيلير. بو باخيمدان، حامي اوبرازلاري قالان اوبرازلارين داورانيشلاريندا‍دا ” گورونور“. ائله‎كي سئوه‎نلرين حاق آشيقلاري اولمالاري اوزه چيخير، اونلارلا محض حاق آشيقلاري كيمي داورانيلير. بئله‎ليكله، قالان اوبرازلارين     ” شعوروندا“ دا ” مقدس حامي“ حاقيندا تصور وار. بو تصور حامي اوبرازلارينين محبت داستانلارينداكي اوچونجو ستاتوسونو تشكيل ائدير.



حامي ابرازلارينين بو مشاهده اولونموش ايپوستاسلاريني محبت داستانلاري سوژئتي‎نين مختلف اوبرازلاريندا گؤرمك ممكوندور. مثلاً، ” عابباس وگولگز “ داستانيندا عابباسلا گولگزين قوووشماسيندا اونلاري بير ـ بيرينه بوتا وئره‎ن قوه حامي اشتراك ائدير. عابباسي ايكي دفعه اؤلدورمك مقصدي ايله قويويا ساليرلار. آنجاق عابباس هر ايكي دفعه معجزه‎لي شكيلده قويودان خيلاص اولور. داستاندا شاه عابباسلا آشيق عابباس آراسيندا محض بو باره‎ده دييالوگ اولور.



” شاه عابباس آشيق عابباسدان سوروشدو :



ـ آشيق، بونلار سني خوجا يعقوبون قويوسونا ساليبميشلار، نه جور اولوب‍كي، اورادان نجات تاپميسان؟



عابباس دئدي :

ـ شاه، ديليمله دئسه‌م، ديليم قورويار، اذن وئر سازلا دئييم.

شاه عابباس اذن وئردي. عابباس سازي سينه‎سينه باسيب گؤره‎ك نه‎دئدي :





قالديم تا روي زمينده،





گوشيمه بير صدا گلدي.





اويانديم خواب غفلتدن،





قولاغيما ندا گلدي.





درين دريايا دالميشديم،





كؤنلو ضلماتا سالميشديم،





هاميدان دالدا قالميشديم،





داديما بير خدا گلدي.

شاه عابباس غضبله‎نيب دئدي :


ـ اده، سن نه دانيشيرسان؟! سني من ايچي زهرله دولو قويويا ساليم، گؤره‎ك اورادان نئجه قورتاريرسان؟ “(72،س. 252ـ 251).



شاه عابباسلا آشيق عابباس دييالوگ ـ دئييشمه‎سينده حامي اوبرازين ايكينجي و اوچونجو اشتراك ستاتوسلاري بوي وئرير. باشقا سؤزله، شاه عابباس اونون قويودان نئجه چيخماسينا، سلامت قالماسينا، اؤلمه‎مه‎سينه تعجب ائدير. چونكو شاه عابباس آداملاري آشيق عابباسي قويويا سالميشديلار و اونلارين گومانيندا، آشيق عابباس اؤلمه‎لي ايدي. اونو يولدان اؤته‎نلر خيلاص ائديرلر. عابباس بو خيلاصكارليق حامي‍نين سايه‎سينده‎دير. و آشيق عابباس شاه عابباسلا دئييشمه‎سينده عابباسين حامي‍ني ترنوم ائتمه‎سي ايله حامي اوبرازينين بوتا آشيقلرينين داورانيشلاريندان اوزه چيخان ستاتوسو تظاهرلنميش اولور. بئله‎ليكله حامي‍لرين ميفولوژي ـ ماگيك قابليتلري اونلارين تكجه سونسوز والدينلره اولاد، داستان قهرمانلارينا بوتا وئرمه‎سي ايله محدودلاشمير. اونلارين فعاليتي اصلينده بوتون داستان بويو وار. بودا حامي اوبرازلاريني ميفولوژي آرخئ‎تيپلرينده خيلاصكارليق فونكسيياسيني يئرينه يئتيره‎ن اوبرازلاركيمي قبول ائتمه‎يه امكان وئرير.



داستان متني معاصر فورماسيندا بئله معما، آيدين اولمايان، داستانداكي حادثه‎لرين منطيقي ايله ايضاحا گلمه‎ين ائپيزودلارلا زنگيندير. بونون سببي داستان‎شناسليقدا آيدينلاشديريليب. بو، ائپيك متنين ترانسفورماتيو انكشافي ايله باغليدير. بوگون اليميزده اولان داستانلار اوزون مدتلي انكشاف يولو كئچميشدير. انكشاف پروسئسينده ايلكين متن، طبيعي كي، اولدوغو كيمي قورونوب قالا بيلمزدي. ديگر طرفدن، انكشاف پروسئسينده متن اؤز، ايلكين وضيعتي ايله علاقه‎لري‍نيده تمامي ايله كسه بيلمزدي. داستانلار انكشاف بويونجا مختلف مرحله‎لردن كئچميش، هركئچيدده معاصرلشمه باش وئرميش وبو معاصرلشمه رئاليست جيزگي‍لرين داها چوخ كسب اولونماسي ايله مشايعت اولونموشدور. بئله‎ليكله، انكشاف داستان متنيني اؤز ايلكين وضعيتيندن داهادا اوزاقلاشديرميشدير. آنجاق داستان متنينده سوژئت، اوبراز و ساير سويه‎لرده ائله ائلئمئنتلر وارديركي، داستانين بوتون انكشافي بويونجا آرخاييك جيزگي‍لراولاراق قالماقدا دوام ائدير. دوزدور، بوجيزگي‍لرده ترانسفورماسييايا اوغراميشدير. آنجاق هر حالدا، همين جيزگي‍لرمعاصر وضيعتينده بئله، داستان اوبرازلارينين ميفولوژي استروكتوروندان صحبت آچماغا امكان وئرير. بو، حامي اوبرازلارينا خصوصيله عاييددير.



قيد ائتمه‎ليييك كي، بوتا وئريجي اوبرازلاردان آذربايجان داستان‎شناسليغيندا محض حامي اوبرازلاري كيمي بحث ائديلمه‎ميشدير. يعني ” آذربايجان محبت داستانلارينين پوئتيكاسي“ مونوقرافيياسيندا بحث ائتديگيميزكيمي، بو اوبرازلار باره‎سينده مختلف سويه و فورمالاردا تدقيقاتلار گئتميشدير. آنجاق اونلارين محض ” ميفولوژي سجيه‎لي حامي ليك“ فونكسيياسيندان بحث ائديلمه‎ميشدير. فيكيريميزجه، امام علي، شاه مردان، آغا، بوز آتلي، خضرنبي سئمانتيك آد سيراسي آلتيندا علمه معلوم اولان اوبراز كومپئلئكسين داستان متنينده‎كي فونكسيياسي ميفولوژي چرچيوه‎ده محض حامي ليكدير. اونلار اؤز آرخاييك استروكتورلاريندا حامي اجداد اوبرازلاري ايله باغليدير.



داستان متنلرينده كي حامي اوبرازلارينين فونكسيياسي قويو اوبرازي ايله‎ده باغليدير. قويوائپيك متنلرده اؤلومون مئتافوريك ـ ميفولوژي سيموولودور بو اوبراز مارگينال (كئچيد) مكاندير.” مليك محمد“ ناغيليني يادا سالاق. بو مشهور ناغيلدان‎دا بللي اولدوغو كيمي، يئر آلتينا، يعني اؤلوم دونياسينا گئدن يول قويودان كئچير. مليك محمد، ديگر اونون تيپلي قهرمانلار يارالي ديولرين ايزي ايله گئدير، قان ايزي اونلاري قويونون اوستونه گتيرير.ديولر قويويا گيريرلر، اونلار ختونيك اوبرازلاردير و مكانلاري يئر آلتيدير. قهرمانلار قويودان يئر آلتينا داخيل اولورلار. يئر آلتي ختونيك مكاندير. باخماياراق كي، آذربايجان ناغيللاريندا يئر آلتي دونيانين چوخ مركب استروكتورو وار، بونونلا برابر، قويونون يئرين آلتي، خااوس دونياسي ايله باغليليغي ائپيك متنلرده سيستم حاليندادير. قويونون ميفولوژي سجيه‎سي، عادي قويو اولماديغي، يئر آلتي بير دونيا ايله باغليليغي معاصر داستان متنلرينده بئله قورونوب :



” ائله كي، عابباسي زهر قويوسونا آتديلار، عابباس زهرين ايچينه دوشمه‎ميش قولاغينا بير سس گلدي :



ـ عابباس، قورخما، قويوداكي زهر گولابا دؤنوب. بو گولابين يانيندا سنين زرين تاختين قويولوب.



قويونون ايچينه دوشه‎نده عابباس نه گؤردو؟ بورا لاپ شاه سارايينا اوخشايير. هر طرف گولاب حوضو، حوضلارين آراسيندا بير زرين تاخت ... “ (72،س. 256ـ 255).



بورادا دقت چكن قويونون ايچينين تصويريدير. البته، آشيغين بلاغتلي، شيره‎لي تصويري بورادا آچيق بوي وئرير. آنجاق بونو بوتؤولوكده آشيق تخيلونون محصولو سايماق اولماز. آشيغي ”ديلله‎نديرن“ آرخئ تصور وار.  ايلكين موتيو اولماسا، آشيق اونو انكشاف ائتديره‎بيلمز. بو باخيمدان، داستان متني، بوتؤولوكده هر هانسي ائپيك متن سربست تجربه ساحه‎سي دئييلدير. آشيق عنعنه ايله حركت ائدير. اونون ياراديجيليغي بوتؤولوكده عنعنه‎يه سؤيكه‎نير. چونكو فولكلور اؤزو بو تؤولوكله عنعنه حادثه‎سيدير. بو اوزدن، قويونون ديبي‍نين بوجور طمطراقلي تصويري‍ده اؤز آرخئ‎تيپينه ماليكدير. چونكو قويو بير اوبراز كيمي، سيستملي تصورلرله باغليدير. بو سيستملي تصورلره قويونون يئر آلتي دونيايا كئچيد اولماسي (مارگينال مكان)، قويودان آشاغيدا دونيانين اولماسي و سايره عاييددير. سؤزوگئدن داستاندا بوگؤرونور. داستاندا قويونون ديبي‍نين بير ساراي كيمي تصوير اولونماسي قويو اوبرازي‍نين همين ائپيك كومپلئكسي ايله باغليدير.



آذربايجان ناغيلاريندا قويولار همده دئولرين مسكنيدير. قويولارين آلتيندا دئولرين سارايي چوخ اولور. بو سارايلار قيزيل ـ گوموشله، وار ـ دؤولتله باغلي اولور. بئله‎ليكله، ”عابباس و گولگز“ داستانينداكي ديبي دبده‎به‎لي سارايا بنزر قويو اصلينده بير اوبراز ـ مكان اولاراق آذربايجان فولكلوروندا موجوددور. حامي‍نين اوبرازي​ قويويا سالينان عابباس مشايعت ائتمه​سي​ده‎ قويو اوبراز ـ كومپلئكسيندن قيراقدا دئييل. قويو ايكي دونيا (يئر اوستو و يئر آلتي) آراسيندا كئچيددير. مقدس حامي‍لر ايسه هر ايكي دونيا آراسيندا حركت ائتمك قابليتينه ماليك وارليقلاردير. بو، ايستر ميفولوژي، ايسترسه‎ده ديني ـ ميفولوژي متنلرله تصديق اولونور. آ. ي. قورئويچ يازيركي، مقدس (وارليق) ايكي دونيايا و ايكي زامانا عيني زاماندا منسوبدور. او، بير انسان كيمي ابدي اولمايان يئر دونياسينين اسيريدير، لاكين اونون مقدس‍ليگي بو دونيادان گلمير. بو مقدس‎ليك ابديتين نورودور و بو سببدن او، ائله بو دونيادا همده او بيري دونيادا ياشايير(32،س. 31).



بئله‎ليكله، داستانلارداكي، ائله‎جه‎ده ديگر ائپيك متنلرده‎كي آشيقلارين حامي‍لري مقدس وارليقلاردير. بير مقدس اولاراق اولارين اوبرازلاري ديني ماهيت كسب ائتميشدير. آنجاق بو مقدس‍ليگين بير چوخ علامتلري، او جمله‎دن ساكرال استروكتورو بير باشا اولاراق ميفدن گلير. بئله‎كي، مقدس وارليق ايكي دونيا آراسيندا سربست حركت ائدير. داستانداكي امام علي، شاه مردان، آغا، خضرنبي‍ده بودونيادا ياشاديغي كيمي، همده او بيري دونيا ايله، مقدس دونيا ايله، آللاه ايله باغليدير. بو جهت اؤز اسكي آرخئ‎تيپلرينه سؤيكه‎نير. ميفدن بو، مئديياتورلوق‍دور. داستانداكي حامي اوبرازلاردا ميفيك مئديياتورلارلا باغليدير. ميفيك مئديياتور اوبرازلاري يئر اوستو، يئرآلتي و گؤي‍ دونيالاري آراسيندا سربست حركت ائدير. عادي اوبرازلارين بئله قابليتي يوخدور. بوتون بونلار گؤستريركي، داستان و باشقا متنلرده‎كي حامي اوبرازلاري بير باشا ميفولوژي سجيه‎لي اوبرازلاردير.



دئييله‌نلر فونوندا آيدين گؤرونوركي، داستان ـ ميف كونتئكستيندن باخديقدا داستانين ان مختلف استروكتور قاتلاريندا، او جمله‎دن استروكتور ائلئمئنتلرينده ميفولوژي استروكتورو آشكارلاماق اولور. اينديكي سويه‎ده داستانين موتيو قاتيندا ميفولوژي استروكتورون آشكارلانماسي قانونا اويغوندور. موتيولر آرخاييك استروكتورلو سخئملر اولماقلا داشلاشميش پروفورمالار شكلينده ميفولوژي سكئلئتي استروكتور حادثه‎سي اولاراق ساخلايير.

ايكينجي فصل

ايلكين ستيخييالاري سيمووللاشديران اوبرازلارين

داستان ـ ميف كونتئكستينده آناليزي



كوسموقونيك دوشونجه اوبرازلاري، يعني دونيانين يارانماسي (انسان و كوسموسون ديگر اساس عنصرلري) حاققيندا دوشونجه‎ده‎كي اوبرازلار ايلكين ستيخييا ايله باغلي اوبرازلاردير. ايلكين ستيخييالار دونيانين ايلك عنصرلريدير. اوغوز ـ تورك ميفولوژي ـ ائپيك، ائپيك متنلرينده‎كي تصورلر بير باشا اولاراق ” اوغوزكاغان “ داستانيندان گلير. باشقا سؤزله، بو ايلك تصورلر سيستملي حالدا همين داستاندا موجوددور. بورادا دونيانين يارانماسينين اوغوزكاغان اوبرازي، اونون آلتي اوغلو ايله علاقه‎لنديريلمه‎سي ايلكين ستيخييالاري نظرده توتور :




” اوغوزكاغان بيريئرده دوروب تانرييا يالواريردي.




قارانليق چؤكدو. گؤيدن بير ايشيق دوشدو،




گوندن ايشيقلي، آيدان پارلاق ايدي.




اوغوزكاغان يويوردو، گؤردوكي،




بو ايشيغين آراسيندا،




بير قيز دوروب، يالقيز اوتوروب.




چوخ گؤزه‎ل قيزدير.




اونون باشيندا آتش‍لي، ايشيقلي




آلتون كازيك تك




يانان بير خالي واردي.




قيز او قده‎ر گؤزه‎ل ايدي‍كي،




گولسه ماوي گؤي گولر، آغلاسا آغلاياردي.




اوغوزكاغان اونو گؤردوكده،




اؤزوندن گئتدي، قيزي سئودي، آلدي.




اونونلا ياتدي. ديله‎يين آلدي.




قيز حامله قالدي. گونلر، گئجه‌لر اؤتدو،




يوكون يئره قويدو، اوچ اوغلان دوغدو.




بيرينجي‍سينه ـ گون آديني قويدولار،




ايكينجي‍سينه ـ آي آديني قويدولار،




اوچونجوسونه ـ اولدوز آديني قويدولار.




يئنه گونلرين بير گونو اوغوزكاغان اووا گئتدي.




گؤل اورتاسيندا بير آغاج گؤردو.




بو آغاجين اويوغوندا،




بير قيز واردي، يالقيز اوتورموشدو...




اوغوزكاغان اونو گؤردوكده،




اؤزوندن گئتدي، اوره‎يينه اود دوشدو.




اونو سئودي، آلدي، اونونلا ياتدي، ديله‎ييني آلدي.




قيز حامله قالدي.




گونلر، گئجه‎لر كئچدي.




يوكون يئره قويدو، اوچ اوغلان دوغدو.




بيرينجي‍سينه ـ گؤي آديني قويدولار،




ايكينجي‍سينه ـ داغ آديني قويدولار،




اوچونجوسونه ـ دنيز آديني قويدولار (23،س. 127ـ 126).



بوكوسموقونيك متنده اوغوزكاغانين آلتي اوغلو كوسموسو بيلديرير: گون، آي، اولدوز، گؤي، داغ، دنيز. بونلار ساكرال كوسموقونيك استروكتورون تصويريدير. بورادا آدلاري چكيلن اوغلانلار كوسموسون ايلكين ستيخييالاريني بيلديرير. ايلكين ستيخييا ايله باغلي بو اوبرازلار هم بير باشا اولاراق اؤز آدلاري ايله، همده سينونيميك سيرالاري شكلينده سونراكي داستان ياراديجيليغيندان كئچير.



تورك ميفولوقو ب. اؤگل يازيركي، توركلر ”...داغلاري بير توپراق، داش ييغيمي كيمي دئييل، حس‍لر و دويغولارلا يوغرولموش، كيشي‎ليك قازانميش وارليق كيمي دوشونموشلر“ (51،س. 424). بورادا داغلارين حس و دويغو قازانماسي، ياخود   ” كيشي‎ليك“ كسب ائتمه‎سي دئديكده، جانسيز اوبرازلارين آنتروپومورفلاشماسي كيمي ميفولوژي ـ كوسموقونيك استروكتورلا باغلي پروسئس نظرده توتولور.



فولكلور شناس ب. عبدالله گؤستريركي، ” اوغوز همده داغلاري، داشلاري، قايالاري ـ دئييله‎ني باشا دوشن، سس ـ صدا وئره‎ن، خوش نيتله كئچيد وئره‎ن، اوغور آرزولايان، بد دوعالاردان قورويان، حتي غيظله‎نن ظن ائتميشلر. اودوركي، اونلارلا دانيشير، خبرلشير، داغلارا سلام وئرير، داغلارا آند ايچير، داغلارين شفا وئريجي، قيدا، سو قايناغي اولمالارينا اينانيرلار“ (5،س.35).



ل. پ. پوتاپوو احتمال ائديركي، ” داغا بئله مناسبت، اولا بيلسين كي، توركلرده اونوگؤيدن، باش تانري طرفيندن گؤنده‎ريلمه‎سي اينامي ايله علاقه‎داردير“ (54، س.  149). پوتاپووون بو فيكيرـ احتمالي ايله باغلي قيد ائده‎ك كي، داغا بئله مناسبت اونون دوغروداندا تانري ايله علاقه‎سيندندير. آنجاق مسئله‎نين بو قويولوشو بير خطلي باخيش اولماقلا كومپلئكس دئييلدير. داغ بوتؤولوكده ايناملارسيستمينده مهم يئرتوتور. اونون بو يئرينه كوسمولوژي استروكتورداكي يئري باخيميندان قيمت وئرمك لازيم گلير. چونكو داغين مقدس ساييلماسي سيستملي حادثه‎دير. ” اوغوزكان “ داستانيندا كي كوسموقونيك سخئم گؤستردي كي، داغ ايلكين ستيخيياني بيلديرمكله گون، آي، اولدوز، گؤي، دنيز كيمي ايلكين باشلانغيجلارلا (ستيخييالارلا ) بيرليكده موجوددور. اونا گؤره‎ده ، پوتاپووون احتمالي دوزگوندور. داغ ايناملار سيستمينده مهم يئرتوتور. آنجاق اونون بو ساكرال موجودلوغو تكجه ايناملارلا محدودلاشمير، تورك، او جمله‎دن اوغوز ميفيك و ائپيك متنلرينده ده اؤز ايزلريني قورويوب ساخلايير. بو باخيمدان داستانلار ماراقلي ماتئريال وئرير. بورادا مقصد هئچده داغلا باغلي مومئنتلري قيده آلماقدان عبارت دئييل. داستان ـ ميف كونتئكستي بيزده​ن ائپيك اوبرازلارين، اوجمله‎دن ايلكين ستيخييالاري سيموولاشديران  اوبرازلارين ميفدن گلمه ائلئمئنتلريني آشكارلاماغي و بونونلا ائپيك اوبرازلارين آناليزيني وئرم‍ه‎يي طلب ائدير.



م. سيدوف يا زيركي، ” مقدس باشلانغيج ساييلان داغ، ائله‎جه‎ده توپراق و خصوصي ايله اونلارلا باغلي گونش بوتون وارليغين، حياتين، تانريلارين، انسانلارين، نعمت‍لرين ياراديجي‍سي، آناسي ـ آتاسي كيمي قبول اولونور. توپراق باشليجا اولاراق آنا باشلانغيجي ساييلميشدير. (63، ،  س. 308 ). گؤستره‎ك كي، ميفولوق اؤز فيكيرلرينده حاقليدير. يوخاريدا دئديك كي، ستيخييالار سونراكي متنلرده يا بيرباشا اؤز نورماتيوـ آدستاتوسلاريندا، يادا سينونيميك نوميناسييالاردا چيخيش ائديرلر. بورادا توپراق ” اوغوز كاغان“ ـ داكي داغ ستيخيياسينين سينونيميك ائكويوالئنتيدير.



داستان متنلرينده داغلارين اوبرازكيمي، يعني ساكرال اوبيئكتلر اولاراق اشتراكي تكجه همين متنلرله محدودلاشيب قالمير. اونلارلا پارالئل اولان و خالق ايچريسينده بوگون ياشايان ميفولوژي متنلر بير باشا ساكرال داغ اوبرازيني تقديم ائدير. ميفه دقت ائده‎ك :

بللي اولوركي، چوبان و قويون ـ قوزوسو سوسوزلوقدان عذاب چكير چوبان اوزونو قيرداغينا توتوب دئيير:

”...ائي قيرداغي، سن بورادان بير بولاق چيخار، من بير آغ، قارا قويون قوربان كسه‎جه‎يم. چوبان بو سؤزلري دئيه‎ندن سونرا باخيب گؤروركي، همين يئردن بولاق چيخدي. اؤزوده نئجه بولاق، گؤز ياشي كيمي دورو، بوزكيمي سويوق. چوبان ايله سوروسو بولاغين سويوندان ايچيرلر. آمما چوبان نه آغ قويونو، نه ده قارا قويونو (قوربان) كسير. ائله همين ساعات چوبان دا، سوروده داشا دؤنور “ (14،س. 83 ).



ميفده‎كي قير داغي بير باشا اولاراق ساكرال ” داغ“ـ لا، يعني ” اوغوز كاغان“ـ  دان بللي داغ ستيخيياسي ايله باغليدير. چونكو بونلار هر ايكيسي (” اوغوز كاغان و سؤزو گئده‎ن ميف) عيني ائتنيك ـ مدني سيستمين ميفولوژي ـ ائپيك متنلريدير. طبيعي كي، اوغوز ائپوسونداكي داغ ميفونيمي بوراداكي ميفده اولان داغ ميفونيمي ايله عيني ميفيك دوشونجه‎نين محصولو اولماق باخيميندان علاقه‎ليدير. باشقا سؤزله، قير داغي       ” اوغوزكاغان“ ـ داكي” داغ“ـ ين ساكرال تؤره‎مه‎سي، سينونيمي، سينونيميك جرگه ائلئمئنتلريدير.



قير داغي ايلكين ستيخييا ايله باغليدير. چونكو بو، عادي داغ دئييل. بونون عادي داغ اولماديغي ايكي علامتله اوزه چيخير : وئريملي‎ليك و جزا. چوبان سودان اؤترو قيرداغينا مراجعت ائدير. قير داغي ساكرال بير وارليق اولاراق بو خواهيشي يئرينه يئتيرير. چوبان سودان اؤترو قوربان كسمه‎لي اولدوغو حيوانلاري كسمير. باشقا سؤزله، مقدس وارليقلارا مناسبتده موجود اولان نورمالاري پوزور و بودا طبيعي اولاراق جزا ايله نتيجه‎لنير. ” ابتدايي جمعيت تاريخي“ ـ نده دئييلديگي كيمي، بوتون گئريده قالميش خالقلاردا اخلاق قايدالاري و قاداغالار فوق طبيعي سانكسييالارلا محكملنديريلير، اونلارين قويولماسي گؤي وارليقلارينا، روحلارا، مدني قهرمانلارا، تانريلارا عاييد ائديلير. همين قايدالارين پوزولماسينا گؤره بو روحلاردان، يا خود تانريلارين اؤزلريندن جزا گؤزله‎نيلير (35، س. 549 ).



گؤروندويوكيمي، قير داغي جانليدير. يعني روحا ماليكدير. بو، آنتروپومورفلاشمادير. اونون عيني جيزگيلري ساكرال استروكتور اولاراق ” اوغوزكاغان“ ـ دا موجوددور. داغ هم اؤز آدي ايله نومينال اولا راق ( داغ كيمي )، همده بير اوغول كيمي، آنتروپومورف وارليق (انسان ) اولاراق موجوددور. عيني حادثه‎ني بو ميفده گؤروروك.



داغ ايلكين ستيخيياني سيمووللاشديران اوبراز كيمي داستانلاردان كئچير.           ” كيتابي ـ دده قورقود “ ـ دا بيرينجي بويدا ديرسه خانين آروادي آتاسي طرفيندن اؤلومجول حالا سالينميش اوغلونو قازيليق داغيندا تاپير. آنا عيني ايله ميفده‎كي چوبان كيمي قازيليق داغينا بير جانلي وارليق اولاراق مراجعت ائدير:





قاچار سنين كئييك‎لرين، قازيليق داغي، 





قاچار ايكن قاچماز اولسون، داشا دؤنسون(37،س.43).



گؤروندويوكيمي، ديرسه خانين قاديني داغا قارغيش ائدير، اونو بو ايشده گوناهكار بيلير. دئمك، اوغوزلارين تصورونده داغ بير جانلي وارليق اولاراق موجوددور. بو ايسه اونا مناسبتده تكجه ميفده اولدوغو كيمي، نه‎يي ايسه ايسته‎مه‎ني، يا خود اونا قارغيش ائتمه‎ني  نظرده توتور. بورا ساكرال جانلي وارليق اولاراق داغلا داورانيشين بوتون سيتواسييالاري داخيلدير. بعضي قايناقلاردا، تدقيقاتلاردا اوغوز خانيملارينين قازيليق داغيني اؤزلرينه قايين ـ آتا بيلمه‎لري، اوندان ياشينمالاري باره‎ده بيلگيلر وار. داغدان ياشينما، اوتانما، چكينمه عموميتله توركلرده، او سيرادان آذربايجانليلاردا اولان عادتلردندير(69،س. 137،63،س. 253، 5، س. 42).



بورادا دقت چكن اوغوز خانيملارينين داغي قايين ـ آتا بيلمه‎لريدير. بو حالدا داغ كيشي باشلانغيجينا عاييد ائديلير. آنجاق ” اوغوزكاغان“​​​​​​​​ـ دان گؤردوك كي، داغ‎خان اوغوزكاغانين آغاجين كوغوشوندان تاپديغي قيزين دوغدوغو، يعني يئر ستيخيياسي ايله باغلي اوبرازدير. ايلكين تصورلرده داغ بير ستيخييا اولاراق يئرآنا كومپلئكسينه عاييددير. بودا اونو قادين باشلانغيجينا عاييد ائتمه‎يه امكان وئرير. اصلينده بورادا دولاشيق هئچ نه يوخدور. هر شئي ميفولوژي منطيق داخيلينده‎دير. آذربايجان آسترونوميك ميفولوژي متنلرينده آي ايله گونشين گاهدا قادين اولمالاري باره‎سينده تصورلر وار.يعني ائله متنلر واركي، اورادا گونش ‍؛ كيشي، آي قادين ؛ دير، ائله متنلرده واركي، عكسينه دير. بورادا اساس اولان داغين ستيخييا ايله، يعني ايلكين باشلانغيجلارلا باغلي سيمووليكاسيدير.



” كوراوغلو“ داستانيندا كوراوغلو قوشا بولاغين كؤپويوندن ايچه‎ندن سونرا غيرعادي قابليتلر قازانير. قوشا بولاغ اوجاداغ ذيروه‎سينده‎دير. باخماياراق‍كي، بورادا سو ايلك باخيشدان اساس گؤرونور، آنجاق بورادا بولاغين اوجاداغ ذيروه‎سينده اولماسيدا نظردن قاچيريلماماليدير. كوراوغو ايچديگي سويو داغدان آلير، بوسويو، سو ايله برابر قابليتلري اونا داغ وئرير. البته، بورادا سو و داغ ستيخييالاري بيرگه‎دير و بونون بئله اولماسي اسكي تورك ميف عنعنه‎لرينده‎كي ” يئر ـ سوب“ اوبرازي ايله باغليدير. بو باخيمدان داستانچي قوشا بولاغي تصادفي اولاراق اوجا داغ ذيروه‎سينده يئرلشديرمير. او، عنعنه ايله حركت ائدير. همين عنعنه ايسه يئر ايله سويو بيرگه نظرده توتان ” يئرـ سوب“ اوبرازيندا آرخئ‎تيپلشيب.



” كوراوغلو“ـ دا چنلي‎بئلين يورد يئري‎كيمي سئچيلمه‎سيني يادا سالاق :



” آلي كيشي سوروشدو:



ـ اوغلوم، بورا نئجه يئردير؟



رؤوشن دئدي : 


ـ آتا، بورا هر طرفي سيلديريم قاياليق، چنلي، چيسگينلي بير داغ بئليدير.



آلي كيشي سوروشدو :



ـ اوغول، باخ گؤر، بو بئل‍كي دئييرسن، بونون هر طرفينده بير اوجا قايا گؤرونموركي؟



رؤوشن دئدي :



ـ آتا، گؤرونور. بيري ساغيندا، او بيريده سولوندا. اؤزوده باشلاري قاردير.



آلي كيشي دئدي :



ـ اوغول، منيم آختارديغيم يئر ائله بورادير... بورايا چنلي بئل دئييرلر. بورادا بيز يورد سالماليييق“ (40،س. 35). 



بورادا دقت چكن مقام ايكيدير. بيرينجي‍سي، چنلي بئلين كور آتا ايله قهرمان، انتقام حسي ايله ياشايان اوغول آراسيندا بئله دييالوقلا تصويري ائپيك بديعيات‍دير. داستانچي جانلي، شيره‎لي تصويرلرله كوراوغلو ده‎ليلرينين گله‎جك قهرمانليقلارينين      ” قرارگاهيني“ تصوير ائتمك اوچون هئچ بير بوياني اسيرگه‎مير. آنجاق ائپيك منطيق باخيميندان بورا ائپيك مكاندير. يعني داستان‎شناسليق تئرميني ايله دئسه‌ك، ” لوكوس“ـ دور. يعني خصوصي سئمانتيكايا ماليك اولان مكاندير. بئله خصوصي مكان ائپوسون اؤزونده بئله تصادفي دئييلدير. ائپوسدا بوتون مكانلار ائپيك منطيق، اونون فورموللارينين استروكتورونا تابع اوبرازدير. اشاره‎وي متن اولماقلا ” كوراوغلو“ ائپوسونداكي بوتون مكان اوبرازلارينين (”لوكوس“ ـ لارين) آرخئ‎تيپيك سئمانتيكاسي ‍وار. بو سئمانتيكايا گؤره ” كوراوغلو“ ائپوسو مقياسيندا چوخ مهم يوكه ماليك چنلي بير داغ اولاراق تصادفي مكان دئييل. بوداغ اؤز ايلكين سئمانتيكاسيندا ايلكين داغ ستيخيياسينا، اوجمله‎دن ” اوغوزكاغان“ـ داكي داغ سئمانتئمينه گئديب چيخير.



تدقيقاتچيلارين وئرديگي بيلگي‎يه گؤره، ” كوراوغلو “ ائپوسونون يازييا آلينميش، آنجاق ايندييه‎ده‎ك چاپ اولونماميش بير قولوندا زؤهره داغينين آدي چكيلير. بيلديريليركي، بوداغ حؤكمدارلاردان، آغالاردان ناراضي اولانلارين مسكنيدير. قولدا مهم بير جيزگيده‎ واردير. بيلديريليركي، هئچ بير شئي كوراوغلو يا داغ قده‎رتاثير ائتمزميش(5، س. 38).



داغين كوراوغلودا ائموسيونال اوقات ياراتماسي ايلك باخيمدان پوئتيك حالدير. اينديكي حاليندا بو، دوغروداندا بير پوئتيك جيزگي‍دير. آنجاق آرخئ‎تيپينده پوئتيزمدن، بديعي اوقات اولماقدان قيراقدير.كوراوغلو ايله داغ آراسينداكي بو ائموسيونال ـ آففئكتيو مناسبت ميفيك ـ ميفولوژي آرخئ‎تيپدن گلير. قهرمان و داغ مناسبتلري بو باخيمدان ميفولوژي سيستمينه گؤره، ساكرال رمزلرينده اوبرازلا (داغ) عادي دونياني رمزلنديره‎ن اوبراز آراسيندا اولان مناسبتلري بيلديرير. ايلك باخيشدان بو گؤرونمور. آنجاق ائپيك متنده‎كي هر بير اوبراز، ائپيزود، سوژئت، ائلئمئنت بوتون حاللاردا ائپيك سيستمده، او جمله‎دن بو سيستمين ديياخرون ـ سينخرون مناسبتلريني نظرده توتان ميف ـ داستان كونتئكستينده گؤتورولمه‎لي، ده‎يرلنديريلمه‎ليدير. بئله بير ده‎يرلنديرمه آپارديقدا، كور اوغلونون داغدان تاثيرلنمه‎سي كوراوغلو ايله داغ آراسينداكي خصوصي مناسبتدن سوراق وئريركي، بو مناسبت‎ده، قيد ائتديگيميز كيمي، ماگيك ـ ميفولوژي سجيه‎ليدير. بير افسانه‎يه دقت يئتيره‎ك :



” كوراوغلو بؤيوك بير چايين وادي‍سينده يورد سالير. گئجه يوخودا اونا دئييرلر :



ـ چاي ساحيلي سئل يولودور، دوزه‎نگاهلار ائل يولودور. ائي كوراوغلو، ايگيدين آرخاسي داغلاردير. اويان يوخودان. قولاق آس. قير آت هانسي داغدا كيشنه‎سه، همين داغدا داشدان قالا تيك! “ (17، س.211).



چاي ساحيلينين سئل يولو اولماسي خااوتيك تهلوكه‎ني بيلديرير، بودا سبب سيز دئييل. چاي ميفده باشلانغيجي و سونو اعتباري ايله يولو، بيرلشديرمه‎ني بيلديرير. باشقا سؤزله، او، سو ـ حيات سئمانتيكاسي باخيميندان كوسميك ده​يرله باغليدير. آنجاق چايلارين بو دونيا ايله  او بيري دونيا (اؤلوم دونياسي) آراسيندا واسطه اولماسي اونون فونكسيياسيني آمبي‎والئنت (يعني ايكيلي) ائتميش اولور. بو باخيمدان، چاي همده خااوسلا باغليدير. دوزه‎نگاه‍دا عيني‎جور ده‎يرلنديريلميش اولور. بورا تهلوكه‎لي مكاندير. قورونماق اوچون امكان يوخدور. بو كونتئكستده داغ تمامي ايله تهلوكه‎سيز مكان كيمي قيمت‎لنديريلير.



باشقا بير افسانه‎ده دئييليركي، ” كوراوغلو هارا گئديرميشسه، چنلي بئلدن اؤزو ايله مطلق داش آپاريرميش. حتي ياتاندا باشينين آلتينا داش قويورموش. داشلاركوراوغلونون هاياني(كؤمكچي‍سي) اولورموش. او، هارادا اولماسيني‍دا ده‎ليلرينه داشلار واسطه‎سيله خبر وئريرميش“ (17، س.212).



بورادا داش اوبرازي داغين سينونيميك ائكوي‎والئنتيدير. بو، افسانه‎دن آچيق گؤرونور. كوراوغلو داشي چنلي‎بئل داغيندان گؤتورورموش. داشلا كوراوغلو آراسينداكي مناسبتلر، افسانه‎دن آچيق شكيلده گؤروندويوكيمي، ماگيك سجيه‎ليدير. بو باخيمدان، داغ ـ داش تمامي ايله مثبت كوسميك ده‎يره ماليكدير. داغين علامتي، آتريبوتو اولان داش بئله كوراوغلونو خااوسدان، خااوتيك قوه‎لردن قورويور.



تورك ائپوسو كونتئكسيتينه چيخساق، داها ماراقلي منظره ايله اوزلشه‎ريك. آلتايليلارين ” ماآداي قارا“ ائپوسوندا ماآداي اوغلو گؤگودئي مئرگئني(gogudey mergen) دوققوز پيلله‎لي قارا داغين ذيروه‎سينه گتيرير و دئييركي، قاراداغ سنين آتان اولسون (45،س.87).



بورادا ماآداي قارا ـ گؤگودئي سيتواسيياسي عيني ايله آلي كيشي ـ كوراوغلو سيتواسيياسيدير. داها آرخاييك سجيه‎لي آلتاي ائپوسو، بو جهتدن، ” كوراوغلو“ ـ داكي سيتواسيياني ميفولوژي جيزگيلر ايله برپا ائتمك اوچون امكان وئرير. دوققوز پيلله‎لي قارا داغ دونيانين ميفولوژي مودئليدير. قاراداغ گؤگودئي مئرگئنه آتاليق ائدير. بو سخئمدن چنلي بئلين‎ده عيني فونكسيياسيني ـ كوراوغلويا آتاليق ائتمه‎سيني گؤرمك اولور. كوراوغلو چنلي بئلدن گؤتوردويو داشي اؤزو ايله هر يئره آپارير. بو داش اونو قورويور. قاراداغ گؤگودئي مئرگئنين توتئم آتاسي اولوب اونو قورودغوكيمي، چنلي بئلده بئله بير توتئم اجداد رولوندا كوراوغلونو قورويور.



” كوراوغلو“ ائپوسوندا اولدوغوكيمي، دوشمانلارلا ووروش گوجونو گؤگودئي مئرگئنه قاراداغ وئرير. ماآداي قارانين اؤزونونده داغ روحوندان دوغولدوغو ائپوسدا بئله بيلديريلير :

Soyu yelbisten adi bumken - karakaltar

Tuu yelbisten boyi butken- maaday kara (45, s. 76 )



(سو روحوندان دوغولموشدور اونون آتي ـ قارا كهر،



داغ روحوندان دوغولموشدور اونون اؤزو ـ ماآداي‎قارا)



كوراوغلونون آتلارينين دريا (سو) جنسيندن اولماسيني يادا سالاق، آلي كيشي ـ ماآداي‎قارا، كوراوغلو ـ گؤگودئي مئرگئن پارالئلي ميف ـ داستان كونتئكستينده داها تصديق‎لنميش اولور. آذربايجان فولكلور متنلري داغين والدين‎ليگينه فاكتلار وئرير. بير ميفده دئييليركي، اوغوز رايونو اراضي‎سينده اولان داش آغيل داغيندا بير ماغارا واردير. همين ماغارادا بير ماديان اولورموش. بو آت هر يئتدي ايلدن بير اؤزونو ماغارانين آغزينداكي قايايا سورتمكله دؤل توتار و ايكي قولون دوغارميش(53، س.26).



گؤروندويوكيمي، بو ميفده ماديان اوچون ائركك رولونو داغ اويناييركي، بو، داغي كيشي ستيخيياسي ايله علاقه‎لنديرمه‎يه امكان وئرير. نظامي ” خسرو و شيرين“ ـ ينده توش اولدوغوموز عيني سيتواسييا بونو داها محكم‎لندير :





سورتوشور او داشا چوخ احتراصلا،





آللاهين امري ايله دؤل توتور اوندان...(42، س.69).



گؤروندويوكيمي، آتين داشدان مايالانماسي، داها دوغروسو، داغين كيشي باشلانغيجي كيمي چيخيش ائتمه‎سي، تورك ايناملار سيستمينده دايانيقلي استروكتورا ماليكدير. بئله اولماسايدي، اؤز خالقينين افسانه ـ روايت دونياسينا ” خمسه“ ـ ده آرديجيل اولاراق اوز توتموش نظامي اثرلرينده بو تيپلي متنلرده راست گلمزديك.



داشدان (داغدان) دوغولما داستانلاردادا دايانيقلي استروكتوركيمي كئچير.          ” ياخشي ـ يامان“ داستانينين بير واريانتيندا دئييليركي، ياخشي‎نين اوشاغي اولماديغينا گؤره هميشه غم چكير. قاينينين و اري زامانين اونا آجيغي توتور. بير گون ياخشي آغلايا ـ آغلايا له‎له داغيندان سيغياللي بير گؤي‍داش سئچيب،به‎له‎ييب قويور. ياخشي بيرده باخيركي، اورگه‎نجكده اوشاق آغلايير. سئوينير. اوشاغي گؤتوروب ائوه قاييدير. زامان و قارداشي اوشاغي گؤروب سئوينيرلر. ياخشي بيلديريركي، اوشاغي اونا له‎له داغي وئريب “ (17،س.257).



داستانداكي بو ائپيزود داشدان (داغدان) دوغولما موتيوي ايله باغليدير. بورادادا عيني حالي ـ داغ ستيخيياسينين كيشي باشلانغيجينين كيشي سيموولو اولاراق اوشاق وئرمه‎سيني، دوغولان اوشاغا آتاليق ائتمه‎سيني گؤروروك.



انسان ـ داغ ماگيك ـ ميفولوژي مناسبتلرينين كوراوغلو ـ چنلي بئل كومپلئكسينده اويغون تظاهرو ” اصلي ـ كرم“ داستانيندا بير باشقا فورمولدا گؤروروك : 



” تزه‎جه داغين گديگيندن آشماق ايسته‎ييرديلر، دومان، چن بونلاري ائله قاپلادي‍كي، يولو ايتيرديلر. بيلميرديلر هارا گئتسينلر. كرم گؤردو، چووغون بونلاري اؤلدوره‎جك، دئدي :



ـ آماندي، صوفي قارداش، منيم سازيمي وئر دئيه‎سن، داغي رحمه گتيرمه‎سم، بورادا اؤلوب، قوردا ـ قوشا يئم اولاجاغيق. آلدي گؤره‎ك، كرم داغا نه دئدي :





سنه دئييم، سلطان داغي،





نه دوماندي باشين سنين؟!





چيسگين تؤكر، دومان چؤكر،





هئچ گئتمزمي قيشين سنين؟!





دؤرد بير ياندان بست اولموسان،





درده‎مي تك مست اولموسان؟!





جمله داغدان اوست اولمورسان،





نه اوجادي باشين سنين؟!





اسكيك اولماز قارين، ياغار،





بولودلار بير ـ بيرين قووار،





صاباح گونش سنه دوغار،





جواهيردي داشين سنين.





آلت يانين باغ ايله بوستان،





او بير يانين گول ـ گولوستان،





آييرديلار مني دوستدان،





اؤتر غريب قوشون سنين.





كرم دئيه‎ر : اؤلدوم، ايتديم،





بوفاني دونيادان گئتديم.





قوجالاردان سؤال ائتديم،





كيمسه بيلمز ياشين سنين.



كرم سؤزونو تماما يئتيردي. داغين باشينداكي دومان چكيليب گئتدي، هر طرف ايشيقلاندي (13، س. 102 ـ 101).



آلويز داغيدا كرم ايله صوفي‎نين قارشيسيني كسير، اونلارا كئچيب گئتمه‎يه‎ يول وئرمير. كرم بو داغادا بير قوشما دئيير. او آنداجا داغ آيريليب اونلارا يول وئرير(13، س. 135).



گؤروندويوكيمي، عيني متنده كرمين داغلارلا ايكي عيني مناسبتي‎نين شاهيدي اولورق. ايلك باخيشدان كرم ايله سلطان داغينين مناسبتلريني بديعي ائلئمئنت كيمي گؤتورمك اولور آنجاق سونراكي ائپيزود (آلويزداغي) دا گؤستريركي، كرمين داغلارلا بو جور انسيتي متنده تكرارلانماقلا استروكتور حادثه‎سيدير.


كرم سلطان داغينا شعر ـ موسيقي ايله مراجعت ائدير. بورادا ان اسكي ساكرال ـ ماگيك مودئلي گؤروروك. كرم آرخئ‎تيپ پلاندا آرتيق بير شامان كيمي قاملاما پروسئسينده‎دير(ياخود بو پروسئس بير نوع قاملاماني خاطيرلادير). كرم سازين و سؤزون گوجو ايله داغا تاثير ائدير.آرخئ‎تيپ كونتئكستينده بو، ماگيك فونكسيياني يئرينه يئتيره‎نين ماگييانين اوبيئكتي اولان وارليقلا نورمال پروسسوال مناسبتي‍دير. يعني بورادا هئچ بير سربست‍ليك، اختيارلي‍ليق يوخدور.داغا مراجعتين بو فورماسي گونشين چيخماسي اوچون، ياخود ياغيشين ياغماسي اوچون اوخونان ريتوال نغمه‎لرينده اولدوغوكيمي، ستاندارت ريتوال پروسئسيندن سوراق وئرير. بورادا كرم و داغ مناسبتلري اسكي ريتوال ـ مراسم قاليغي‍دير. اصلينده بونو قاليق آدلانديرماق دوزگون دئييل. اسكي گئرچكليگين ايزلري باخيميندان قاليق ساييلا بيلسه‎ده، بورادا بيز ميفين ماگيك استروكتورونون نورمال ائپيك ترانسفورماسيياسيني گؤرورك.



ايلكين ستيخيياني سيمووللاشديران اوبرازلاردان بيري ” اوغوز كاغان“ ـ دا گؤردوك‎كي، دنيزخاندير. دنيزخان بوتؤولوكده سويو رمزلنديرير. قديم تورك ايناملاريندا سويا مقدس باخيلميشدير. بو سبب  ” انسانلاري سويا احتراملا ياناشمايا يؤنلتميش، اونو قوروماغا سسله‎ميشدير. مسئله‎نين سؤزو گئدن آخاري اولوسلاريميزدا سو ايله باغلي بير سيرا ايناملارين، سينامالارين يارانماسينا يول آچميشدير. بئله‎كي، سويا روحون عكس ائتديريجي‍سي كيمي باخيلميش. پيس، قورخولو يوخو سينسين دئيه سويا دانيشيلميش، سودان اووسون، فال واسطه‎سي‎كيمي بارينيلميش، سفره يوللانانين، يولا چيخانين ايشي اوغورلو اولسون دئيه آرخاسينجا سو سپيلميش، سو آيدينليق بلگه‎سي بيلينديگيندن اونو موردارلاماق، سؤيمك باغيشلانماز گوناهلار سيراسينا يازيلميشدير“ (3، س. 269).



بوتون بونلار سويون ايلكين ستيخييا رولوندان سوراق وئرير. سو ايلك ياراديليشدا اشتراك ائدير. ” اوغوزكاغان“ـ‎لا باغلي كوسموقونيك سخئمده گؤروندويوكيمي، آلتي ائلئمئنتدن عبارت تصور ائديلن دونيانين بير ائلئمئنتي سودور. بو باخيمدان اونون ايلكين دوشونجه‎ده، بو دوشونجه‎نين ايناملار سيستمينده اولماسي اطرافيندا ايناملار كومپلئكسي ياراديلماسي طبيعي‍دير.



” كيتابي دده قورقود“ ـ دا سو ايله باغلي بير سيرا افاده‎لر وارديركي، بونلاردا سو ايله باغلي داشلاشميش، ستئرئوتيپلشميش مناسبتلر تظاهرونو تاپميشدير :




” اولاشيبان سولار داشسا، دنيز اولماز“




” سويوق ـ سويوق سولاريم سنه ايچيت اولسون“




” آخينتيلي گؤروكلو سويون داشقيني قارداش“




” سو حاق ديدارين گؤرموشدور.“



بو افاده‎لر ژانر تيپيندن آسيلي اولماياراق سئمانتيك مناسبتلر مودئليدير. يعني بونلاردا معنالارين بير ـ بيرينه مناسبتلري استروكتورلاشيب. بو خصوصدا، اونلارين هر بيرينين تحليلي سو ايله باغلي مودئل سجيه‎لي مناسبتلري اورتايا قويموش اولار. اينديكي حالدا بونو آراشديرماق بلاواسطه ايشيميز اولماديغي اوچون اونلاردان بيري اوزه‎رينده ـ ”سوحاق ديداريني گؤرموشدور“ افاده‎سي اوزه‎رينده دايانماغي مقصده اويغون ساييريق. افاده‎ني سئمانتيك واحيدلرينه آييراق :



سو ـ ايلكين ستيخييانين اوبرازي



حاق ـ آللاه، تانري سويه‎سينده كوسموقونيك واحيد باشلانغيج



ديدار ـ فارسجا ” گؤرش“ و ” اوز“ آنلاملاريندادير(12،س. 55).



گؤرمك ـ پرئديكات، فونكسييا



جمله‎نين لئكسيك ـ سينتاكتيك آچيليشي ايكي جوردور :



1. سوحاق ” گؤروشونو“ گؤرموشدور.



2. سوحاق ” اوزونو“ گؤرموشدور.



اصلينده سويون حاق اوزونو، ياخود گؤرونوشونو گؤرمه‎سي جمله‎ده افاده اولونان ميفولوژي ـ كوسموقونيك سيتواسييانين مضمونونو ده‎ييشمير. بورادا صحبت سويون حاق ايله آكت سويه‎سينده، كوسموقونيك سيتواسييادا بيرگه اشتراكيندان گئدير. بو جمله‎نين حتي اسلامي دوشونجه‎دن گلمه احتمالي بئله وضعيتي ده‎ييشمير. چونكو سو تورك كوسموقونيياسينين اساس عنصرودور و بو كوسموقونيياداكي تانري ـ ”حاق“ تئونيمينين افاده ائتديگي آللاه ايله عيني سئمانتيك سويه‎ده قاورانيلير. بو باخيمدان سويون حاققين اوزونو گؤرمه‎سي سئمانتئمي سويون محض كوسموقونيك ياراديليشداكي اشتراكينا اشاره‎دير. اوبيري طرفدن سويون حاققين ” گؤروشونو“ گؤرمه‎سي افاده‎سي‍ده عيني مضمونا گلير.



بورادا حاققين ” اوزو“ و گؤروشو“ سؤزلري هر ايكي حالدا كوسموقونيك ياراديليش آكتيني سجيه‎لنديرير. بو معنادا، معنا ده‎ييشمير. يعني سويون ايلكين باشلانغيجدا اشتراك ائتمه‎سي، ايلكين باشلانغيج عنصرلريندن اولماسي، اونون مقدس‎ليگينين ”حاق ديداري“ ايله تصديق اولونماسي ” ديدار“ سؤزونون نئجه گؤتورولمه‎سيندن آسيلي اولماياراق ده‎ييشمير.



” كيتابي دده قورقود“ ـ داكي بو افاده، ائله‎جه‎ده سو ايله باغلي ديگر افاده‎لرتصادفي دئييل. اونلار اوغوز ـ تورك دونياسينين ياشام، داورانيش قانونلارينين داشلاشميش مودئللري، مودئل سيتواسييالاريدير. ائپوسدا اونلارين بديعي لشمه‎سي، پوئتيك سيتواسييالاردا اشتراكي‎دا اونلارين مودئل فونكسييالاري ايله شرطله‎نير. دقت ائده‎ك :



” كيتابي دده قورقود “ـ ون ايكينجي بويوندا يوردو تالانميش قازان خان يوردونا، كؤپه‎يينه، قوردا، اوجمله‎دن سويا مراجعت ائدير :



” قازان آيدير : ” سو حاق ديداريني گؤرموشدور، بن بو سو ايله خبرلشه‎ييم “ ـ دئدي :

1. چاغنام ـ چاغنام قايالاردان قاچاق سو،
2. آغاج گميلري اوياندان سو،
3. حسن ايله حسينين حسرتي سو،
4. عايشه ايله فاطمهنين نكاهي سو،
5. شاهباز آتلارگليب ابچدبگي سو،
6. قيزيل دوه‍لرگليب كئچديگي سو،
7. آغ قويونلار گليب چئوره سينده ياتديغي سو،
8. اوردومون خبرين بيليرميسين، دئگييل مانا،
9. قارا باشيم قوربان اولسون، سويوم سانا “. (37، س. 48. 47).
قازانين سوايله ” خبرلشمه‎سينده “ سو بير سئمانتئم اولاراق مختلف كوسميك سيتواسييالاري ايله سجيه‎لنديريلير. قازان، اولا، سويا مراجعت ائدير. بورادا سو ساكرال كولت اوبيئكتي اولماقلا اونا مناسبتده خصوصي داورانيش فورمولو طلب ائدير. قازان‎دا بو داورانيش مودئلي چرچيوه‎سينده حركت ائدير. اونون سويا مراجعتي بوتون ديني، معنوي، پوئتيك ترانسفورماسييالاري ايله بيرليكده اسكي كولت‌ ـ ريتوال مودئليندن  قيراغا چيخمير. چرچيوه اؤز استروكتوروندا بو مودئل اولاراق قالير. بو باخيمدان، سويا جمله ـ جمله مراجعت جمله‎لرين تصادفي سيرالانماسيني نظرده توتمور. بو، خصوصي داورانيش فورمولوندا سويا مراجعتده سو ايله باغلي كوسميك سيتواسييا (ياراديليش سيتوا سيياسي) تصوير ائديلير :

1ـ نجي جمله‎ده سو طبيعت عنصرو اولاراق چاي ايپوستاسيندادير؛

2ـ نجي جمله‎ده سو طبيعت عنصرو اولاراق دنيز ايپوستاسيندادير؛

3ـ نجو جمله‎ده سو ساكرال ـ ديني پرئسئدئنتين اشتراكچي‎سيدير؛

4ـ نجو جمله‎ده سو كوسميك تامليغي سيموولاشديران سوبستانسيونال نكاحين ساكرال اسلام پرئسئدئنتلري سويه‎سينده اشتراكچي‎سيدير؛

5ـ نجي و 6ـ نجي جمله‎لرده سو تورك ائتنيك معيشت ـ تصرفات قاتي‎نين حيات وئريجي سويه‎ده اشتراكچي‎سيدير؛

7ـ نجي جمله‎ده سو يئنه‎ده عيني معيشت ـ تصرفات قاتي‎نين خصوصي ده‎يرلنديريلميش حيوانلارين حيات وئريجي سويه‎ده اشتراكچي‎سيدير؛

8 ـ نجي جمله‎ده سو ساكرال وارليق مئديياتيو فونكسييالي (انسانلا تانري آراسيندا) اوبرازدير؛

9ـ نجو جمله‎ده سو بير باشا اولاراق تاپينيش اوبيئكتيدير.

قازانين سو ايله، ائله‎جه‎ده يورد ايله ”خبرلشمه‎سي “ عيني ايله كرمين داغ لار ايله  ” دييالوگونو “ يعني ”خبر لشمه‎سيني“ آرخئ‎تيپ سويه‎ده افاده ائدير. هئچ تصادفي دئييليديركي، ” اصلي ـ كرم “ ـ ده سو بير باشا اولاراق ساكرال كوسميك وارليقدير:

”كرم اوزونو توتدو چايا، دئدي: 



آب حيات كيمي دائم آخارسان،



حاققين جمالينا هردن باخارسان، 



دولانا ـ دولانا ائولر ييخارسان





منيم اصلي ـ م بورالاردان كئچديمي،

چايدا ديله گليب بئله جواب وئردي:


          كرم ساخلار اونون هميشه ياسين،


          يانينا آلميشدي آتا ـ آناسينين،


          هم ايچيب، همده دولدوردو تاسين،


         آتلارين سويوما سالدي دا گئتدي “ (13، س. 122).

كرمين چايلا بو خبرلشمه‎سينده ايلكين ستيخييانين سيمووللاشديريلماسي ستيخيياني سيمووللاشديران سو اوبرازي‍نين ميف ـ داستان كونتئكستينده ماراقلي منظره‎سي، سئمانتيك قاتلاري گؤرونور.كرمين :



                                 ” ... حاققين جامالينا هردن باخارسان ...“

سؤزو بير باشا اولاراق ” سو حاق ديداريني گؤرموشدور“ افاده‎سينين كوسميك ـ
پوئتيك ائكوي‎والئنتيدير. بو ايكي افاده آراسيندا كؤرپو ياراتديقدا آيدين اولوركي،     ” سويون حاق جامالينا هردن باخماسي“، ” سو حاق ديداريني گؤرموشدور“ افاده‎سينين محض ” سو حاققين اوزونو گؤرموشدور“ كيمي باشا دوشولمه‎سيني گؤسترير.



كرم چايا مراجعتينده اونو بير طرفدن حاق سويه‎لي اوبئيكت سويه‎سينه قالديرير، بللي اولوركي، سو بير باشا اولاراق كوسموسلا، مثبت ساكرال باشلانغيجلا باغليدير. او بيري طرفدن، كرم سويو خااوتيك باشلانغيجلا علاقه‎ده گؤتورور، اونو شر قوه‎كيمي سجيه‎لنديرير :

       


” ... دولانا ـ دولانا ائولر ييخارسان ... “



گؤروندويوكيمي، عيني بير كوسميك سيتواسييادا سو(چاي) هم كوسموسون، همده خااوسون سيمووللاشماسي كيمي گؤتورولور. بو ايسه تصادفي دئييل. اولده چاي ايله باغلي دئميشديك‎كي، اسكي كوسموقونيك متنلرده چاي دونيانين مودئلي‎كيمي مئدياتور اوبراز اولاراق كوسموسلا خااوس آراسيندا تصور ائديلير. هئچ تصادفي دئييلديركي ، چايين ايكي ساحيلي بو دونيا (حيات) ايله او دونيا (اؤلوم) آراسيندا گؤتورولور. چاي بير ساحيلي ايله حياتا، او بيري ساحيلي ايله اؤلومه باغليدير. ائله‎جه‎ده چاي بير باشي ايله حياتا، او بيري باشي ايله عكس قطبه ـ اؤلومه باغليدير. بوتون بونلار او دئمكديركي، كوسموقونيك تصورده چاي آمبي‎والئنت سئمانتيكايا، يعني ايكي‍لي خصوصيتلره (مثبت و منفي) ماليكدير. اونا گؤره‎ده عيني متن داخيلينده كرم چايين هم بو اوزوندن (كوسميك خاصه) همده اوبيري اوزوندن (خااوتيك خاصه) صحبت آچير. البته، بو دئييلنلر او دئمك دئييلديركي، كرم بير باشا ميفولوژي ـ كوسميك اينفورماسييالارلا ايشله‎يير. مسئله‎نين ماهيتي بئله بسيط دئييلدير. ساده‎جه اولاراق، كرم پوئتيك سئمانتئم‍لرله ايشله‎يير. بو دوآل سئمانتئملرده اسكي ميفولوژي ـ كوسميك عنعنه داشلاشيب. بو آنلامدا، كرم ميفولوژي اينفورماسييالارلا يوخ، محض عنعنه‎وي ـ پوئتيك سئمانتئملرله ” ايشله‎يير“.



سويون آذربايجان داستانچيليغيندا گئنيش سئمانتيك سپئكتئرده تقديم اولونماسي اونون بو سئمانتئملري دوزه‎ن ائنتيك شعوردا سيستملي تصورلر شكلينده اولماسي ايله باغليدير. بو آنلامدا، سو ايناملار سيستمينده مهم يئر توتور. مثلاً، آداملار نوروز بايراميندا سحر تئزده‎ن بولاقدان، چايدان سو گتيريرلر. بو سويو حياط ـ باجايا، ائو ـ ائشيگه، ائوده‎كي‍لرين اوستونه سپيرلر. بو، كهنه‎ليكدن قورتاريب، يئني‍ليگه قوووشماق علامتي‍دير. يئنه ائله بو بايرامدا كئچيريلن ” وصف ـ حال“ مراسمينده سودان فال واسطه‎سي‎كيمي استفاده اولونور. دوغوم مراسمينده اجرا اولونان ” چيلله‎كسمك عادتينده‎ده اساس واسطه سودور“. اوشاغين قيرخي چيخان گون آناسي ايله بيرليكده چيميزديريلير. بونا ” قيرخ تؤكمك“ دئييلير. همين گون ائركن، داها دوغروسو، دان قارانليغيندا بولاق، ياخود چايدان گتيريلميش سودان قيرخ اووج بير قابا تؤكولور. ائله‎ده ” قيرخ سويو“ دئييلن بو سو آنا ايله كؤرپه‎نين باشيندان آخيديلير. بونونلادا اونلار قيرخدان چيخميش اولورلار“ (2، س. 84).



بورادا دقت چكن سويون ايلكين ستيخييالارلا كومپلئكس تشكيل ائتمه‎سيدير. دقت وئرديكده گؤروروك‎كي، سو اؤزه‎ل، عليحده حادثه‎كيمي يوخ، دوغولوش، ياراديليشلا باغلي كوسميك حادثه‎لرين كومپلئكسينده تصور اولونور. اونلاردان آيري گؤتورولمور. بئله‎كي، سويو ايل تماميندا كؤهنه‎ليكدن قورتارماق مقصدي ايله ائو ـ ائشيگه، حياط ـ باجايا سپيرلر. ايلين تمامي دونيانين زامان مودئلينده ساكرال زاماندير. بو ساكرال زاماندا سو كؤهنه‎ليكله يئني‎ليگين، كوسموسلا خااوسون آراسيندا بير واسطه (مئدياتيو تميزله‎ييجي) كيمي استفاده ائديلير. سو ديگر حاللاردادا ساكرال باخيمدان ده‎يرلنديريلميش زامانلا باغليدير. ” چيلله‎كسمك“ عادتينده آنا و بالاسينين آغيرليقدان، شر علامتلريندن تميزلنمه‎سي اوشاغين دوغومونون قيرخينجي گونو ايله باغلي اولور. بو او دئمكديركي، قيرخ‎گون معين بير دؤورون تماملانماسيدير. بورادا ” چيلله“ فارس سؤزو اولان ” چهل“ (قيرخ) سؤزونون فونئتيك ده‎ييشمه‎سيدير. قيرخ گونون تماميندا آنا و اوشاغي بوتون شر سيتواسييالاردان سو واسطه‎سي ايله تميزله‎ييرلر. بو باخيمدان، سويون داستانلاردا يوكسك ائپيتئتلرله تعريفلنمه‎سي، ترنوم ائديلمه‎سي تصادفي اولماييب ميفولوژي ـ كوسميك دونيا گؤروشلرله، ايناملارلا باغليدير. عموم تورك كونتئكستينه چيخدقدا، سو ايله باغلي سئمانتيك قاتلارين نه قده‎ر گئنيش اولدوغونو گؤروروك.



باشقيردلاردا ياغيش ياغديرماق مقصدي ايله بير ـ بيرلرينين اوستونه سو سپيرلر (34، س. 165). توركييه‎نين كندلرينده هاوا اوزون مدت قوراقليق كئچديكده ” ياغمور گليني“ آدلانديريلان بيري دونونو ترسينه گئيير، ييغيشانلار ايسه اونو حياط ـ حياط گزديريرلر. ائولرين داملاريندان ” ياغمور گليني“ ـ نين اوستونه سو سپيرلر (52،س. 51، 4 و س. 188ـ 187).



وئريلميش ائتنوقرافيك قيدلرده چوخ مهم دئتال وار. توركييه‎ده‎كي عادتدن بللي اولوركي، يئرلي تورك ائتنيك محيطي ياغيشي (ياغيش سويونو) قادين اوبرازيندا تصور ائدير. بو ايسه بيزيم سويون آمبي‎والئنت (مثبت ـ منفي) خاصه‎لري حاققيندا دئديگيميزي تصديق ائدير. قادين اسكي كوسموقونيك عنعنه‎ده سيتواسيادان آسيلي اولاراق هم مثبت، همده منفي باشلانغيجدير. او، حياتين ياراديجيليق آكتي‍نين بير باشا اشتراكچيسي كيمي كوسميك ده‎يرليدير، آنجاق عيني پروسئس همده اؤلومله باغلي تصور اولونور. بو باخيمدان، ياغيش سويونون محض قادين اوبرازيندا تصور ائديلمه‎سي ميفولوژي گؤروشلرده‎كي دايانيقلي استروكتوردان سوراق وئرير.



دونيا فولكلور ـ ائتنوقرافيك عنعنه‎لرينده سجيه‎وي فاكتلار وار. مثلاً، آفريقانين دئلاقوا كؤرفه‎زي كناريندا ياشايان بارون‍قا بانتولار اكيز دوغموش تيلو ـ” گؤي“، “ سما“ آدلي قاديني مكافاتلانديرير، اونون اوشاقلاريني ايسه ” سما اولادلاري“ آدلانديريرلار. هاوالار قوراقليق كئچه‎نده قادينلار ييغيشيب اكيز دوغموش همين گؤي، سما قاديني اولان تيلونون اوستونه سو سپيرلر (70، س. 81 ـ 79). گؤروندويوكيمي بورادا عيني سيتواسييا ايله قارشيلاشيريق. اولا، اكيز دوغموش قادين بوتون جمعيتلرده غيرعادي خاصه‎لرله سجيه‎لنديريليب. بعضي اسكي خالقلاردا بو پيس، بعضي‍لرينده ايسه ياخشي حساب ائديليب. اينديكي حالدا بونون مثبت ده‎يرلنديريلمه‎سي ايله اوزبه‎اوز اولوروق. عيناً توركييه‎ده‎كي ياغمور گليني ايله باغلي اولدوغوكيمي، بورادادا تيلو ( سما قاديني) سو ايله باغلي قادين اوبرازيدير. بئله‎ليكله، تيپولوژي عنعنه بئله عيني ساكرال ـ ميفولوژي كومپلئكس تقديم ائتميش اولور.



سو كوسموقونيك سوبستانسييا ايله باغلي وارليق كيمي اولاد وئريلمه‎سينده اشتراك ائدير. ” كيتابي دده قورقود“ ائپوسوندا بوغاجين دوغولماسيندان بحث ائتميشيك. همين وضعيتله باغلي بير مقاما دقت ائده‎ك. ديرسه‎خان اوودا اوغلونو اوخلاتديرير. اوودان قاييداندا بوغاجين آناسي اوغلونو اريندن سوروشور و سوروشما مقاميندا بوغاجين دونيايا نئجه گلمه‎سينه اشاره ايله ” قورو ـ قورو چايلاررا سوچو سالديم“ دئيير(37، س. 42). يعني سويو رحمه گتيريب اولاد آلديم. عيني وضعيتله ائپوسون دؤردونجو بويوندادا اوزله‎شيريك. قازان اوودان قاييداندا اوغلونو آتاسينين يانيندا گؤرمه‎ين بورلا خاتون اونون نذر ـ نيازلا دوغولماسينا اشاره ائده‎رك بوغاجين آناسينين افاده‎سيني بير قده‎ر فرقلي شكيلده ايشله‎دير : ” قورو ـ قورو چايلارا سو سالديم“ (37،س. 69). بو دئييلنلر سويون كوسموقونيك ياراديليش آكتينين مهم عنصرلريندن اولدوغونو گؤسترير.



سو ائپيك ـ ميفولوژي عنعنه‎ده بير باشا اولاراق تؤره‎ديجي سوبستانسييا كيمي ده تصور اولونور. ” ريحانين ناغيلي“ ـ ندا احمد و گول‎جهانين بير قيزي اولور. آديني ريحان قويورلار. بير مدتدن سونرا احمد اؤلور. گول جهان قيزي تك باشينا بؤيودور. بير گون ريحان چؤلده پئنجر ييغاندا اش ـ اش دئو اونو اوغورلايير ... اونو گزه‎ن گول‎جهان سوسوزلايير و بير گؤلمه‎چه‎ده‎كي سودان ايچير. دئمه، بو، دريا آيغيرينين سو ايچديگي گؤلمه‎چه ايميش. گول‎جهان بو سودان اوشاغا قالير (40، 3 ج.، س. 151).



بورادا گول‎جهان سودان حامله قالير. آنجاق سويا دريا آيغيرينين آغيزي ده‎ييبميش. دولاييسي يوللا بو، گول‎جهان اوشاغينين آتاسينين آيغير اولدوغونا اشاره‎دير. آنجاق بورادا سو موتيوي، بيزجه، بير قده‎ر آرخايا كئچيب. دريا آيغيري سو آيغيري دئمكدير. دئمك، سو آيغير شكيلينده، يعني بير زوومورفيك اوبراز اولاراق ياراديليشدا اشتراك ائدير. بورادا اونون كيشي باشلانغيجي ايله علاقه‎لنمه‎سي يئنه‎ده سويون آمبي‎والئنت خاصه‎لري  ايله باغليدير.



ايلكين ستيخيياني سيمووللاشديران اوبرازلاردان بيريده آغاج‍دير. ادبياتدان بللي اولدوغوكيمي، كوسميك دونيا مودئلينده (دونيانين خرونوتوپ سويه‎سينده مودئلي، مكان ـ زامان مودئلي ـ م. ج.) ان گئنيش ياييلميش بيتكي ” دونيا آغاجي“ اوبرازيدير.     ” دونيا آغاجي“ اوبرازيندا (واريانتلاري : حيات آغاجي، طالع آغاجي، سما آغاجي...) دونيانين قورولوشونون اساس پارامترلري، ايلك نوبه ده مكان ـ زامان كونتينيومو حاققيندا تصورلر اؤز تجسومونو تاپميشدير. “ دونيا آغاجي‎نين بيتديگي يئر دونيانين مركزيدير... “ دونيا آغاجي ـ نين كؤمه‎گي ايله انسانلا تانري، يئر ايله گؤي آراسيندا ضروري اولان علاقه‎لر حياتا كئچيريرلر (76، س. 5، 68، س. 47، 24، س. 63 ـ 62).



گؤروندويوكيمي، آغاج دونيا ميفلرينده كوسميك مودئل كيمي تصور اولونور. و بودا او دئمكديركي، آغاج بير اوبراز اولاراق، او جمله‎دن تورك ميفلرينده مركزي يئرلردن بيريني توتور. اونون خصوصي سئمانتيكاسي وار. بو سئمانتيكا داستان متنلرينده‎ده ائپيك ترانسفورماسييالارا اوغراياراق ياشاماقدا دوام ائدير. آغاج اوغوز كوسموقونيك متنلرينده‎ده ايلكين ستيخييا ايله باغلي كئچير. بئله‎كي، اوغوزكاغان گؤي، داغ، دنيز، خانلارين آناسي اولان ايكينجي آرواديني آغاجين كووغوشوندا تاپير. بو باخيمدان، آغاج بوكوسموقونيك ميفده بير باشا اشتراك ائدير.



” كيتابي دده قورقود“ ـ دا سو ايله ” خبرله‎شيلديگي“ كيمي، عيني ايله آغاجادا مراجعت ائديلير. ايكينجي بويدا كافرلر اوروزو آسماق ايسته‎ديكده او، آسيلاجاغي آغاجا مراجعت ائدير:

1. آغاج، آغاج! دئرسم سانا ارلنمه، آغاج !

2. مكه ايله مدينه‎نين قاپيسي آغاج !
3. موسايي كليمين عصاسي آغاج !
4. بؤيوك ـ بؤيوك سولارين كؤرپوسو آغاج !
5. قارا ـ قارا دنيزلرين گميسي آغاج !
6. ذوالفقارين قيني ايله قبصه‎سي آغاج !
7. شاه مردان علي‎نين دولدولونون يه‍ري آغاج !
8. شاه حسن ايله حسين‎ين بئشيگي آغاج !
9. اگر اردير، اگر عورتدير قورخوسو آغاج !
10. باشين آلا باقار اولسام، باشسيز آغاج !
11. ديبين آلا باقار اولسام، ديبسيز آغاج !
12. مني سانا آسارلارسا، گؤتورمه آغاج !
13. گؤتوره‎جك اولورسان، ييگيت‎ليگيم سني توتسون آغاج !
14. بيزيم ائلده گره‎ك ايدين، آغاج !
15. قارا هيندو قوللاريما بويورايديم !
16. سني پارا ـ پارا دوغرايالاردي، آغاج ! (37، س. 50)


 
اوروزن آغاجا بو مراجعتي قازانين سويا مراجعتي ايله ريتوال ـ ميفولوژي پلاندا بيرله‎شير. قازان سويا مراجعت ائدير، بو مراجعتي ماگيك سجيه داشييير. اينديكي حالدا اونو شرطي اولاراق قاملاما ايله مقايسه ائتمك اولار. اوغوزلار اولادلاري اولماياندا تانرييا بوجور اوز توتوبلار، بير مطلبي بيلمك ايسته‎ينده يوردا، قوردا، سويا بئله مراجعت ائديبلر. اينديده اوروزن بو مراجعتي همين ” خبرلشمه‎لرله “ عيني ماگيك بلوكا گيرير. بو حالدا مراجعت‎ده​كي اسلامي اوبرازلاردا مسئله‎نين ماهيتيني ده‎ييشمير. عكسينه، قناعتي داهادا محكملدير. تانريچيليق اسلاملا عوض اولدوقجا ديني ماهيت فورماجا و فورمال مضمون ائلئمئنتلري ايله ده‎ييشير. بورادا هم ترانسميسسييا، همده ترانسفورماسييا باش وئرير. يعني هم بير باشا كئچيد وار، همده فورمانين انكشاف سجيه‎لي ده‎ييشمه‎سي وار. اسلام اوبرازلارينين تانريچيليق اوبرازلاريني عوض ائتمه‎سي بير طرفدن بير باشا كئچيددير، يعني ترانسميسسييادير. دوآل ـ قاملاماداكي اسلامي ـ ديني واحيدلر بير باشا اولاراق تاريچيليقدان گلمه عيني واحيدلرين يئريني توتور، باشقا سؤزله، بير باشا ترانسميسسييا آلينير. ديگر طرفدن، تانريچيليغين عوض‎لنمه‎سي مكانيكي پروسئس شكلينده يوخ، انكشافدا سجيه‎لنن كئچيد اولوركي، بودا ترانسفورماسييادير. اون دوققوزونجو عصرين قازاخ عاليمي چ. وليخانوف يازيركي، مسلمانليق سوادسيز اهالي آراسيندا ملاسيز محكم‍لنه بيلمه‎سه‎ده، ماهيتينده اول‍كي شامان آنلاييشلاري دوران بير سس، افاده اولاراق قالير. اونا گؤره‎ده، معنا يوخ، آدلار، سؤزلر، ده‎ييشمه‎يه معروض قالدي. اونقون ـ آرواخ، گؤك تئنقريني ـ آللاه، ياخود خدا، يئر روحونو ـ شيطان، پري، ديوانه و جن آدلانديرماغا باشلاديلار. ايدييا ايسه شامان ايديياسي اولاراق قالدي (29، س. 49).



اوروزون آغاجا مراجعتي‎ده بو كونتئكستده نظردن كئچيريلمه‎ليدير. بورادا اسلام ساكرال اوبرازلاري تانريچيليقدا موجود اولان اوبرازلارين يئريني توتموشدور. البته، بو او دئمك دئييلديركي، هر بير جمله‎ده‎كي ساكرال اوبرازلار عيني ايله نه‎يي ايسه عوض ائدير. صحبت بوتؤلوكده عوض‎لنمه‎دن و ترانسفورماسييادان گئدير.



بيرينجي جمله‎ده اوروزون آغاجا مراجعتي بير باشا اسكي گؤروشلرله باغليدير، اوروز آغاجي قورره‎لنمه‎مه‎يه چاغيرير. دئمك، اسكي ريتوال ـ ميفولوژي كومپلئكسينده آغاجين جانلي ساكرال وارليق اولاراق قورره‎لنمه‎سي، اصلينده ” رحمه گلمه سي“ وار. ديگر طرفدن بو جمله‎نين كونتئكستي 16ـ 12 ـ نجي جمله‎لرده آيدين اولور.



ايكينجي جمله‎ده آغاج مقدس مكه و مدينه ساكرال كومپلئكسي ايله مقايسه‎ده ترنوم ائديلير. باشقا سؤزله، اوروز آغاجي ريتوال سويه‎سينده ” اؤيور“. 



اوچونجو جمله‎ده‎ اوروز آغاجي موسايي كليمين عصاصي كونتئكستينده” اؤيور“.



دؤردونجو جمله‎ده اوروز آغاجي سو ستيخيياسي كونتئكستينده ” اؤيور“.



بئشينجي جمله‎ده اوروز يئنه‎ده عيني كونتئكستده آغاجا ” اؤيگو“ آيين ـ ين دوام ائتديرير.كونتئكست محكم لنديريلير. سو ايله باغلي دونيا مودئلينده‎كي بوتون سينونيم ياروسلار ” ديلله‎نديريلير“، كؤمه‎يه چاغيريلير.



آلتينجي جمله‎ده اوروز آغاج اوبرازيني هم بوتؤو اسلام، همده اونون شيعه قولونون ان مقدس اوبرازلاري سويه‎سينده ” اؤيور“.



يئتدينجي جمله‎ده عيني كونتئكست مشهور ذوالفقار قيلينجي كونتئكستينده محكم‍لنديريلير.



سككيزينجي جمله‎ده شيعه كونتئكستي دوام ائتديريلير. كونتئكستين شيعه قولو اوزره دوام ائتديريلمه‎سي سون متنين بير باشا اولاراق محض شيعه ـ  اوغوز ايله باغليليغينين گؤستريجيسي اولاراقدا چيخيش ائدير.



دوققوزنجو جمله‎ده آرتيق بير باشا اولاراق اؤيگو ـ دوعا كونتئكستي اسكي تانريچيليق كودونا كئچير. ” آغاج قورخوسو“ ار يا خود آرواد قاتلارينا سالينير. بو قورخو هر ايكي قاتا عاييد ائديلمه‎كله، اونلارين بوتؤولويونده اوزه چيخان جنسي تامليق كونتئكستي قابارديلير.



اونونجوجمله‎ده آغاج ‎” باشسيز“ ساييلير. بو، اونون هم اوجاليغيني، همده درك اولونان دونيا كونتئكستينده شاقولي بوتؤولويونو گؤسترير.



اون‎بيرينجي جمله‎ده افاده اولونموش فيكير اونونجو جمله‎ده‎كي فيكيرله بيرليكده بوتؤودور. بو جمله‎ده‎كي ‎” ديبسيز آغاج“ اوبرازي اونونجو جمله‎ده‎كي ” باشسيز آغاج“ اوبرازي ايله بيرليكده دونيانين شاقولي مودئليني وئرميش اولور. تكجه تورك ميفينده دئييل، دونيا ميفلري كونتئكستينده‎ده آغاج دونيانين كوسميك مودئلي، يعني مكان ـ زامان مودئلي (” كوسميك كونتينيوم“) كيمي گؤتورولور.



اون ايكينجي جمله‎ده آغاج هده‎له​نير و هده‎له‎مه اون آلتينجي جمله‎يه‎ده‎ك دوام ائتديريلير. آغاجا قورخو كونتئكستينده گؤستريش وئريليركي، اگر مني سنه آسسالار، سن گؤتورمه، يعني مني اؤلمه‎يه قويما، ياخود اؤلومومو قبول ائتمه، بونا امكان وئرمه.



اون اوچونجو جمله‎ده آغاجين هده‎لنمه‎سي دوام ائتديريلير، اونا قارغيش ائديلير. يعني اگر آغاج اوروزون آسيلماغيني قبول ائتسه، اوندا اوروزون ايگيدليگي قارغيش كيمي اونو توتاجاق ( انسانلا آغاج آراسيندا ميفولوژي ـ ماگيك كونتاكتين كونكرئت پراكتيكومو)


اون دؤردونجو جمله‎ده آغاجي هده‎له‎مه دوام ائتديريلير، قوتلنديريلير.



اون بئشينجي و اون آلتينجي جمله‎لرده هده‎له‎مه كونتئكستي ايلك باخيشدان عادي، پروفان گؤرونن حادثه ايله قوتلنديريلير.


محض 16 ـ 9 ـ نجي جمله‎لركونتئكستينده فيكريميزي دوام ائتديريب دئيه‎ك‎كي، اوروزون آغاجلا بو ” دييالوگو“ دوعا ـ قاملامادير. آغاجا خبردارليق ائديليركي، سن بو اعلامي قبول ائتمه، اگر قبول ائتسن، منيم ايگيدليگيم سني توتاجاق. 13 ـ 9 ـ‍‍ نجو جمله‎لرده اوروزون ” گوجو چاتان“ بودور. چونكو همين آغاج اوروزون ائلينده بيتمه‎ييب. بو باخيمدان، اوروزون 16 ـ 14ـ نجي جمله‎لرده آغاجي قارا قوللارينا كسديره بيله‎جه‎يي ايله هده‎له‎مه‎سي ايلك باخيشدان عادي حادثه كيمي گؤرونسه‎ده، بوگون بئله معيشتده ياشايان آغاجي قورخوتما آييني ايله باغليدير.يادا سالاق كي، كند يئرلرينده ايندي بئله بار وئرمه‎ين آغاجلاري(اريك، آلما) بالتاني گؤتوروب كسمكله هده‎له‎ييرلر. دئمك، اوروزون شعورونداكي ” آغاجي هده‎له‎مه “ پرئسئدئنتي ايندي​ده اوغوز ـ توركلرين شعوروندا ياشاماقدا دوام ائدير.



بئله​ليكله، آغاج​ ايلكين ستيخييا​ني سيمووللاشديران اوبرازكيمي اوغوزلارين تصورلرينده جدي يئرتوتور. بو، اؤزونو داستان متنلرينده​ده ساخلاييب. داستان متنلرينده انسان ـ آغاج انسيتي ماگيك مراسمي سجيه دانيشماقدان چوخ اسكي ريتوال ـ ميفولوژي گؤروشلردن سوراق وئرير. 



آغاجا مراجعت ” كيتابي دده​قورقود “ـ دان سونرا داستانچيليق عنعنه​سينده، او جمله​دن محبت داستانلاريندا سوره​كلي موتيو شكلينده​دير. ” اصلي ـ كرم “ داستانيندا قارا كشيش اصلي​نيده گؤتوروب قاچير. كرم سئوگيليسيني آغاجدان خبر آلير:





دور، سرو، دور سندن خبر سوراييم،






 سرو آغاجي سنين مارالين هاني؟ 

                                گؤزومدن آخيتما قانلي ياشلاري،





  سرو آغاجي سنين مارالين هاني؟





  آلچاقلي ـ اوجالي قارشيدا داغلار،





  كؤنلوم انتظاردا، گؤزوم قان آغلار.





  خسته‎نين حاليندان نه‎ بيلر ساغلار؟





   سروآغاجي سنين مارالين هاني؟





   دوغرو سؤيله​مه​سن، قدين‎اييلسين،





   قارغارام مؤولادان بئلين بوكولسون.





   بير آه چكيم ياپراقلارين تؤكولسون،





   سرو آغاجي سنين مارالين هاني؟ (13، س. 83 ـ 82 )



كرمين آغاجلا ”دييالوگو“ عيني ايله اوروز ايله آغاجين ”دييالوگونو“ تكرارلايير. بورادا انسان ـ آغاج مناسبتلر كومپلئكسي اسكي ميف ـ ريتوال منشألي اولماقلا بير باشا همين كومپلئكسدن گلير. اصلينده بو ايكي ”دييالوگو“ توتوشدوروب اسكي آغاجي دوعالاما آيينيني بر پا ائتمك اولار. كرمين آغاجا مراجعتينده عيني ايله اوروزون مراجعتينده اولدوغو كيمي آغاج اولجه تعريفله‎نير، اؤيولور، داها سونراكي حصه‎لرده      ” عيني‎دير“. اوروز كيمي، كرم‎ده آغاجي هده‎له‎يير. اوروز اونا قارغيش ائديب كسمكله هده‎له‎ديگي كيمي، كرم‍ده آغاجا قارغيش ائتمكله هده‎له‎يير. بورادا متنين اساس استروكتورو قورونوب قالسادا، اسكي داستانچيليقدان محبت داستانلارينا گلن يولدا باش وئرميش ترانسفورماسييالار اؤزونو گؤسترير. كرم آرتيق حاق آشيغي‎كيمي، حاقدان گلن ايلاهي قوه‎نين تمثيلچي‍سي كيمي چيخيش ائدير. بو باخيمدان، اونون آهيندا گوج، قوه وار. او، آغاجي آه چكمه‎سي و بو آهلا اونو قورودوب ياپراقلاريني تؤكمه‎سيله هده‎له‎يير. يعني كرم آغاجا بيلديريركي، سنين اؤلومونو تشكيل ائده بيلره‎م. عيني ايله اوروزدا آغاجي قارا قوللارينا كسديرمه‎سي ( يعني آغاجي اؤلدورمه‎سي) ايله هده‎له‎يير.



كرمين آغاجا مراجعتيني، ائله‎جه‎ده اوروزون آغاجا مراجعتيني ”دييالوق“ آدلانديراق. بورادا صحبت ژانر تيپيندن يوخ، پروسئسين قارشيليقلي ديناميكاسينين آدلانديريلماسيندان گئدير. و بيز ”دييالوق“ يازماقدا سهو ائتميريك. ” اصلي ـ كرم“ داستانيندا دوغرودان ـ دوغرويا كرم ـ آغاج دييالوقونون شاهدي اولوروق. قازان يوردونو قورددان، يورددان، سودان خبر آلديغي‎كيمي، كرم‍ده سئوگيليسيني قايادان، چايدان (سودان)، هابئله مئشه‎دن، يعني آغاجدان سوروشور. و ماراقليدير كي، بو سوروشما        ” كيتابي دده قورقود“ ـ دان گلمه ” خبرلشمه“ شكلينده‎دير. كرم ايله مئشه آراسيندا حقيقتاً دييالوق اولور :

كرم:

سندن خبر آليم، آي قارا مئشه،





قلمي قدرتدن چكيلميش قوشا،





بوروموسن داغي، داشي بنؤوشه،





منيم اصليم بورالاردان كئچديمي؟

مئشه:

يادين سالدي سني اولمازين غمه،





دايانمازمي ياخشي ايگيد بو دمه؟





گونش كيمي قوندو منيم سينه‎مه،





اصلي مندن بيرگول آلديدا گئتدي. (س. 122ـ 121)



گؤروندويوكيمي، بورادا كرم ايله مئشه آراسيندا ” خبرلشمه“ـ صحبت اولور و مئشه شخصي‎لنديريلميش اوبراز كيمي، كرم ايله نورمال پوئتيك انسيته گيرير. اونلارين بير ـ بيري ايله شعرله خبرلشمه‎سي بيرينجي پلاندا پوئتيك فوندور، ايكينجي پلاندا اسكي دوعانين پوئتيك فورما ـ استروكتورونون ترانسفورماسيياسيدير. آغاجين ـ مئشه‎نين بئله    ”پرسونيفيكاسيياسي“ تصادفي اولماييب آغاجين اسكي تورك ميفولوژي ايناملار سيستمينده‎كي فونكسييونال موقعي، ديناميكاسي ايله باغليدير.



ماراقليديركي، داستانچيليق عنعنه‎سينده بئله ” خبرلشمه‎لر“ سيستم حاليني داشييير و سيستم‎ليك محض استروكتوردان خبر وئرير. دئمك، هئچ بير تصادف يوخدور. انسانلا پرسونيفيكاسييا اولونموش طبيعت آراسينداكي هر هانسي مناسبتين اسكي ريتوال ـ ميفولوژي كونتئكستده اؤز مودئلي وار، و مختلف خبرلشمه تيپلرينين توتوشدورولماسي همين مودئلين استروكتور فورماسيني تصور ائتمه‎يه امكان وئرير. مثلاً، قازانين قورد ايله خبرلشمه‎سينه دقت ائده‎ك :




قارانقو آخشام اولاندا گونو دوغان،




قار ايله ياغمور ياغاندا  ار كيبي دوران،




قارا قوچ آتلاري گؤردويونده كيشنه‎شديرن،




قيزيل دوه گؤردويونده بوزلاشديران،




آغجا قويون گؤردويونده قويروق چيرپيب قامچيلايان،




آرقاسيني اوروب برك آغيلين آردين سؤكن،




قارما ـ بوكج سيموزين (سميزين) آليب توتان،




قانلي قويروق اوزوب چاپ ـ چاپ يودان (اودان)،




آوازي (سسي) قابا كؤپكلره قاوغا سالان،




چاقماقليجا چوبانلاري دونله يوگوردن،




اوردومون خبرين بيليرميسن،دئگيل مانا،




قارباشيم قوربان اولسون، قوردوم، سانا.(37، س. ـ )



قازانين قوردا مراجعتيده، آغاجا، سويا مراجعتله عيني ريتوال مودئل داخيلينده‎دير. اجرا اولونان آيين نه قده‎ر پوئتيك‎لشسه‎ده، بو پوئتيك‎لشمه دوزه‎نينده بئله عيني استروكتورو اورتايا قويموش اولور. بو جور پوئتيك‎لشمه بئله ريتوال ” نغمه‎لرينين“ سونراكي ترانسفورماتيو تؤره‎مه‎لريني وئرميش اولور. يعني اسكي ريتوال ـ ماگيك اساسدان اوزاقلاشديقجا متن پوئتيك‎لشمه‎ده ، بديعي ياراديجيليغين قايدا ـ قانونلارينا داها چوخ تابع ائتمكده اولور. بونو ” كوراوغلو“ داستانيندا بير نغمه‎دن گؤرمك اولور. كوراوغلو اؤزونو قوردلا علاقه‎لنديرير. بو بير طرفدن مئتا فوريك پوئتيزم‎دير، او بيري طرفدن عنعنه‎نين انكشافي، تؤره‎مه‎سيدير :






سرپ قايالاردا يورد اولماز،





موخنثه سؤز درد اولماز،





چاققال انيگي قورد اولماز،





يئنه قورد اوغلو قورد اولو... (40، س. 200)




         كوراوغلويام، گزديگيمي تاپارديم،




          
قايالار باشيندا قالا ياپارديم،





آغ سورودن امليك قوزو قاپارديم،





يئييب قوردلارينلا اولاشيم، داغلار. (40،س. 310 )




         كوراوغلويام، داد هازارام،





آديم دفترده يازارام،





 نه​قده​ر سفيل گزه‎ره‎م،





آديم قورد اولدو، قورد اولدو. (40، س. 382 )



بيرينجي پارچادا ” چاققال انيگي قورد اولماز “ بير باشا اولاراق قازان خانين ديليندن دئييلميش ” ازواي قورد انوگي ائركه‎گينده بير كؤكوم وار “ (37، س. 106 ) افاده‎سي ايله سسله‎شير. البته، مضمون‍و‍ بير باشا عيني‎لشديرمه‎يه امكان وئرمير. آنجاق سئمانتيك توتوشدورما  ”چاققال انيگي قورد اولماز“ پارئمييولوژي واحيدينين (آتالار سؤزو، دئييم ) قازانين ديليندن دئييلميش، توتئم سجيه‎لي سوي ـ كؤك عنعنه‎سي ايله باغلي سئمانتئمدن تؤره‎نديگي قناعتينه گلمه‎يه امكان وئرير. كور اوغلونون ديليندن دئييلميش افاده ” دئييم “ ـ دير، بوتون پوئتيزمي، بديعي ائكسپرئسسيوليگي، ائستئتيك ديناميكاسي ايله آتالار سؤزلري قالبينده تاريخي آپروباسييانين كونكرئت پوئتيك تظاهرودور. آنجاق قالبين اؤز يادداشي، پوئتيك ـ سئمانتيك آرخئ‎تيپي محض عنعنه‎دن ( او عنعنه‎دن كي، اورادا پوئتيك‎ليك ريتوال ـ ميفولوژي منطيقه تابعدير ) گلير.



كور اوغلونون ديليندن دئييلميش ايكينجي پارچادا دا سئمانتيكاسي ريتوال ـ ميفولوژي كومپلئكسدن گلن افاده ” يئييم قوردلارينلا اولاشيم، داغلار“ سئمانتئميدير. اوچونجو پارچادا ” آديم قورد اولدو، قورد اولدو“ افاده‎سي بير باشا اولاراق اسكي مئتافوراللاشديرمانين پوئتيك ترانسفورماسيياسييدير.


ايلكين ستيخيياني سيمووللاشديران اوبرازلار سيرا سيندا گونش‍ده واردير. گونش تكجه تورك خالقلارينين يوخ، ائله‎جه‎ده بوتون دونيا خالقلارينين اسكي دونيا گؤروشلرينده ميفله‎شيب، ميفولوژي اوبرازا چئوريليب، بو اوبراز سونرالار مختلف ترانسفورماسييالارا اوغراييب. اوغوز توركلرينين‍ده اسكي دونيا گؤروشونده گونشين بؤيوك يئري وار. ” اوغوزكاغان“ ـ دا گؤردوك كي، اوغوزون بؤيوك اوغلونون آدي گون خان‍دير.



گونش ايلكين ستيخييا كيمي اسكي ايناملار، ريتواللار، ديني ـ ميفولوژي تصورلر سيستمينده فعال اوبرازدير. اسكي آذربايجانليلار اونون شرفينه مراسملر كئچيرميشلر. بو مراسملرده مختلف نغمه‎لر اوخونموشدور. همين نغمه‎لر سونرالار ترانسفورماتيو شكيلده بديعي متنلرده اؤز انكشافيني، دواميني تاپميشدير. مثلاً، ” گونشي دعوت“ مراسمينده اوخونان نغمه بو باخيمدان آناليز اوچون گره‎كلي ماتئريال وئرير :





گون چيخ، گون چيخ،





كهر آتي مين چيخ.





اوغلون قايادان اوچدو،





قيزين تنديره دوشدو،





كئچل قيزي قوي ائوده،





ساچلي قيزي گؤتور چيخ.





گون گئتدي سو ايچمه‎يه،





قيرميزي دون بيچمه‎يه،





گون اؤزون يئتيره‎جك،





 قاري تئز گؤتوره‎جك،





كئچل قيزي آپاراجاق،





ساچلي قيزي گتيره‎جك . (16، س. 23).



نغمه ايله باغلي دئييليركي، بورادا گونش جانلي بيلينيب شخص‎لنديريلميش اوغلو، قيزي اولماسيندان دانيشيلميشدير. همده دئيه‎ك‎كي، ... بو نغمه‎ده گونش داها چوخ قيشي يازا چئويره‎ن اساس عاميل كيمي قيمتلنديريلميشدير. قديم اكينچي، مالدار آذربايجانلي بو نغمه‎سيله گونشي، قاري اريتمك اوچون چاغيرير، اوندان اؤز كئچل قيزيني (قيش طبيعتيني) ائوده قويوب، ساچلي قيزيني(ياز طبيعتيني) گتيرمه‎سيني طلب ائدير (10، س. 16).



بئله‎ليكله، نغمه‎نين طبيعت ايله باغلي آسپئكتينه دقت يئتيريلميشدير. اؤز نوبه‎سينده دئيه‎ك‎كي، بورادا گوجلو مئتافورالاشديرما واردير. مئتافورالاشديرما بير باشا پئرسونيفيكاسيياني نظرده توتور. بو، ائله بئله دئييلدير. گونش اسكي ميفولوژي عنعنه‎ده جانلي انسان كيمي بيلينميش، تصور ائديلميشدير. بو مراسم نغمه‎سينده‎ده‎ گونش جانلي اولاراق چاغيريلير. اونون چاغيريلماسي قازانين، اوروزون ”خبرلشمه‎لري“ ايله عيني ريتوال فورماسي، استروكتورو داشييير. بو باخيمدان، گونش ايلكين ستيخيياني سيمووللاشديران اوبرازكيمي داستان متنلرينده ميفولوژي كومپلئكس داخيلينـده‎دير، ميفين پوئتيك‎لشمه عنعنه‎سينين قانونلارينا تابعدير.



گونش اوبرازي ميفولوژي ـ ائپيك متنلرده تكجه پئرسونال سويه‎ده اشتراك ائتمير، او، مئتافورالاشديرمانين باشقا تيپلرينيده وئرير.



بورا تشبيه‎لره خصوصي ايله عاييددير. تشبيه ـ بنزه‎تمه‎لرده گؤزه‎ل گونشه بنزه‎ديلير، اونون گؤزه‎لليگي گونشله باغلي پوئتيك آتريبوتلار واسطه‎سيله اوزه چيخير :





بير پرزادا (پريزاده) گؤرموشم سيزين ائللرده،





چون جسمي جانيمين نامداريدي،





گونش نيشانه‎لي، قمر مثاللي،





او، جهان خوبونون جيلوه‎داريدي.(” قورباني“ داستاني)



بئله اؤرنكلرين آذربايجان داستان متنلرينده، آشيق، ائل شعرينده ساييي ـ حسابي يوخدور. كلي مقداردا اؤرنكلر وئرمك اولار. آنجاق ماراقلي اولان مسئله‎نين باشقا طرفيدير. بوگون گؤزه‎لين گونشله علاقه‎لنديريلمه‎سيني تقديم ائده‎ن تشبيه بيزيم اوچون بديعي مئتافورا تيپي كيمي قاورانيلير. آنجاق يارانما، عمله گلمه پرينسيپلري باخيميندان بو بنزه‎تمه‎نين اساسيندا ميفولوژي عيني‎لشديرمه دورور.



بو سيرادان قيد ائتمه‎ليييك‎كي، اولدوز، آي و ساير ستيخييا ايله باغلي اوبرازلار آذربايجان محبت داستانلاريندا گئنيش اشتراك ائدير. اينديكي حالدا بيز سو، داغ، آغاج، گونش‎كيمي اوبرازلاردان دانيشديق. بوتون بونلارين سيراسي تكجه آدلاري قيد اولونانلارلا محدودلاشمير. سونراكي داستانچيليق عنعنه‎سي چوخلو اوبرازلار سيراسي وئرميش اولور. بو خصوصدا دقت وئريله‎سي مقام ايلكين ستيخييالارين كئچيرديگي انكشافدير. يعني سونراكي داستانچيليق عنعنه‎سينده اوبرازلارين پارچالانمالاري، مختلف تيپلرينين يارانماسي باش وئرير. آنجاق اسكي‍لره دوغرو گئتديكجه گؤروروك‎كي، سونراكي داستانچيليقدا توش اولدوغوموز اوبرازلار سيراسي گئت ـ گئده دارالير. بو باخيمدان، ” اوغوزكاغان“ داستانينداكي گون، آي، اولدوز،گؤي، داغ، دنيز كيمي ايلكين ستيخييالارين كونكرئت‎لشمه‎سي، داها كونكرئت تقديم سيراسيدير. آنجاق بو متنده‎كي اوبرازلار عنعنه‎نين يالنيز بونلارلا محدودلاشديغيني گؤسترمير. ” اوغوزكاغان“ بيرمتن تيپي كيمي عنعنه‎نين فيكساسيياسيدير. يعني عنعنه پوئتيك انكشاف پروسئسينده بورادا بير آني ايله قيده آلينيب. عنعنه ايسه گئنيش و چوخ شاخه‎ليدير. بورادا واريانتلار مسئله‎سي مطلق نظره آلينماليدير. اونا گؤره‎كي، ” اوغوزكاغان“ داستاني آرتيق بيتكين بير سيستمدير. بو داستان آذربايجان محبت داستانلارينا نسبتاً اسكي اولسادا، او جمله‎دن تقديم ائتديگي اينفورماسييا ميفه نه قده‎ر ياخين اولسادا، اورتا عصرلرله باغلي آبيده‎ كيمي، ساده‎جه كونسئرواتيوليگينين گوجونه آرخئ‎تيپه ياخين گؤرونور. اسكي قاتلار بيزه بللي دئييل. ايلكين ستيخييالارين اوبرازلاشما سيتواسييالاري چئشيدلي اولوب. مثلا، اوروز آغاجلا ” خبرلشير“، آنجاق آغاجين اونا جواب وئرمه‎سيني گؤرموروك. ” اصلي ـ كرم“ ـ ده ايسه كرم مئشه ايله خبرلشير و مئشه اونونلا دانيشير. بو، ايلك باخيشدان سونراكي حادثه‎دير.دوغروداندا، مئشه‎نين وئرديگي جواب ـ شعر آشيق تخيلودور. آنجاق آشيق، تكرار دئييريك‎كي، عنعنه ايله ايشله‎يير. اونون آرخئ‎تيپيك قايناقلارلا علاقه‎لنن صنعت يادداشيندا سوزوله ـ سوزوله گلن ماگيك ”دييالوق“ عنعنه​سي وار. و بو باخيمدان ” اصلي ـ كرم“ داستاني بيزه حتي ” كيتابي دده قورقود“ـ ون اؤزونده راست گلينمه‎ين ميفولوژي ـ ماگيك سيتواسييا تيپيني تقديم ائتميش اولور.



فصل‎ده‎كي تدقيقات گؤستريركي، آذربايجان داستانلارينين داستان ـ ميف كونتئكستينده اؤيره‎نيلمه‎سي محض داستانچيليق عنعنه‎سينين استروكتور ماهيتيني باشا دوشمك، بو متنلري داها ياخشي آنلاماق، اونلاري اؤزوموزه داهادا ياخينلاشديرماق اوچون دولغون تدقيقات دوزه‎ني وئرميش اولور.

اوچونجو فصل

ياخشي ـ يامان قارشيدورما

استروكتورونون ائپيك ـ ميفولوژي
سئمانتيكاسي
بينار(ايكيلي) اوپپوزيسييالار داستان دوشونجه‎سينين تصوير ماتئرياليني تشكيل ائدير. ايكي قطبي، اوزو ايله قاورانان دونيا دوشونجه‎ده ايكي اوزلو استروكتورو وئرير. همين ايكي اوزلو استروكتور ائپيك متنده، كونكرئت اولاراق داستاندادا اؤزونون ايكيلي استروكتورونو ساخلايير. داستان متنينده‎كي ايكيلي، ايكي ائلئمئنتلي دونيا بير باشا گئرچكليكدن گلمير. چونكو داستان آرتيق فورمالاشميش متن تيپيدير. بير تيپ كيمي ايسه آرخئ‎تيپينه ماليكدير. بو باخيمدان، داستانداكي بينار اوپپوزيسييالاردان قورولموش دونيا تيپي باخيميندان آرخئ‎تيپيك بينار استروكتورا ماليكدير. همين آرخئ‎تيپ ايسه ميفدن گلير. بونون اساسيندا عنعنه دورور. داستان عنعنه حادثه‎سيدير و اوندا اولان نه وارسا عنعنه‎دن گلير.

عنعنه‎دن گلمه داستان استروكتورونون اؤزونون آوتونوم انكشاف ائدن ائپيك واحيد اولدوغونو انكار ائتمير. داستان بير جانلي ” بدن“ كيمي اؤزونون مستقل‍ليگينه ماليكدير. اونون گئرچكليكله بير باشا علاقه‎لري ‍وار. همين علاقه‎لرسينخرون درك اولونان، سينخرون مناسبتلر سويه‎سينده آنلانيلان ايليشگيلردير. آنجاق داستان بير ” بدن“ اولاراق اؤز استروكتورونا ماليكديركي، همين استروكتور همده ديياخرون، يعني تاريخاً انكشاف ائدن عنعنه‎دير. بو دئييلنلر داستان ـ ميف كونتئكستينين ياخشي ـ يامان اوپپوزيسيياسيندان گؤرونن منظره‎سينه تمامي ايله عاييددير.

ميفولوژي شعور، دئييلديگي كيمي، دونياني چوخ ساده، حسي طرفلريندن درك ائدير. بو اوزدن، اونون وئرديگي دونيا اوبرازينين اؤزو ساده بير اوبرازدير. بو اوبراز دونيانين مختلف  طرفلريندن قاورانماسينين محصولو اولان استروكتور واحيدلريندن قورولور. ياخشي ـ يامان سئمانتيك قارشيدورما استروكتورو ايشيق ـ قارانليق، گوندوز ـ گئجه، الوئريشلي ـ الوئريشسيز، شيرين ـ آجي و سايره كيمي چوخ ساده قارشيدورما استروكتورلاري ايله بيرليكده دونيانين محض ايكيلي استروكتورا ماليك شكليني، اوبرازيني، ياخود مودئليني وئرميش اولور. دوشونجه‎نين انكشافي بويونجا اوبرازلاشديرما پروسئسي درين‎لشديكجه بو استروكتورلارين داخيلي دوزومو زنگينله‎شير. عنعنه‎وي دوشونجه دوام ائتديكجه بو زنگينله‎شمه‎ده دوام ائدير. ميف ايله ائپوس آراسينداكي انكشاف يولو عنعنه‎وي بير يولدور. اونا گؤره‎ده، داستان استروكتورونداكي سئمانتيك اوپپوزيسييالار ايلكين ميفولوژي اوپپوزيسييالارين انكشاف ائتميش شكيللريدير. بورادا انكشاف، دئييلديگي كيمي، همده زنگينله‎شمه ايله مشايعت ائديلير. يعني داستان متنينده ائله قارشيدورما ايكيليكلري واركي، اونلار ميفده‎كي ايكيليكلرين آرتيق سينونيميك سيرالاريدير.

داستان استروكتورونون ياخشي ـ يامان قارشيدورما ايكيليگي بير باشا ميفولوژي دوشونجه‎يه گئديب چيخان ايكيليك‍دير. بو ائله اونيوئرسال ايكيليكديركي، او، نه اينكي ميفده، ائله‎جه‎ده عنعنه‎وي مدنيتين بوتون متنلرينده مشاهده اولونور. عيني زاماندا بوتون دونيا مدنيتي كونتئكستينده عيني مضموندا چيخيش ائدير.

داستان متنينده ياخشي ـ يامان كونفليكتي بوتون حاللاردا اوبرازلار آراسينداكي قارشيدورمادا تجسم ائدير. بونون ميف كونتئكستي همين اوبرازلارين دوردوغو سيراني ميفولوژي اوبرازلار سويه‎سينده گؤتورمه‎يي طلب ائدير. ايندييه‎ده‎ك قورونوب قالميش ميفولوژي متنلر بئله مسئله‎نين آرخئ‎تيپيك شكليني تقديم ائتمك گوجونده‎دير. ميفه دقت ائده‎ك:

” گؤزوموزله گؤروروكسه، هاميسينين اييه‎سي(صاحبي) وار. بو اييه‎لرله بيزدن يئيلرين آراسيندا فرق وار. بيزدن يئيلر هئچ بير شئيين صاحبي دئييل. آنجاق اييه‎لر نه‎يين اييه‎سيديرسه، اونوندا صاحبي‍دير، اؤزوده اوندا ياشايير. داها سودا، ياخود داغدا باغ اييه‎سي اولماز. اونلاريندا اؤز اييه‎لري وار. آنجاق بيزدن يئيلر هر يئرده ياشايير. ايللاهدا قارانليق يئرلرده، خارابا يئرلرده، آغاج آلتيندا، سو باشيندا ياشاييرلار.

بيزدن يئيلر هميشه انسانين ماليني اوغورلايير، قازانيني، پالتاريني، دويوسونو، ياغيني آپارير، پيلوو بيشيريب يئيير، پالتاريني گئييب اوينايير. بير سؤزله، بيزدن يئيلر هميشه انسانلارا ضرر وئرير.

آنجاق اييه‎لرچوخ خئييرخواه‍دير. اگر اونلارين يانينا گلنده سلام وئرسن، گئده‎نده ” سلامت قال“ دئسن، سندن خوشو گله‎جك، هميشه سنه كؤمك ائده‎جك. مثلاً، دئديكلريمي ائله‎سن، ائو اييه‎سي ائويني آباد ائده‎جك، هميشه ائوينده شادليق اولاجاق. يول اييه‎سي يولونو اوغورلو ائده‎جك، سني وارلانديراجاق. قالانلاريدا بونلار كيمي “ (پراكتيك مقصدلر نامينه متنين ديليني ادبي‍لشديرديك، اينديكي حالدا بو، پرنيسيپيال اهميت داشيمير ـ م. ج. ) (14، س. 51).

بو ميف بير ميفولوژي دوشونجه‎نين داشيييجي‍سي اولماقلا بيزه ياخشي ـ يامان كونفليكتينين اصلينده ميفولوژي منظره‎سيني تصور ائتمه‎يه امكان وئرير. بللي اولوركي، ميفولوژي دوشونجه‎ده ياخشيليق، ياخود يامانليق(پيسليك) اؤز ـ اؤزولويونده معنوي كيفيت‍لركيمي تصور اولونمور. چاغداش تاريخي شعور بو سئمانتيك كاتئقورييالارا مناسبتده اونلاري صرف معنوي كيفيت حادثه‎سي سايير و ياخشي ـ يامان اخلاقي ـ ائپيك قارشي دورما قوشاليغي كيمي آنلايير. آنجاق بيزيم دؤوروموزه قده‎ر قورونوب قالميش ميفدن‍ده بللي اولدوغوكيمي، ميفولوژي دوشونجه‎ده ياخشيليق و يامانليق روحلارلا، داها دوغروسو، ميفولوژي گوجلرله علاقه‎لنديريلير. بو، انسان، دونيا، زامان حاققيندا ايلكين انسانين شعوروندا موجود اولان خصوصي تصورلر سيستمي ايله باغليديركي، بو سيستمده  خرونوتوپ (مكان ـ زامان) چاغداش شعوردان تمامي ايله فرقلي قاورانيلير. مكان قاپاليدير، زاماندا قاپاليدير. مكانلا زامان چئوره‎سينده درك اولونان، منيمسه‎نن هر شئي قاپاليدير. زامان مكاندان آيري تصور ائديلمير، بودا اؤز نوبه‎سينده زامانين مكانلاشماسيني،  يعني مادي‎لشمه‎سيني، مادي اوبرازلاردان درك اولونماسيني وئرميش اولور. گؤروندويوكيمي، روحلار حاققيندا اولان ميفده ” اييه“ و بيزدن ” يئي“ كاتئقورييالارينا عاييد اولان روحلار اصلينده آنيميستيك تصورلر اساسيندا قورولماقلا ياخشي و يامان آنلاييشلارينين مادي‎لشمه‎سيني تجسم ائتديرير. يعني ابتدائي دوشونجه‎ده هئچ نه بو دوشونجه‎نين اوبرازلاشديرما سيستميندن قيراقدا قالا بيلمه‎ديگي كيمي، بو ائپيك قوشاليقلاردا اوبرازلاشميشدير.

بئله‎ليكله، ميفولوژي دوشونجه‎ده ياخشي ـ يامان سئمانتيك قوشاليغي اؤز اوبرازلاشماسينا ماليك اولموشدور. ميفولوژي دوشونجه‎نين پارچالانماسي و تاريخي دوشونجه‎نين اونون يئريني توتماسي زمينينده ميفولوژي دوشونجه سيستمي ايله باغلي اولان و اساطيري سجيه‎لي حادثه‎لري بيلديره‎ن متنلراجتماعي شعورون بير نئچه قاتينين، او جمله‎دن ائپيك متنلره كئچميشدير. بو، داستان ـ ميف كونتئكستيندن باخديقدا داها آيدين گؤرونور. داستان متنينده ياخشي ـ يامان سئمانتيك قوشاليغينا گؤره ائلئمئنتلرين آلت قاتيندا، آرخئ‎تيپينده دوران ميفولوژي اساس گؤرونور.

” كيتابي دده قورقود“ـ دان بئله بير مشهور افاده كئچير : ” اول زاماندا بي‍گلرين قارغيشي قارغيش، آلقيشي آلقيش ايدي“. بو افاده سپئسيفيك خصوصيت‍لرينه ماليك اولماقلا عيني زاماندا موضوعموزلا باغلي چوخ جدي مسئله‎لرين اوستونه ايشيق سالميش اولور. بوندان اول‍كي فصل‍لرده، خصوصي ايله غيرعادي دوغولوشلا باغلي حادثه‎لرده اوغوز بي‍گلرينين اولادي اولمايان بيگ‍لراوچون نئجه ال گؤتوروب تانرييا دوعا ائتديگيندن يازميشديق. اوندا گؤردويوموزكيمي، بيگ‍لرين كوللئكتيو شكيلده، اوره‎كدن ائتديكلري آلقيش ـ دوعا قبول اولونور. بير داستان حادثه‎سي اولاراق بو مسئله‎نين بير طرفدن سپئسيفيك سئمانتيكاسي، اوبيري طرفدن ائپيك فونكسيوناللاشما سئمانتيكاسي وار. يعني بي‍گلرين ال گؤتوره‎ره‎ك تانرييا آلقيش(دوعا) ائتمه‎لري سپئسيفيك دوعا ـ ريتوالدير. تانري ايله انسان آراسيندا اولان مناسبتلر خصوصي مراسم ـ آيينلر واسطه‎سيله حياته كئچيريليرميش. بو تكجه تانري ايله انسان آراسيندا دئييلدي. عموميتله، ساكرال دونيا ايله عادي دونيا آراسيندا كي هر هانسي علاقه مراسملر واسطه‎سيله تشكيل اولونورموش.

بي‍گلرين آلقيشي‍نين ـ آلقيش، قارغيشي‍نين ايسه ـ قارغيش اولماسي ايله باغلي سترئوتيپ افاده ياخشي ـ يامان سئمانتيك قوشاليغي‍نين سؤز آنلاييشي ايله جدي شكيلده باغلي اولدوغونو نمايش ائتديرير. بيگ‍لر اولادي اولمايان هر هانسي اوغوز بيگي اوچون تانرييا آلقيش ائديرلر، يعني سؤز دئييرلر، سؤز واسطه‎سي ايله مراجعت ائديرلر. بو سؤزون ميفولوژي ـ ماگيك رولونو نمايش ائتديرير. ائله‎جه‎ده بيگ‍لر محض سؤز واسطه‎سي ايله قارغيش ائديرلر. بودا سؤزون ياخشيليق و يامانليقلا خصوصي شكيلده علاقه‎ده اولدوغونو گؤسترير.

بئله‎ليكله، ياخشي ـ يامان معنا قوشاليغي بيزي سؤز ايله باغلي مركب مناسبتلر دوزومونه يؤنه‎لدير. بورادا سؤز چوخ مركب رولدا گؤرونور. سؤزون اؤز ـ اؤزلويونده رول اوينايا بيلمه‎يه‎جه‎يي، يعني بير فونكسييا اولاراق فونكسيياللاشديريجيدان آسيلي اولدوغو بلليدير. بو آنلامدا، ياخشي ـ يامان كونفليكتينين سؤز واسطه‎سي ايله گئرچكلشديريلمه‎سي بو مجرد كاتئقورييالارلا باغلي اوبرازلار سيستميني، يعني فونكسييالاري حركته گتيره‏ن‎ پرسوناژلاري برپا ائتمه‎يي، اوزه چيخارماغي طلب ائدير.

” كيتابي دده قورقود“ـ دا سؤز بير باشا دده قورقودون فونكسيياسينا منجر ائديليب: ” اوغوزون اول كيشي تمام بيليجيسي ايدي، ـ نه‎دئيه‎رسه اولوردو. غيبدن دورلو خبر سؤيلردي. حاق تعالي آنين (اونون) كؤنلونه الهام ائدردي...“ (36، س. 31).

بو مشهور ائپيتئتيك تقديمدن گؤروندويوكيمي، دده قورقودون بوتون قابليت و فونكسياسي سؤز ايله باغليدير. او، سؤز واسطه‎سي ايله هر شئيي بيلير، سؤز واسطه‎سي ايله گله‎جك حاققيندا سؤيله‎يير، كئچميشدن،گيزليندن سؤز واسطه‎سي ايله خبر وئرير و اونون كؤنلونه تانري اؤزو سؤز يوللايير. بورادا سؤز بوتون حاللاردا اينفورماسييا سويه‎سينده‎دير. هله اونون ياخشي ـ يامان قارشيدورما ايكيليگيندن گؤرونن طرفلري حاققيندا صحبت گئتمير. صحبت تانريدان گلن سؤز ايله باغليدير. بو، ساكرال، مقدس سؤزدور. دئمك، قورقود ساكرال سؤزون داشيييجيسي، چاتديريجي‍سي، مئدياتورودور (علاقه‎لنديريجيسيدير).

اوغوز جمعيتينده سؤز ايناملا ساكرال سؤز صاحبي دده قورقودا اينام عيني اولموشدور. بو ايكي اوبراز ـ آنلاييش عيني سيرادان درك اولونموشدور. دده قورقود بو باخيمدان تكجه اوغوزلار اوچون دئييل، ائتنيك ـ مدني شعورون سونراكي داشيييجيلاري اوچون‎ده هم ساكرال، همده تاريخي پلاندا درك اولونموشدور. بو ايكي پلان اصلينده بير ـ بيريندن آيري تصور ائديلمه‎ميشدير. چونكو عنعنه‎وي شعورون اؤزونده رئال اولانلا خيالي اولانين قايناغي، باشلانغيجي بير اولموش، ائتنوسون اؤزو ـ اؤزونو بير تاريخ اولاراق دركينده حقيقت و افسانه سرحدي اولماميشدير.

قورقود شناس ج. بيگديلي يازيركي، دده قورقود بديعي تخيل و بديعي فانتازييا فاكتي دئييل. اونا گؤره‎ده قورقود آتا اوبرازي افاده‎سيني‍ده بوتون شرطيليگي ايله قبول ائتمك لازيم گلير و اصلينده قورقود ” سؤزون لغوي معناسيندا مادي اولاراق درك ائديلديگيندن“ تاريخي شخصيت اولاجاق قده‎ر گئرچكليك جيزگيلري داشيميشدير. عنعنه‎وي مدنيت داشيييجيلاري ميفين اؤزونو ياشانيلميش تاريخ، ” گئرچكده باش وئرميش پرئسئدئنت“ كيمي قاورايير. بوگون ميفولوژي اوبراز اولاراق بيلينه‎نلرين‍ده حقيقتده وار اولدوغونا اينانيرلار (26، س. 187).
قورقود ـ سؤز مناسبتلريندن ج. بيگ‍ديلي‍نين دئديكلرينه ياناشساق، سؤزون اؤز و اوغوز جمعيتينده (ايستر اونون ميفولوژي چاغيندا، ايسترسه‎ده جانلي ائپوس چاغيندا) گئرچكليك كيمي قاورانميشدير. يعني سؤزله باغلي تصور ائديلن ميفولوژي اينفورماسييالارا اينام قده‎ر سؤزون اؤز گئرچكليگينه، مقدس‏ليگينه اينام اولموشدور. بو، قورقود اوبرازينين بير ميفولوژي ـ ائپيك وارليق اولاراق چوخ مركب مناسبتلر كومپلئكسي ايله باغلي اولدوغونو گؤسترير. ج. بيگ‍ديلي‍نين (محمداوو) يازديغي‎كيمي، قورقود آتا ميفولوژي گؤروش و تصويرلرين محصولودور. اؤزوده ائله ميفولوژي گؤروش و تصويرلرين‍كي، اونلار بير ـ بيري ايله قارشيليقلي شكيلده باغلاشيب قاپانير، گؤروش و تصويرلرين كومپلئكسيني تشكيل ائدير (49، س. 12). بو آنلامدا، سؤزون ماگيك گوجونون ” كيتابي دده قورقود“ـ دا دده قورقود اوبرازينا منجر ائديلمه‎سي بير ـ بيري ايله ” باغلاشيب قاپانان “ گؤروش و تصويرلرله باغليدير.

سؤزون ماگيك امكانلاري دده قورقود تصويرلر كومپلئكسينده بئله دونيا اوبرازينين ائوره‎نسل پارامترلري، اوجمله‎دن زامان پارامترلري ايله سيخ باغلي ايدي. زامان ميفده خصوصي و قاپالي ريتمدن ده‎يرلنديريلن كاتئقورييا اولماقلا سؤزه مناسبتده‎ده خصوصي تظاهرلنمه نمايش ائتديرميشدير. قورقود شناس م. عليزاده ” اول زاماندا بگلرين آلقيشي آلقيش، قارغيشي قارغيش ايدي، دوعالاري مستجاب اولوردو“ افاده‎سينده زامانين اوغوزلارا مخصوص قاورانيشيني و يئنه‎ده اونلارا مخصوص تقديم اؤزه‎لليگينين اولدوغوندان صحبت آچميشدير (33، س. 37).

سؤز عنعنه‎وي جمعيتده هم انسيتين واسطه‎سي، همده همين جمعيتين اؤزونه مخصوص افاده‎لنمه واحيديدير. يعني سؤزده ائتنوس اؤز پسيخولوگيياسي باخيميندان موجود اولور. مثلاً قورقودشناس ر. رسولوو ” كيتابي دده قورقود“ ائپوسونون ” ديل قاتيندا“ كودلاشان بديعي ـ ائپيك اينفورماسييا اساسيندا اؤيره‎نيلمه‎سينين ايكي علمي اصولونو وئرير :

1.” كيتابي دده قورقود“ ـ دا اوغوز پسيخيكاسينين حاللاريني بيلديره‎ن سؤزلرين لئكسيك ـ سئمانتيك تحليلي،

2. بو سؤزلرين متن قاتلاريندا ياييلما تئزليگي (60، س. 9).

ر. رسولوو اوغوز ائتنوپسيخولوگيياسينين، پسيخيكاسينين بو اصوللارلا اؤيره‎نيلمه‎سيني آوروپا عاليمي ل. بولومفيلدن بو نظري فيكري ايله اساسلانديرير : ”... كوللئكتيو قورومونو اجماعين، طايفانين حياتينا هانسيسا حادثه‎نين اينتئنسيو داخل اولماسي اؤز افاده‎سيني همين حادثه‎ني بيلديره‎ن سؤزلرين تكرارلانما درجه‎سينده گؤسترير“ (28، س. 435).

بئله‎ليكله، ياخشي ـ يامان پروبلئمينين سؤز كونتئكستينده دركي اصلينده سؤز و ميف مناسبتلرينين دوزومونه گليب چيخير. بو خصوصدا، پروفئسور ك. عبداللايئوگؤستريركي، سؤز ميفولوژي دونيادا عادي شئي دئييل. سؤز ميفين تظاهرودور و اونو جمعيت عضولري بئله‎ده قبول ائله‎مه‎ليديرلر. سؤزون كولتو اؤز ـ اؤزونه گتيريب ميفين كولتونا چيخارماليدير. عيني زاماندا سؤز بوتؤولوكده جمعيتي سيمووليزه ائدير. جمعيتده سؤزكيمي داخيلي بوتؤولويه، تامليغا ماليك اولماليدير... چونكو همين جمعيتي محض سؤز ياراديردي، سؤزون قانونلار چرچيوه‎سي، سؤزون داورانيش نورملاري و سؤزون قويدوغو حيات طرزي ياراديردي. جمعيت بوتؤولوكده سؤزون اولادي كيمي دوغولوردو (7، س. 30).

مسئله‎يه ك. عبداللايئووين تقديم ائتديگي فورمولادان باخديقدا، سؤزله ياخشي ـ يامان قارشيدورما ايكيليگي آراسيندا ايكي طرفلي مناسبتلر گؤرونور. سؤزون بو قارشيدورماني اؤز ايچينه آلابيلمه‎سي بو مناسبتلرين بيرينجي طرفيدير. ايكينجي طرفي ايسه سؤزون همين قارشيدورما اوچون داشينما واسطه‎سي اولماسيدير.

ياخشي ـ يامان بوگون صرف ائتيك قارشيدورما ايكيليگي اولماقلا آرخئ‎تيپينده بو آسپئكتدن محروم دئييل. آنجاق آرخئ‎تيپده، كوسمولوژي دوشونجه‎ده بو اوپپوزيسييا سئمانتيك قوشاليق اولماقلا اؤز سئمانتئملشمه​سيني خصوصي وارليقلاردان، ميفولوژي اوبرازلاردان گؤتورور. يعني بو سئمانتيك قطبلر اصلينده سئمانتيك اوبرازلارين تظاهرلريدير. منفي‎ليك، يامانليق، پيسليك بو قوه‎نين داشيييجي‍سي ايله باغليدير. ائله‎جه‎ده ياخشي​ليق، ياخود يامانليق ائتمه‎سي همين قوه‎لردن هانسي ايله كونتاكتدا اولماسيندان ايره‎لي گليردي. يعني بو، بئله قبول ائديليردي. داستان متنينده بونون مودئللشديريلمه‎سينين ايزلري وار. داستان قهرمانين گئت ـ گئده رئاللاشديريلماقدا اولان، اؤز ميفولوژي منطقيندن قوپان حركتلري آرخئ‎تيپينده ميفولوژي سيتواسييا ايله اساسلانان منطيقه ماليكدير. مثلاً، ياغيش ياغديرماق ايسته‎ين ايلكين انسان بونو نغمه ايله مشايعت ائدير. او، ايكي چاخماق داشيني بير ـ بيرينه وورماقلا ياغيشين مژده‎چيسي اولان ايلدير​يمين صنعي بنزه‎ريني يارادير، باشقا سؤزله سئحر ائدير، عيني زاماندا همده


چاخ داشي،


چاخماق داشي،


آللاه وئرسين


ياغيشي ـ

دئيه خصوصي بير اووسون نغمه​ يارادير و اوخويور (64، س. 14، 4، س. 57). يعني انسان اؤز نوبه‎سينده سئحرلي قوه‎يه تاثير ائتمك تشبوثونده اولور. ياخود او، پراكتيك ايستكلر زمينينده دايم بو ايشله مشغول اولماسي اولور. بو دا اونون مودئللشديريلميش حركتلرينه گتيرير. همين حركتلر سونرادان ائپيك متنلرده قورونوب قالير. ائله‎جه‎ده محبت داستانلاريندا، ياخود عموميتله داستانلاردا بئله ميفولوژي حركت مودئللرينين ايزلريني گؤرمك اولور.

” كيتابي دده قورقود“ـ دا ياخشي ـ يامان قارشيدورما ايكيليگي ائتيكئت افاده‎لرده ـ آلقيش و قارغيشلاردا اؤزونون بوتون خرونوتوپ(مكان ـ زامان) كومپلئكسي ايله گؤرونور. ائتيكئت سونلوقلاردان بيرينه دقت ائده‎ك :


قارا تاغلارين ييخيلماسون !


كؤلگه‎ليجه قابا آغاجين كسيلمه‎سون !


آغ ساققالي بابان يئري اوچماق اولسون !


آغ بيرچكلي آنان يئري بهشت اولسون !


اوغوللا قارينداشدان آيورماسون !


” آمين ! آمين !“ دئيه‎نلرديدار گؤرسون،


ييغيشدورسون، دوروشدورسون گوناهينيزي،


آدي گؤروكلو محمد مصطفي يوزو سويونا باغوشلاسون،


خانيم، هئي ... “ (36، س. 67)

بو آلقيشدان بللي اولوركي، ” كيتابي دده قورقود“ اوغوزلارينين ياخشي ـ يامان آنلاييشلاري كونكرئت اوبرازلارلا باغليدير. بللي اولوركي، قاراداغلارين ييخيلماسي ـ ياماندير، كؤلگه‎ليجه قابا آغاجين كسيلمه‎سي ـ ياماندير. آغ ساققالي آتانين يئري اوچماقديرسا ـ ياخشيدير، دامودورسا ـ ياماندير. آغ بيرچكلي آنانين يئري‎ده هابئله جنتديرسه ـ ياخشيدير، جهنمديرسه ـ پيسدير. قيد ائده‎ك‎كي، سونونجو افاده‎لرده           ” اوچماق“ ـ ” جنت“ پارالئليني گؤروروك. بو، دوغرودانداندا پارالئليزمدير. آنجاق كئچيد سجيه‎ليدير. حاضردا جنت آنلاميندا ” اوچماق“ سؤزونون ايشله‎نمه‎مه‎سي گؤزوموزون قاباغينا كئچيد دؤورو ايله باغلي ماراقلي منظره گتيرميش اولور. لينقووترانسفورماسييا باش وئرميش چوخ بؤيوك مدني ـ تاريخي ترانسفورماسييادان سوراق وئرير. عنعنه دوام ائدير. ياخشي ـ يامان قارشيدورما ايكيليگي اگر تانريچيليقدا     ” اوچماق ـ دامو“ اوبراز كومپلئكسينده چيخيرديسا، ايندي ”جنت ـ جهنم“ كومپلئكسي اونو عوض ائدير. لينقووترانسفورماسييا باش وئرير، آنجاق عنعنه‎نين سئمانتيك آخاري ده‎ييشمير. استقامت پوزولمور، ماگيسترال دوشونجه خطي يئرينده قالير. بو دا عنعنه‎نين وارثليگي‍دير.

يوخاريداكي آلقيشدان بللي اولوركي، اوغوللا قارداشدان آيريلماغي پيسدير، بودا آيريليق آنلاييشينين نوبتي مصراعدا (” آمين! آمين!“ دئيه‎نلر ديدار گؤرسون!) ساكرال جهتدن قوتلنديريلميش كونتئكستده ده‎يرلنديريلمه‎سي ايله نتيجه‎لنير.

محمد(ص) آدينا باغيشلاتما آكتينين عاييد ائديلمه‎سي اؤز ـ اؤزولويونده اسلامي بير پرئسئدئنتدير. محمد مصطفي اوزونون سويونا (آبيرينا) انسانين گوناهلارينين باغيشلانماسي، يعني ائتديگي يامانليقلاردان كئچمه‎سي اسلاملا تقديم ـ تبليغ ائديلن ديني داورانيش آكتيدير. بونون آرخاسيندا، داها دوغروسو آلت قاتيندا، آرخئ‎تيپيك سكئلئتينده عيني كومپلئكسين اوغوزلارين اسكي ايناملاريندان گلمه عنعنه‎سي دورور. طبيعي كي، ياخشي ـ يامان سئمانتيك قارشيدورما قوشاليغينين ” يامان“ قطبونده ساكرال اينسيدئنت زمينينده ده‎ييشيكليك ائديله بيلمه‎سي اوغوز اسكي شعوروندان گلمكله اونون متنلرينينده بونا اويغونلوغونو تامين ائتميش اولور.

ياخشي ـ يامان قارشيدورما ايكيليگي آلقيش ـ قارغيش پوئتيك ـ ماگيك مودئلي واسطه‎سي ايله داها دريندن دركه گلير. ب. عبداللانين يازديغي كيمي،... آداملارين تصورونده بئله اعتقاد ستابيللشميشديركي، بو روحلار، عادتاً، خئيرخواه و بدخواه اولولار. آداملارين آرزو و ايسته‎گيني مثبت و منفي دوشونسه‎ده حياتا كئچيره‎ن، اونلاري آيريجا ايشه يؤنه‎لده‎نده سانكي ائله بو روحلاردير. اولسون كي،                        ” آلقيش“ افاده‎سينده كي ” آل “، ” قارغيش“ افاده‎سينده كي ” قارا “ـ دا ائله روح آدلاريدير. شبهه‎سيزكي، بو افاده‎لرين هر ايكيسينده چوخ معناليليقدا واردير. مثال اوچون:  “ آل“ بير سيرا چالارلارلا هم نسل، طايفا، همده يالان، حيله دئمكدير. عموميتله، ” آل“ـ ين قوشولدوغو سؤزلرين هاميسي قيده آلينا، بؤيوك سياهي آلينار (2،س. 52).

مؤلفين ” آل“ و” قارا “ سؤزلريندن روح آدلاري كيمي بحث ائتمه‎سي اؤزونو دوغرولدا بيله‎جك حالدير. چونكو اسكي عنعنه‎ده‌لينقووميفولوژي حال اولاراق گؤرونن، دويولان، مادي طرفلرين شئي‍لرين آدلانديريلماسيندا اشتراكي معلومدور. ديگر طرفدن، ” آل“ـ لا باغلي چوخلو فيكيرلر سؤيله‎نميش، خصوصي ايله بو سؤزون ديلده ايشله‎نمه سپئكترينين گئنيش اولدوغو، لينقوودئريواتيو تؤره‎مه‎لر سيستمينين اولدوغو گؤستريلميشدير. قيد ائده‎ك كي، ” آل“ـ ين چوخ معنالي سؤز اولماسي ديلين آنا فونكسييالاريندان اولان نوميناسييالاشديرما ايله باغلي حادثه‎دير. بعضاً آسسوسيياتيو ـ لينقويستيك كئچيدلر يئني سؤز تؤره‎مه‎لرينين يارانماسينا سبب اولور. اودوركي، ” آل“ سؤزونون بوتؤولوكده پراكتيكادا اولدوغوكيمي ”سياهي‍سينين“ دوز‎ه‎لديلمه‎سي چوخ واخت اؤزونو دوغرولتمور. ميفولوژي آنلاميندا بو سؤز، ائله‎جه‎ده ” قار“ـ(ـ غيش) سؤزو ميفولوژي فونكسيياسي ايله علاقه‎دار، اونون امكان وئرديگي درجه‎ده گؤتورولوب اؤيره‎نيلمه‎ليدير. بو فونكسييانين امكان وئرديگي، گؤرونن طرفي ايندي آلقيشلارين ـ خيردوعا، قارغيشلارين ايسه ـ پيس دوعا كيمي قاورانماسي ايله، يعني ياخشي ـ يامان سئمانتيك قوشاليغيندان قاورانماسي ايله علامتداردير.

ياخشي ـ يامان سئمانتيك قوشاليغي ائپيك اوبرازين مختلف قاتلارينا مناسبتده كونكرئتلشمه نمايش ائتديرير. يعني اوغوزلارين ائپيك دونياسيند‍ا سئمانتيك جهتدن ده‎يرلنديريلميش اوبرازلار وار و همين اوبرازلارا مناسبتده ياخشي ـ يامان سئمانتيك عكس‎ليكلري هميشه كونكرئت سيتواسييا، كونكرئت مكان ـ زامانلا باغلي اولور. مثلاً، بيرينجي بويدا بوغاجين آناسينين قازيليق داغينا قارغيش ـ مراجعتي‍ني نظردن كئچيره‎ك:




“... قازيليق داغي، آقار سنين سولارين،




آقار ايكن آقماز اولسون!




بيترسنين اوتلارين، قازيليق داغي،




بيتر ايكن،  بيتمز اولسون!




قاچار سنين كئييكلرين، قازيليق داغي،




قاچار ايكن، قاچماز اولسون، تاشا دؤنسون!



گؤروندويوكيمي، بوغاجين آناسي بددوعا ائدير، يعني قازيليق داغيني قارغيشلايير. اونون داغا قارغيش ائتمه‎سي تدقيقاتچي اوچون اصلينده يالنيز قارغيشين اؤزو ايله علامتدار دئييلدير. بورادا بوتؤو ريتوال ـ ميفولوژي سيتواسييا تصوير اولونور. داها دوغروسو، ماگيك ـ ريتوال سيتواسيياني بيز ائپيك‍لشميش فورمادا اؤز ديناميك تفرعاتي ايله گؤتوروروك.



قارغاما پروسئسي آنا ايله داغ آراسيندا گئدير. بو پروسئسين سئمانتيك ديناميكاسي آنادان داغا دوغرودور. يعني بددوعا، منفي سؤز آنادان چيخير، اونو قبول ائده‎ن ايسه داغدير. بئله‎ليكله، قارغامانين استروكتورو ايكي اساس ائلئمئنتدن (گؤنده‎ره‎ن و قبول ائده‎ن ) عبارت اولماقلا اوزه چيخير:



آنا ـ قارغييان، قارغيشي گؤنده‎ره‎ن، يا خود اينفورماتور. 



داغ ـ قارغينان، قارغيشي قبول ائده‎ن، يا خود اوديتيور.



آنجاق قارغامانين استروكتور ائلئمئنتلري بونونلا قورتارمير.آنادان داغا گؤنده‎ريلن قارغيش بير باشا داغين اؤزونه دئييل، آنانين بد دوعاسيندا داغا ائديلن قارغيش اصلينده اونون سئمانتيك ائلئمئنتلرينه‎دير. يعني داغ اؤزو داش، توپراق، قايادان عبارتدير. آنجاق آنانين قارغيشيندا محض داغا ائديلن قارغيش نه اونون داشينا، نه توپراغينا، نه‎ده قاياسينادير. بئله‎ليكله، قارغامانين استروكتوروندا اوزه چيخان داغ آرتيق فيزيكي داغ دئييل. بو داغ فيزيكي اوبيئكت اولاراق‍دا ائپيك ـ ميفولوژي شعوردا ده‎يرلنديريلميش بير سيرا سئمانتيك ائلئمئنتلردن تشكيل اولونور. همين ائلئمئنتلر داغي محض داغ كيمي سجيه‎لنديرير. يعني اونلارين اولماغي ايله داغ ديريدير، اونلارين اؤز فعاليتيني دايانديرماغي، يعني اؤلمه‎گي ايله داغ‍دا اؤلموش اولور.

داغين ائپيك ـ ميفولوژي استروكتور ائلئمئنتلري

الف) آخار سولاري ؛

ب) بيتن اوتلاري ؛

ج) قاچان كئييكلري ؛

چ) آرسلاني ؛

د) قاپلاني.



آنا داغي قارغيياركن اونون محض سويونو، اوتونو، كئييكيني، آرسلانيني، قاپلانيني قارغايير. بد دوعا ائديله‎ره‎ك آرزو ائديليركي، داغين آخار سولاري آخماسين، بيتر اوتلاري بيتمه‎سين، قاچار كئييكلري قاچماسين، آرسلاني، قاپلاني محو اولسون. بئله‎ليكله، آنانين بو بد دوعاسيندا ـ قارغيشيندا داغين اوزه چيخان سئمانتيك ائلئمئنتلري بونلاردير. بو ائلئمئنتلر ميفولوژي ـ ائپيك اوبراز اولاراق ” كيتابي‎دده‎ قورقود“ـ‎دا داغي فونكسييوناللاشديران ائلئمئنتلردير. داغين داغ اولماغي يعني فونكسييوناللاشماسي بو ائلئمئمنتلرين ايشله‎كليگيندن آسيليدير. اونلارين اؤز فعاليتيني دايانديرماغي ايله داغ دا اؤز فعاليتيني دايانديرميش اولور. دقت ائده‎ك، آنا داغي قارغايير، آنجاق بو قارغيشلار بيزيم آنلاديغيميز داغ اوبرازينا دئييل، اونون سويونا، اوتونا، كئييكينه، آرسلانينا، قاپلانينادير. دئمك، آنانين، او جمله‎دن اوغوزلارين معنالانديرديقلاري داغ آنلاييشينا يوخاريدا سايديقلاريميز داخيلدير. يعني اوغوزلار اوچون داغ سويو، اوتو، كئييكي ، آرسلان و قاپلاني ايله بيرگه داغدير. ان ماراقليسي و اؤنه‎ملي‍‍‍‍‍‍‍سي اوندان عبارتديركي، اوغوزلار اوچون جاني و اؤلو داغلار واردير. عكس تقديرده، آنا داغا قارغيش ائتمزدي. اوغوزلار انسانلاري قارغاديقلاري كيمي، داغلاري دا قارغايا بيليرلر. قارغيشين انسانا تأثيري معلومدور. قارغيش انساني توتور، باشينا پيش ايشلر گتيرير، اؤلدورور. دئمك، اوغوزلار اوچون داغ انساني كيفيتلره ماليكدير ، ان آزي جانلي كيفيتلرينه ماليكدير. بو جانليليق محض اونون سايديغيميز ائلئمئنتلرينده اوزه چيخير. داغي قارغيش او واخت توتوركي، سويوآخمير، اوتو بيتمير، كئييكي قاچمير، آرسلاني، قاپلا ني اولمور. يعني سايديغيميز بو بئش ائلئمئنت اؤز فعاليتيني دايانديرديقدا، اؤلدوكده، داغي قارغيش توتور، يعني داغدا اؤلور. بئله‎ليكله، اوغوز ايپيك عنعنه‎سينده اونلارين جانلي داغ آنلاييشينا داخيل اولان سو، اوت، كئييك، آرسلان، قاپلان سئمانتئملري داغين روحونو، جانيني بيلديرير. داغين جاني بو اوبرازلاردادير. بونلارين اؤلمه‎گي، اؤز فعاليتيني دايانديرماغي ايله داغ اؤلموش اولور. بو، دئوين جانينين اؤزوندن قيراقدا اولان اشيادا، هر هانسي اوبرازدا (گؤيرچين، قوش ) اولماسي كيمي ياشاري ائپيك عنعنه ايله تام تصديق اولونور. بونون بئله اولماغي متنين اؤزوندنده بيلينير. آنانين يارالي اوغلو ـ بوغاج آناسينين گوناهسيز داغي قارغاماسيندان، اوتونون بيتمه‎يه‎جه‎ييندن، كئييكينين، آرسلانين، قاپلانينين اؤله‎جه‎ييندن قورخو و آناسينا اوز توتوركي، داغي قارغاماسين:




بري گلگيل، آغ سودون امديگيم آنا!




آغ بير چكلي، عزتلي، جانيم آنا!




” آقار“ آييدا سولارين قارغاماغيل،




قازيليق داغينين سويونون گوناهي يوقدور.




” بيتر“ آييدا اوتلارين قارغاماغيل،




قازيليق داغينين سوچو يوقدور.




آرسلانينا، قاپلانينا قارغاماغيل،




 قازيليق داغينين سوچو يوقدور.




 قارغاسان باباما قارغا،




 بوسوچ، بو گوناه بابامداندير، ـ دئدي (36. س. 39).



اوغوز دوشونجه‎سينده قارغيش قورخولو دوعا ساييلير و او، بير باشا اؤلومله باغلانيلير. دوزدور، قارغيشلارين هاميسيندا اؤلوم آرزو ائديلمير. آنجاق قارغيش بوتون حاللاردا پيس دوعادير و اونون يامانليق، او جمله‎دن اؤلومله باغلي اولماغي يئنه‎ده ائپوسون متنيندن اوزه چيخير. ” باسات ـ تپه“ بويوندا تپه گوز اؤلومه دوچار اولماسينين سببيني محض قارغيشدا گؤرور. او، اؤز گوناهلاريني باشا دوشور، اوز اؤلومون پيس نيتلردن ايره‎لي گلديگيني آنلايير. اوغوز ائلينه ائتديگي پيسليكلري و بونلارين مقابيلينده آنجاق قارغيش آلديغيني اؤزو اعتراف ائدير :




” ...قالقوباني يئريمدن تورام، دئرديم،




قالين اوغوز بگلريندن عهديم بوزام، دئرديم.




يئنيدن توغانين قيرام، دئرديم.




بيركز آدام اتينه تويام، دئرديم.




قالين اوغوز بگلري اوزه‎ريمه،




ييغيليب گله دئرديم.




قاچوباني ساللاخانا قاياسينا گيره‎م، دئرديم.




آغير مانجيلاق تاشلا آتام، دئرديم. 




آلا گؤزدن آييردين، ييگيت، مني!




تاتلو جاندان آييرسين قاديرسني! ـ دئدي.“


          تپه گؤز بير دخي سؤيله‎ميش، آيدير :




آغ ساققالو قوجالاري چوق آغلاتميشام،




آغ ياققالو قارغيشيني توتدو اولا، گؤزوم سني؟


آغ بيرچكلي قاريجيقلاري چوق آغلاتميشام،



گوز ياشي توتدو اولا، گؤزوم سني؟



بيغجاغي آقارميش ييگيتجيكلري چوق يئميشم،




ييگيتليكلري توتدو اولا، گؤزوم سني؟



الجوگزي قينالي قيز جيغازلاري چوق يئميشم، 



قاريشجولاري توتدو اولا. گؤزوم سيني،



ائله كيم چكره‎م من گؤز بونيني،



هيچ ييگيده وئرمه سون قادير تانري گؤز يوكونو!



گؤزوم، گؤزوم، آي گوزوم!



يالنيز گؤزوم! ـ دئدي (36، س. 103 ).
تپه گؤزون ديليندن اونون گوناهلاري ساييلير. بللي اولوركي، او اوغوز ائلي اوچون چوخ بؤيوك سوسيال، سياسي، فيزيكي تهلوكه ايميش. او، اؤزو قصداً اوغوز بي‍گلري عهدي پوزموش، يئني‍جه دوغولموشلاريني قيرماق ايسته‎ميش، يعني اوغوز ائليني آرتماغا قويماق ايسته‎مه‎ميش. اوغوز ائلي ايگيدلرينين اونون اوستونه گلمه‎سيني ايسته‎ميش كي، اونلاري ساللاخانا قاياسيندان آتديغي مانجاناق داشلاري ايله بيردن محو ائتسين. تپه گؤز بو وضعيته دوشمه‎گيني آغ ساققالي بابالارين، آغ بيرچكلي نه‎نه‎لرين، الي خينالي قيزلارين، بيغ يئرلري تازاجا قارالميش ايگيدلرين قارغيشي ايله باغلايير و بورادا قارغيشين هم سئمانتئم كيمي، همده فونكسييانال ائلئمئنت كيمي يئري اوزه چيخير. يعني قارغيش بير طرفدن اؤز ـ اؤزلويونده سئمانتيك واحيددير. ايكي طرف آراسيندا باش وئرير : قارغايان و قارغانان. آنجاق قارغيشين فونكسييونال طرفلرينه اينديكي حالدا اونون ائپيك متنده‎كي، فونكسييوناللاشماسي‍دا داخيلدير. يعني تپه گؤزله اوغوز ائلي آراسيندا باش وئره‎نلر ايري (بؤيوك)، طالع يوكلو، ائنتيك باخيمدان حل ائديجي كونفليكتدير. بو كونفليكتي باسات حل ائدير. آنجاق ائپيك شعورا گؤره بو، بئله دئييل. باسات يالنير اجراچي‍دير. اصلينده تپه گؤزو قاغيش توتور. باينديرخانين بيرينجي بويدان مشهور جمله‎سيني يادا سالاق : ” آللاه تعالي قارغاميش، بيزدخي قارغاريز“. يعني قارغيش تانري سويه‎سينده سانكسييالاشديريلميش حادثه‎دير. قارغيشين توتوب ـ توتماياجاغي تانريدان آسيليدير. تانري سويه‎سينده‎كي كودا گيريلنده قارغيش توتور. دئمك، تپه گؤزون محوي تانري اراده‎سي كيمي باش وئرير. بو باخيمدان، باسات تانري اراده‎سينين گئرچكلشديريجيسي كيمي چيخيش ائدير و بو، قهرمانلارين ائپيك اوبرازكيمي پروقراملاشديريلديقلاري ائپيك شعورون استروكتوروندان ايره‎لي گلير. بو شعوردا تانري وار و تانري اراده‎سي ائپيك قاتلاريندادا اؤز تظاهرونو تاپميشدير.

ياخشي ـ يامان كونفليكت استروكتورو، سئمانتيك قوشاليغي” كيتابي دده قورقود“ـ دا اؤز تظاهرلنمه تيپينه، سيستمينه ماليك اولدوغوكيمي، محبت داستانلاريندا بو، سيستم شكلينده‎دير. محبت داستانلارينداكي، ياخشي ـ يامان سيستمي عنعنه وارث‍ليگي سويه‎سينده ” كيتابي دده قورقود“ـ دان گلير. سئمانتيك ائلئمئنتلر اؤز آرخاييك استروكتورونو بورادا قورويور. آنجاق ائپوخانين روحو ائپيك عنعنه‎نين يئني‍ليگي اؤزونو گؤسترير. آرخاييك استروكتور قالير، ائلئمئنتلري، عمومي فونو زنگينلشمكده، الوانلاشماقدا دوام ائدير.

” قورباني“ داستانيندا قوربانينين وزيري قارغاماسي ياخشي ـ يامان سئمانتيك قوشاليغينين اورتا عصرلر داستانچيليغيندا كي سيستم دورومونو اؤيره‎نمك اوچون گره‎كلي ماتئريال وئرير :



” وزير، سني قارغاييرام،



حاق ديله‎يين يئتيرمه‎سين!



گؤيدن مين بير بلا ائنسه،



بيرين سندن اؤتورمه‎سين!



ائويندن دوشه‎سن قاچاق،



ساغ گؤزونه باتسين بيچاق،



اوغول، اوشاق اولسون ناچاق،



ايسته‎ديگين گتيرمه‎سين !



اوتوروبسان ‎آغ اوتاقدا،



قان قوساسان لاختا ـ لاختا،



سني گؤروم اؤلن واختدا،



ديلين كلمه گتيرمه‎سين!



قورباني قالدي بورادا،



بؤيوك آللاه يئتسين دادا،



ميتين (جسدين) قالسين آرادا،



ائل ييغيليب گؤتورمه‎سين !

سؤز قورتاران كيمي گؤي گورولدادي، بير ايلديريم شيغيييب وزيرين ائوينين اوستونه دوشدو. ائو گورهاگور اوچوب يئره تؤكولدو. نريلتي، گورولتو هر يئري بورودو.‍ جلادلار قوربانيني قويوب قاچديلار. واي ـ نفسا آسمانا قالخدي. بير نفر گليب قوربانينين قولونو آچدي. قورباني بير دوستونون ائوينه گئتدي“ (72، ايي ج.، س. 179 ـ 178).

قوربانينين قارغيشيندان سئمانتيك لايلاري بير ـ بير آشكارلاياق. اونون قارغيشيندا باشليجا ائلئمئنت تانري حاق قاتيدير. بوتون ديله‎كلر اونا عنوانلانيب. قورباني ـ حاق آشيغيدير. يعني حاق اراده‎سينين گئرچكلشديريجيسيدير و بئله اولماقلا اونون حاقدان گلن ستاتوسو وار. بو باخيمدان، قارغيش ائديلن بير ايلديريم وزيرين ائويني داغيدير.

قوربانينين قارغيشي عموميتله اونون ” سويه‎سيني“ اؤيره‎نمه​گه امكان وئرير. همين سويه سئمانتيك قاتلاري اورتايا قويموش اولور. قورباني بد دوعا ايله آللاهدان ديله‎يير :

وزير ائويندن قاچاق دوشسون،

ساغ گؤزونه بيچاق باتسين،

اوغول ـ اوشاق چاره‎سيز، كؤمكسيز قالسين، 

آرزولاري گؤزونده قالسين،

اؤلن واختي ديلينه ” كلمه شهادت“ گتيرمه‎يه امكان تاپماسين،

ميتي(جسدي) اورتادا قالسين،

ائل اوستونه گلمه‎سين.

گؤروندويوكيمي، قارغيش معشيت سويه​سينده گئدير، آنجاق بو، حاق قاتيندان ده​يرلنديريلميش معيشتدير. مثلاً، انسانين قان قوسماسي، اونون اؤلوم آياغيندا ” كلمه​شهادت“ دئمه‎يه واخت تاپابيلمه​مه​سي ايله عيني قيمتلنديريلير. ياخود ميتين(جسدين) اورتادا قالماسي، ائلين اونون اوستونه گلمه​مه​سي سوسيال سويه​ده رسوايچيليق اولماقلا آغير، پيسدير. بئله​ليكله، قوربانينين وزيره قارغيشي اونو تانري سويه​سينده بد دوعالاماقلا استثناسيز اولاراق اونون اؤزونه ائديلن قارغيشدير. يعني فردين اؤزونه  خاص اولدوغو اوزه چيخير. بوغاجين آناسي داغي قارغيشلاياركن عمومي ائتيكئت​دن چيخيش ائدير. بو ائتيكئت سوسيال ـ ميفولوژي، سوسيال ـ مراسمي، عمومي​لشديريجي ائتيكئت​دير. اينديكي حالدا وزيره ائديلن قارغيش بوجور عمومي‎لشديريجيليكدن قيراقدادير، داها دوغروسو، اوزاقلاشميشدير. بورادا انسان داها چوخ فردي‎دير. اؤز قازانديقلاري، اؤز ائتديكلري فونوندا قارغانير. ” كيتابي دده قورقود“ـ دا ايسه انسان ائلين تمثيلچيسي كيمي گؤتورولور، بو باخيمدان، عمومي​لشديريجي پافوس حاكيمدير.

” عابباس و گولگز“ داستانينداكي ديگر بير پوئتيك قارغيش اؤرنه​گي منظره​ني داهادا آيدينلاشديرميش اولور. بورادا آشيق عابباس اونا بد خواهليق ائده​ن قارييا قارغيش ائدير :           گئده​نين گلمه​سين، ياتانين اؤلسون،



گؤز ـ گؤز اولسون، قابيق قويسون، سويولسون،



هر يانينا آلتميش پيلته‎ قويولسون،



نه​ييغيب يئريني سالان  اولماسين!



جييه​رين دوغراسين بير آلماس بيچاق،



يئتدي ايل يان اوسته اوزانسان ناچاق،



قوهومون ـ قارداشين دوشسونلر قاچاق،



احواليني خبر آلان اولماسين!



سن پوزموسان منيم خوشنود حاليمي،



عابباس سانا نئديب، تانري ظاليمي؟



چكيم جييه​رينه من خنجريمي،



جنازه​نه ياخين گلن اولماسين! (72، ايي ج.، س. 222)

گؤروندويوكيمي، عابباسين قارغيشيدا عيني ايله قوربانينين قارغيشي كيميدير. بو تصادفي دئييل. بو متنلر، دئمك اولاركي، عيني دؤورون، عيني ايفا ائپوخاسينين، عيني ائپيك ـ بديعي، صنعت ذؤوقلري چاغينين محصوللاريدير و بو باخيمدان قارغيشلارين پوئتيك سيستملرينين عيني اولماسي تمامي ايله طبيعي​دير. وزير و قاري سوسيال سيستمين مختلف پيلله​لرينده دايانسالاردا، اونلارا ائديلن قارغيشلارين سئمانتيك ماهيتي عيني​دير، هر ايكيسينه ائديلن قارغيش بير باشا اونلارين اؤزلرينه عنوانلانير. اونلاري احاطه ائده​ن دوغمالارينا عنوانلانان قارغيش يئنه​ده اؤز سئمانتيك اوخلاري ايله وزير و قاري‎نين اؤز اوزه​رينده مركزلشير. بورادا آخاييك استروكتور بوي وئرير. بوغاجين آناسينين داغين سويونا، اوتونا، كئييكينه، آرسلانينا، قاپلانينا ائتديگي قارغيش سئمانتيك باخيمدان داغا يؤنه​ليب. بورادا دا وزير و قاري​نين دوغمالارينا ائديلن قارغيشين داغي، آجيسي، شري محض اونلارين اؤزونه يؤنه​ليب. دئمك، آرخاييك سئمانتيك ديناميكا اؤز استروكتوروندا پوزولماييب.

عابباس ديليندن دئييلميش بير پوئتيك دوعادا عيني منظره​ني اوزه   چيخارير:




باشينا دؤندويوم، آلاگؤز پري،




تانري سني مندن آيري سالماسين!




حاق گؤتورسون بو قاري​ني آرادان،




نيشانه​سي قيامته قالماسين! (72، ايي ج.، س. 222)

بورادا هم آلقيش، همده قارغيش​ وار. عابباس پري‎سينين اوندان هئچ واخت آيريلماماسيني آللاهدان آرزو ائدير، عيني زاماندا يئنه​ده آللاهدان آرزو ائديركي، بو قاري​ني محو ائتسين بئله​ليكله، ايستر آلقيش، ايسترسه​ده قارغيش، تانريدان ريجادير، خواهيش، ديله​كدير. ايستر آلقيش، ايسترسه‎ده قارغيش بو باخيمدان فرقله​نمير. فرق آرزونون منفي، مثبت‎ليگينده​دير. نئجه دئيرلر، آلقيشلار ـ خير دوعالار، قارغيشلار ايسه ـ بد دوعالاردير. آلقيش ـ ياخشيليق ايسته​مك، قارغيش ايسه ـ پيسليك ايسته​مكدير. ايستر” كيتابي دده قورقود“ـ دا، ايسترسه​ده محبت داستانلاريندا بو، تانريدان ديله​نير. فصلين اولينده ميفدن وئرديگيميز اؤرنه​كده گؤردوك كي، ياخشيليق و پيسليك اؤز ـ اؤزلويونده موجود دئييلدير. اونلارين صاحبلري وار. تانري سويه​سينده بو صاحب بيردير ـ تانري. روحلار سويه​سينده ايسه هر سئمانتيك آرزونون اؤزونه اويغون صاحبي وار گؤردوك​كي، اييه​لر ـ ياخشيليق وئرير. بيزدن يئيلر ايسه زيانليق ائديرلر. محبت داستانلاري چاغيندا آرتيق مونوتئيست سيستمدير. آللاه ـ تانري وار و ياخشيليق ـ يامانليق گتيره​ن قوه​لر بو مونوتئيستيك سيستئمه تابع شكيلده​دير، اونون ايچينده​دير، دقت موقعي وار.

ياخشيليق ـ يامانليق گوج سيستمينين روحلارلا باغليليغي اسكي بير گؤروش اولماقلا سونراكي ائپيك متنلرده​ده اؤزونو ساخلاييب. يعني داستان ـ ميف كونتئكستيندن باخديقدا بو سئمانتيك قوشاليغين ائپيك متنلرده هم اؤز آرخاييك استروكتوروندان ايره​لي​گلن سئمانتيكاسي، همده متنده​كي ائپيك رولونو گؤروروك. متنلر بيزه ياخينلاشديقجا، ياشلانديقجا، آرخاييكادان اوزاقلاشديقجا آرخاييك سئمانتيك فيقورلارين بديعي‎لشمه​سي، ائپيك​لشمه​سي قوتله​نير. ” كوراوغلو“ داستانينا دقت ائده​ك.

” پاشا دئدي :

ـ كوراوغلونو تانيييرسانمي؟

آشيق كوراوغلو دئدي :

ـ چوخ ياخشي تانيييرام. بير دفعه او منيم باشيما ائله ايش گتيريب كي، دونيا دوردوقجا ياديمدان چيخماياجاق.

حسن پاشا سؤروشدو :

ـ نه ايش؟

كوراوغلو دئدي :

ـ پاشا ساغ اولسون، او كوراوغلونون چره​ن ده​يميش بير آتي وار، آدينا قيرآت دئييرلر.

پاشالاردان بيري ايسته‎دي دانيشسين، حسن پاشا قويمادي.

كوراوغلويا دئدي :

ـ دانيش، دانيش.

كوراوغلو دئدي:

ـ هه، پاشا، آت چوخ ياخشي آتدي. آمماكي، ده​ليدي. گونلرين بير گونو يوللا گئديره​م. ائله بو ساز چيگنيمده. بير ده اونو گؤردوم كي، مني قامارلاديلار. هارا گئتديك، نئجه گئتديك، بيلمه​ديم. بيرده گؤزومو آچديلار، باخديم كي، بير داغين اوستونده​يم. قاباغيمدادا بير كل پئيسرين بيريسي دايانيب. سن دئمه، بورا چئنلي​بئل ايميش، اوكل ​پئسيركوراوغلو. ايندي دئنن مني بورا نييه گتيريبلر؟ سن دئمه، بوآتين يئنه ده​ليليگي توتوب. نه قده​ر داوا ـ درمان ائله​ييرلر بير شئي چيخمير. يانينا آدام قويموركي، قويمور.گيرينه كيم كئچيرسه شيل ـ كوت ائله​يير. آخيردا كوراوغلونون بير كيميياگر                                                         دوستو وار، اونو تاپيرلار. حكيم دئييركي بس جني وار. گره​ك بونون يانيندا اوچ گون، اوچ گئجه ساز چالينا، سؤز اوخوناكي، بلكه بونون جني ياتا. او واختلار هله كوراوغلو چاليب اوخوماق بيلمزدي سن دئمه، من باشي داشلينيدا بونون اوچون گئتيريبلرميش. غرض، باش آغريسي اولماسين، مني ايته​له​ييب سالديلار بو آتين يانينا. او اوچ گونده من نه چكديم،آللاه بيلير. داي او، نئجه دئيرلر، آنادان امديگيم سود بورنومدان گلدي.

حسن پاشا تئز سوروشدو:

ـ بس نئجه اولدو؟ ساغالديمي؟

كوراوغلو دئدي:

ـ ساغالدي. ائله كوراوغلودا اوندان سونرا چاليب ـ اوخوماغين بيناسين قويدو. دئييرلر، يئنه​ده بئشده، اون بئشده آتين جيني توتور. داي كوراوغلو اؤزو چاليب ـ اوخويوب اونو ساغالدير“ (40، س. 170ـ167).



بورادا ائپيك سيتواسييا اويدورمادير. يعني كوراوغلو قيرآتين خسته‎لنمه​سي، داها دقيق دئسك، جيني توتماسي حاققيندا خسته‎ليگي يالاندان اويدورور. آنجاق ديگر طرفدن، احوالاتين اؤزو اويدورما دئييل. ايناملا باغليدير. آدامي، حيواني جين وورا بيلير، بدنينه ​جين گيرير و اونو ساغالتماق لازيم گلير. اصلينده كور اوغلو رئال سيتواسييادان يالان مقصدي ايله استفاده ائدير.



كوراوغلونون بورادا دانيشديغي احوالات ـ قيرآتين بدنينده جين اولماسي ياخشي ـ يامان سئمانتيك قطب‎لنمه ساحه​سينين ائتنوسون شعورونداكي ياييلما درجه​سيني گؤسترير. يوخاريدا دئديك​كي، ايلكين شعوردا ياخشيليق و يامانليق ميفولوژي گوجلرله علاقه‎لنديريلير. اينديكي اؤرنه​كده​نده گؤروندويوكيمي شر روح تكجه انسانا يوخ، حيوانا شر گتيره، يامانليقلا باغلي سئمانتيك قطبه جلب ائده بيلير. بورادا آشيغين ماهني اوخوياراق آتين بدنيندن جيني قووماسي آرتيق آذربايجانليلارين ائتنيك يادداشيندا ياشايان روحلارا تاثير اصولودور. بو گئنيش بير سيستم اولماقلا شامانيزم ايله باغليدير. شامانلارين خسته​ني موسيقي سسي ايله معالجه ائتمه​سي، داها دوغروسو اللرينده اولان و مقدس ساييلان آلت ايله ( قوپوز ، داوول و ساير ) بد روحلاري بدندن چيخاراراق انساني ساغالتمالاري تاريخي ـ ائتنوقرافيك رئالليق اولموشدور. 



ياخشي ـ يامان سئمانتيك اوپپوزيسيياسي ”ده​لي​دومرول“ بويوندان​دا گؤرونمكده​دير. بورادا بيلديگيميزكيمي، دومرول ايله عزراييل اوز ـ اوزه گلير. اولجه اولومون اسلام ”وارياتيني“ قبول ائتمك ايسته​مه​ين دومرول بونا بويون ايمه​لي اولور. اؤزـ اوزلويونده بورادا ياخشي ـ يامان، حيات ـ اؤلوم اوپپوزيسييايسي وار. ماراقليسي بو اوپپوزيسييانين تظاهري ايله برابر، اونون تانريچيليق و اسلامچيليق زمينينده اوز ـ اوزه گتيريلمه‎سيدير.



اسلامدا عزراييل آللاهين ملكلريندن بيريدير و او، هئچده پيس قبول اولونمور. ساده‎جه تانرينين بويوردوقلاريني حياتا كئچيرير. ده​لي دومرول​دا​، بيزجه، تانريچيليقدا اؤلومله باغلي فونكسيياني​حياتا كئچيره​ن اوبراز اولموشدور.


ده​لي دومرول اوبراز ايله باغلي تدقيقات آپارميش  آ. آجالوو  بو بويدا اؤلوب ـ ديريلمه​كله باغلي تانريچيليق دوشونجه‎سينين بير سيرا آرخاييك ائلئمئنتلريني گؤرموشدور (19، س. 83 ). م. سيدوف​دا ده​لي دومرول اوبرازيني ايلكين ايناملارلا علاقه‎لنديرير. اويازيركي، ده​لي دومرول قورو چايين اوزه​رينده كؤرپو تيكير... بيزجه بورادا چاي كئچميش بؤگله​سي كيمي ايز شكلينده قالميشدير. بلليديركي، تورك قبيله بيرلشمه‎لرينده، اسكي خالقلاريندا بئله بير اينام اولموشدوركي، انسان اؤلولر دونياسينا ـ او دونيايا گئتمك اوچون سودان كئچمه​ليدير... ده​لي دومرول واختي ايله ​سولو چايين اوزه​رينده كورپو تيكديرير و او، بو دونيانين ـ ديريلر دونياسينين اؤلومه قارشي دوراني ايميش“ (63، س. 440 ـ439 ).



م. سيدوفون فيكيرلرينده ايكي دئتال دقتيميزي جلب ائدير. بيرينجيسي، چاي دئتاليدير. چاي عاليمينده يازديغي​كيمي، ايكي دونيا (اودونيا و بو دونيا ) آراسيندا يئرلشير. بونون​ بئله اولماسي حاققيندا بيز اولده يازميشديق. هله ايلكين ستيخيياني سيمووللاشديران اوبراز كيمي سودان دانيشاركن قيد ائتديك​كي، سو ميفولوژي دوشونجه​ده هم حيات، همده اولؤمله باغليدير. سو هم كوسموسلا، هم خااوسلا علاقه‎لنير. بو، سويون ( چايين) مئدياتور قات كيمي يئر اوستو دونيا ايله يئر آلتي دونيانين آراسيندا يئرلشمه​يي ايله باغليدير. چاي بير طرفي، بيرساحيلي ايله حياتا ( كوسموسا )، او بيري طرفي، او بيري ساحيلي ايله اؤلومه (خااوسا ) سؤيكه​نير. بو باخيمدان، ده​لي دومرولون بير قورو چاي اوزه​رينده محض اؤلوم سيتواسيياسي ايله باغلي تيكديرديگي كؤرپو آرتيق همين مئدياتيو فونكسييالي چايين اوزه​رينده قورولان كؤرپودور. يعني بو چاي ديريلر دونياسي ايله اؤلولر دونياسي آراسينداكي چاي​دير. بو اوزدن بيز  م. سيدوفون ده​لي دومرولو ” بو دونيانين ـ ديريلر دونياسينين اؤلومه قارشي دوراني“ سايماسي ايله راضيلاشميريق. فيكريميزجه، ده​لي دومرول اسكي دوشونجه​ده عزراييلين فونكسيياسيني يا بير باشا، يادا دولاييسي اولاراق يئرينه يئتيريرميش. يعني اسكي آرخاييك  اينانيشدا ده​لي دومرول اؤلومله باغلي اوبرازدير. آنجاق اونون آدينين  بير سيرا تدقيقاتلاردا حياتلا علاقه‎لنديريلمه​سي تصادفي دئييل، چونكو اسكي دوشونجه​ده اؤلومو بيزيم ايندي آنلاديغيميز كيمي باشا دوشمورموشلر. اؤلوم و حيات بير ـ بيريني عوض ائده​ن دؤورلركيمي آنلانيليرميش. بو باخيمدان، اؤلوم آرخاييك دوشونجه​ده حياتين باشقا بير نوعودور. ائله بونا گؤره​ديركي، اوغوزلار يوخونو ” كيچيك اؤلوم“ آدلانديريرلار. منطيقي اولاراق چيخان نتيجه بودوركي، يوخو اؤلومه برابرديرسه، دئمك، يوخودان آييلديغيميزكيمي، اؤلوم​ده قورتارير، سونلو دئييل، يعني اؤلومده​نده قاييتماق، ديريلمك اولور. بو ايسه اؤلوب ـ ديريلمكله باغلي اسكي تصورلرله تام تصديق اولونور.​  ده​لي دومرولون عزراييل ايله ووروشماسي و آخيردا اونا مغلوب اولماسي اونون آرخاييك اؤلوم اوبرازي كيمي اؤز يئريني اسلام اؤلوم مودئلينه وئرمه​سيله باغليدير. ده‎لي دومرولون ياخشي ـ يامان سئمانتيك مودئلي باخيميندان فونكسيياسي ايكيلي قالير. او، بير طرفدن ياخشيليغين تمثيلچيسي كيمي چيخيش ائدير. اؤلومون سببي ايله ماراقلانير. ديگر طرفدن، او، حاكيم  دوشونجه​يه قارشي چيخير و بونا گؤره​ده جزالانديريلير. سوندا آللاه اونو باغيشلايير. بئله​ليكله، بيز اونو ضديت​لي پلاندا گؤروروك. او هم ياخشيليق، همده يامانليق قطبونده اولور. بونون اؤزو آرخاييك دوشونوشدور. ده​لي دومرول اسكي دوشونجه​ده ايكي دونيا آراسيندا مئدياسييا ائده​ن (حركت ائده​ن، بيريندن او بيريسينه كئچن) اوبراز ايميش. بئله سئمانتيك قطبلر بويو حركت سونراكي ائپيك متنلرده، او جمله​دن اونونلا باغلي بويدا اونا ايكيلي مناسبتده اؤزونو ساخلاميشدير. او، اؤنجه ياخشي اوبرازدير، سونرا آللاهين غضبينه گلير ـ يامان اوبرازا چئوريلير، داها سونرا يئنه آللاه طرفيندن باغيشلانيلاراق ياخشي اوبرازا چئوريلير. عمومي سئمانتيك مودئلده حادثه​لرين ديناميك انكشافي آرخاييك ـ ميفولوژي منطيقه تمامي ايله اويغوندور:

1. گوناهسيز ده​لي دومرول ـ كوسموس

2. گوناهكار ده​لي دومرول ـ آللاها عاصي‎ليك ائدير ـ خااوس
3. گوناهي باغيشلانميش ده​لي دومرول ـ آللاه اونون گوناهلاريني باغيشلايير ـ كوسموس (برپا اولونور).
ده​لي دومرول بويوندا ياخشي ـ يامان سئمانتيك قوشاليغي صرف ائتيك اوپپوزيسييا اولاراق​دا اوزه چيخير. آللاهين غضبينه گلميش ده​لي دومرولون سونراكي سؤزلري آللاهين خوشونا گلير و آللاه اونون اؤلومونو ياخينلارينين اؤلومو ايله عوض ائدير. يعني كيمسه اؤز جانيني ده​لي دومرولون عوضينده وئره بيليردي. او، ايلك نوبه​ده آتا ـ آناسينين يانينا گئدير. داستانين تقديم ائتديگي اخلاق باخيميندان بو، چوخ گره​كلي و مهم مقامدير. داستاندا تصوير اولونموش والدينلر اؤز اولادلاريندان اؤترو اؤزلريني اؤلومه وئرمه​يه بئله حاضرديرلار. ده​لي دومرولدا ائله بو اخلاق زمينينده اولجه آتاسينا مراجعت ائدير. آتاسي دئيير :


” اوغول، اوغول، آي اوغول !


جانيم پاره​سي اوغول !


توغدوغوندا توققوز بوغرا اؤلدورديگيم، آسلان اوغول !


قازا بنزه​ر قيزيمين ـ گلينيمين چيچه​گي اوغول !


قارشو ياتان قارا تاغيم گره​كسه،


سؤيله، گلسون ـ عزراييلين يايلاسي اولسون !


سويوق ـ سويوق بينارلاريم گره​كسه،


آنا (اونا) ايچيت اولسون !


تاولا ـ تاولا شاهباز آتلاريم گره​كسه،


آنا بينه​ت اولسون !


قاتار ـ قاتار د​وه​لريم گره​كسه،


آنا(اونا) يوكله​ت اولسون !


آغ آييلدا آغجا قويونوم گره​كسه،


قارا مودباق آلتوندا آنون شوله​ني اولسون ! 


آنا(اونا) خرجليق اولسون !


دونيا شيرين، جان عزيز،


جانيمي قييا بيلمن، بللو بيلگيل !“ (36، س. 81).

دئمك، ده​لي دومرولون آتاسي عزراييلا ايسته‎ديگي قده​ر وار ـ دؤولت وئرمه​يه حاضردير. قارشي ياتان قارا داغيني وئرير، سويوق بولاقلاريني (يعني اونا مخصوص اولان سويو) وئرير، دوه​لريني​ وئرير. قويونلاريني وئرير، قيزيل ـ گوموشونو وئرير، آنجاق جانيني وئرمير. ايلك باخيشدان منطيقيدير. انسانا اؤز جاني عزيزدير. آنجاق بورادا تقديم اولونموش اخلاق اوغوزلار اوچون سجيه‎وي اخلاق مودئلي دئييلدير. اوغوز ائپوسوندا بيز بو بويدان باشقا هئچ بير يئرده بئله آتا ايله اوزلشميريك. اوغوز بيگلرينين آتالاري اولادلاري يولوندا ” اوف“ دئمه​دن اؤلومه گئتمه​يه حاضرديرلار. قازان خانين اوروزدان اؤترو ائتديكلريني خاطيرلاماق كفايتدير.

ده​لي دومرولون آناسي‎دا اونا آتاسي كيمي جواب وئرير: ” دونيا شيرين، جان عزيز“. بئله‎ليكله، آتا ـ آنا هر ايكيسي​ده بير اخلاقدادير. بو اخلاق مودئلينين اوغوزلار اوچون قبول اولونمازليغي ائله همين بويون اؤزونده​جه اوزه چيخير. ده​لي دومرولون خاتونو اؤز جانيني اري​نين يولوندا اؤزو تكليف ائدير. او، دومرولسوز بو دونيادا ياشاماغي اؤزونه قييمير :


” ... سندن سونرا بير ييگيدي سئويب


 وارسام، بيله ياتسام،


آلا ييلان (ايلان) اولوب، مني سوقسون (سانجسين) !


 سنين اول مخنث آنان ـ بابان،


 بير جاندا نه​واركي، سانا قييماميشلار؟


 عرش تانيق اولسون، كورسو تانيق اولسون،

  يئر تانيق اولسون، گؤگ تانيق اولسون،


 قادير تانري تانيق اولسون،


 منيم جانيم سنين جانينا قوربان اولسون...“ (36، س. 83)

بئله​ليكله، ده​لي دومروللا باغلي بويدا ياخشي ـ يامان سئمانتيك ايكيليگي همده ائتيك قارشيدورما قوشاليغي اولاراق اوزه چيخير. بو بويدا تحكييه​چي اوزانين (ياخود كاتبين) سيماسيندا همين ائتيك اوپپوزيسييادان، ياخشي ـ يامان اخلاقي دونيا مودئليندن عنعنه​وي باخيشي بوتون ياروسلاري بويونجا گؤروروك. بوتون ائپوس اوغوز اخلاقينين كريستالليق استروكتورونو نمايش ائتديرير. هر بير استروكتور كيمي بو اخلاقي استروكتوروندا اؤز قانونلاري​ وار. بللي اولوركي، عنعنه​وي شعورلا ياشايان جمعيتده اخلاقي استروكتور سرت قانونلارا سؤيكه​نير. بورادا سرتليك عنعنه​نين ياشاريليغيني، اودا اؤز نوبه‎سينده قارشيليقلي اولاراق اوغوز جميعتينين ياشاريليغيني سرتله​نديرميش اولور.

ياخشي ـ يامان سئمانتيك قوشاليغي اوزون بير انكشاف يولو كئچميشدير. بو قوشاليق بير باشا ايلكين شعوردان گلير. سونراكي مرحله​ده بو، مركب‎لشير و گئت ـ گئده مجرد كاتئقورييالارا منجر اولماغا باشلايير. اورتا عصرلر شعوروندا ياخشيليق ـ يامانليق قوشاليغي آرتيق خير ـ شر قوشاليغينين ايچينده​دير. خير ـ شر ايسه اورتا عصرلر پوئزيياسيندا، فلسفه‎سينده مجردلشميش، فلسفي ـ پوئتيك كاتئقورييالار شكلينه دوشموشدور. آنجاق بونونلا برابر اورتا عصرلر شعوروندا خير ـ شر آنلام قوشاليغينين ميفولوژي استروكتورلا علاقه​لري قورونوب قالير. مثلاً، داهي آذربايجان شاعيري نظامي گنجوينين ” اسكندرنامه“ پوئماسيندا خير ـ شر اؤزونون اسكي ميفولوژي ـ عنعنه​وي استروكتوردان گلمه حيات ـ اؤلوم قاتيني ساخلاميشدير. اسكندر ديريليك سويونو آختارماق اوچون قارانليغا گئتمه‎لي اولور. ديريليك سويو اولان بولاغين قارانليق دونياسيندا يئرلشمه‎سي ميفولوژي منطيقله ـ يعني ميف دونياسينين مكان ـ زامان منطيقي ايله اساسلانديريلميش بير حادثه‎دير. بورادا حياتين ـ ديريليك سويونون بير اوبراز سيراسيندا دايانماسي ياخشي ـ يامان سئمانتيك قوشاليغينين اسكي اوبرازلاشما استروكتوروندان گلير. اسكي عنعنه​ده بو، اوبرازلارلا باغلي تصور ائديلير. گؤروندويو كيمي، نظامي چاغيندا دا همين اوبرازلاشديرما ايله باغلي عنعنه، افسانه و روايتلر شكلينده ياشاماقدا، ائله​جه​ده اورتا عصرلر پوئزيياسي اوچون پوئتيك دوشونجه ماتئريالي وئرمكده دوام ائدير.

يوخاريدا دئييلنلرله باغلي سيتواسيياني داها گئنيش كونتئكستده تصور ائتمك اوچون باشقيرد خالق ائپوسونا ـ ” اورال باتير“ـ‎ا اوز توتاق. بو داستاندا يانبيرگه اوغوللاري اورال باتير و شولگئني ديريليك سويو تاپماغا يوللايير. قارداشلار گؤزه گؤرونمه​ين اؤلومه غالب گلمك اوچون، انسانلارا ابدي حيات، اؤلمزليك وئره​ن ديريليك سويونو آختاريرلار. اونلار دئولر پادشاهينين اؤلكه​سينده اولان بولاغي تاپماق ايسته‎ييرلر، چونكو كيم اوندان ايچسه، ياشاريليق قازانير، اؤلوم اونا ياخين دوشمور. اورال باتير اوزون چتينليكلردن كئچه​ره​ك ديريليك سويونو تاپير و تاپديغي سويو خالقينا آپارماق ايسته‎يير. مقصدي بو سويو هر يانا چيله​مك، بوتون انسانلارا پايلاماق، اونلاري گؤزه گؤرونمز اؤلومدن، خسته​ليكلردن قورتاريب خوشبختليكه قوووشدورماقدير. ائله بو واخت اونونلا راستلاشان بير قوجا اورال باتيري فيكريندن داشينديرير. معلوم اولوركي، بو قوجا همين ديريليك سويوندان ايچميش، اؤلمزليك قازانميشدير. ايندي ايسه بو دونيانين عذابلاريندان، ياشاماقدان بئزميشدير. اؤلمك ايسته​يير، لاكين اؤله ​بيلمير. قوجا دئييركي، منيم كيمي ديريليك سويونو ايچيب عذابا دوچار اولمايين، اؤزونوزه اؤلمزليك آختارمايين، دونيادا او شئي ابدي قاليركي، دونياني گؤزه​للشديرير(25، س.151 ـ 150).

” اورال باتير“ ائپوسوندا يانبيرگه​نين اوغوللاري اولان اورال باتير و شولگئن ياخشي ـ يامان اوپپوزيسيياسيني اوبرازلاشديريرلار. اورال باتير ـ ياخشيليغي، شولگئن ـ يامانليغي سيمووللاشديرير. بو، دوآل تصورلردير و اكيز قارداش ميفينه گئديب چيخير. ماراقليديركي، داستانداكي جمعيتين قورولوشوندادا خير ـ شر ايكيلي آنلاييشي، اكيز قارداش ميفينين استروكتورو، دوآل تشكيلات قانونلاري اؤز عكسيني تاپميشدير. دئمك، ياخشي ـ يامان قارشيدورما قوشاليغي، خير ـ شر قوشاليغي ايله بير جرگه​ده دايانماقلا دوآل سيستم داخيلينده چوخ گئنيش استروكتور دوزه‎نينده تصور اولونور. اونون داخيل اولدوغو باش ايكيلي قوشاليق كوسموس ـ خااوس دور. سونرا حيات ـ اؤلوم قوشاليغي گلير. دوام ائتديكجه بو استروكتورون سينونيميك جرگه​سي آرتماقدا اولور :

كوسموس ـ خااوس

حيات ـ اؤلوم

ياخشي ـ يامان

آغ ـ قارا

گوندوز ـ گئجه

يازـ قيش

ساغلام ـ خسته

بو سئمانتيك قوشاليقلار ان ايلكين دوآل قوشاليقلاردير. داها سونرا مركب‎لشمه گئدير. انسان دونياني داها دريندن منيمسه‎ديكجه اونون ياخشي ـ يامان حاققيندا تصورلري‎ده درينلشير، مركب‎لشير. آنجاق نه قده​ر مركب‎لشمه‎سه‎ده يوخاريدا وئرديگيميز ايلكين استروكتور قوشاليقلاري آرخاييك ” سكلئت“ كيمي ياشاماقدا دوام ائدير. بونو آشيق شعريميزين  آوئستادنامه تيپيندن داها آيدين گؤرمك اولور. آوئستادنامه​لر آشيق شعرينين مضمون علامتينه گؤره ديفرئنسيياللاشان تيپدير. ان باشليجاسي، اونلارين مضمونودور. مضمون ايسه آوئستاد سؤزوندن، بؤيوك، اولو مصلحتيندن عبارتدير. بئله‎ليكله، آوئستادنامه​لرده، اصلينده دونيانين اونيوئرسال قانونلاري، قانونا اويغونلوقلاري اؤز عكسيني تاپميش اولور. دقتله ياناشديقدا گؤروروك​كي، بو قانونا اويغونلوقلار بوتون  حاللاردا ياخشي ـ يامان كاتئقوريياسي ايله سيخ باغليدير. البته، بو دئييلنلر تكجه آوئستادنامه​دن گؤرونمور. ساده​جه اولاراق آشيق شعرينين اخلاقي استروكتورو ياخشي ـ يامان (خير ـ شر) ايكيلي آنلاييشلارسيز ممكون دئييل. قوربانينين بير قوشماسينا دقت ائده​ك :



دوست يولوندا ياخا ييرتديم، باش آچديم،



گئجه گوندوز داد و بيداد ائيله​ديم.



اؤز اليمنن ييخديم اؤزوم ائويمي،



مدعيلر ائوين آباد ائيله​ديم...

قورباني شعرينين بيرينجي بندينده مخنث​دن، نامرددن صحبت گئدير. بو نامرد يامانليق قطبونو تمثيل ائدير. اونون بوتون  اخلاقي همين سئمانتيك آنلاييشدان خاراكتئريزه اولونا بيلير. آشيق ايكينجي بنده​ده  دئيير:



تخم ـ حسرت سينه​م اوسته اكديرديم،



گؤزومون ياشي ايله بهره يئتيرديم.



جفا چكديم، درد خرمني گتيرديم،



اونون آدين تهمت آباد ايئله​ديم.

شاعير سينه​سيني دائم آرتان حسرته يورد ائدير، گؤز ياشلاري بو حسرتي            ” سووارير“، جفاچكير، درد ايچينده قوورولور. بوتون بونلار مرد بيلديگي نامردين يولوندا اولور. اوچونجو بندده قورباني كلاسيك اوبرازلارا اوز توتور و بورادا ياخشيليق ـ يامانليق قوشاليغي دوست ـ دوشمان كاتئقوريياسيندا اوزه چيخير :



دوست يولوندا اوز قويوبان باش كسديم،



آغلاماقدان بو ديده​مدن ياش كسديم.



شيرين اوچون بيستوندان داش كسديم،



مناسب آديمي فرهاد ائيله​ديم...  

سونونجو بندده ياخشي ـ يامان قوشاليغي اؤز اوبرازلاشما قاتيندا مرد ـ نامرد ائتيك قوشاليغيني وئرميش اولور :



شاهين، شونقار بي اوغلونون قولوندا،



سئيراغيبلار (سگ​رقيبلر) هم ساغيندا، سولوندا.



قورباني دئر: بير نامردين يولوندا،



جوان عؤمروم حئييف برباد ائيله​ديم (11، س. 39 ـ 38)

دئمك اورتا عصر پوئزيياسي، ياخشي ـ يامان آرخاييك ـ ميفولوژي استروكتورونو دوست ـ دوشمان، مرد ـ نامرد ائتيك قوشاليقلاري شكلينده هم ياشادير، همده انكشاف ائتديرير.

16 و 17 ـ نجي عصر قووشاغي صنعتكاري آشيق عابباس توفار قانلي​نين              ” به‎يه‎نمز“ قوشاماسينين ياخشي ـ يامان استروكتور قوشاليغينين اؤيره​نيلمه​سي باخيميندان، دئيه​رديك​كي، عوضي يوخدور. بورادا دونيانين ميفدن گلمه آرخاييك ـ دوآل استروكتورو اؤز انكشافينين اورتا عصر پوئتيك دوشونجه​سينه مخصوص بوتون ” رنگ سپئكتريني“، دئمك اولاركي، اورتايا قويموشدور. بورادا ايكيلي قارشي دورما دونيانين تكجه معنوي كاتئقورييالاريني يوخ، ائله​جه​ده مادي دونياني، اونون اشيا، پرئدمئتلر قاتينيدا احاطه ائدير.



آي حضرات بيرزامانا گليبدي،



آلا قارغا شوخ ترلاني به​يه​نمز.



اوغوللار آتاني، قيزلار آناني،



گلينلرده قايناناني به​يه​نمز.

آشيق شعري ايلك بنديندن نظامي پوزولموش دونيا حاققيندا ” مانيفئست“ ائدير، زامانين ده​ييشمه​سيني بيان ائدير. شاعير قلبينين بوتون عصيان و اعتراضيني اورتايا قويور. سببي ـ شاعيرين قاوراديغي و اونون ياشاديغي زامانين نظامي ايله تصديق اولونموش دونيا ساهمانينين پوزولماسيدير. شعرين رديفينه ” به​يه​نمز“ سؤزو چيخاريلميشدير. بودا تصادفي دئييل. و بونون تصادف اولماديغيني همده اوندان گؤروركي، آشيق عابباس ناراضي​ليغي عادي ناراضيليق دئييل. بورادا ” به​يه​نمز“ دئديكده، دونيانين سونونون ياخينلاشديغينا اشاره اولونور. ائله بير زامان گليبديركي، آرتيق بو دونيانين كوسميك استروكتورو پوزولموش، آنتي استروكتور يارانميشدير. بو آنتي استروكتور توفارقانليني ناراحات ائدير. چونكو اونون ايچريسينده ياشاديغي توتال شعورا گؤره قيامت او واخت باش وئره‎جك​كي، هر شئيين نظامي ايته​جك، بؤيوك ـ كيچيك اولماياجاق، حؤرمت ـ عزت آرادان گئده​جك، انسانلار آبيرسيز ايشلريندن اوتانماياجاقلار، هر جور اخلاقسيزليق عادي بير شئيه چئوريله​جك. توفارقانلي شعريندن بونو گؤرمك اولور. دئمك، آشيغين كئچيرديگي هيجان بير پوئتيك ياشانتي اولماقدان داها چوخ، دونيا و اونون طالعي قارشيسيندا كئچيريلن بشري قايغي، هيجان حيسلريدير.

شعردن بللي اولوركي،آرتيق يئني بير زامان گليبدير. بو زامانين گليشينين شعرده زامانا مخصوص اؤلچولرله معين​لشديريلمه​سي يوخدور. بورادا زامان واختلا اؤلچولن زاماندان چوخ، شئيلر، ماده​لر، مادي زاماندير. مسئله​نين بو طرفي آرخاييك ـ ميفولوژي استروكتوردان گلير. ميفده زامان مادي دير، اوبرازلاشير، صاحبي​وار، كونكرئتليكله اؤلچولور. دوزدور، بو زامان بير سيرا پرينسيپيال پارامترلرينه گؤره زامانين ديگر تيپلريندن فرقله​نير (مثلاً، ائپيك زامان، فولكلور زاماني، تاريخي زامان، ائمپيريك زامان و سايردن). و بو باخيمدان محض ميفولوژي زامان آدلانير. آنجاق بونونلا برابر بو زامان اوبرازلاشماغا مايلديركي، بودا ميفولوژي شعورون اؤز خاصه​سيندن دوغور. ميف دونياني حيس اولونان، مادي، گؤرونن طرفلريندن قاورايير. اونون قاوراديغي و اوبرازلاشديريغي دونيا اؤزوده جانلي، مادي، حيس اولونان، دويولان، رنگي ـ بوياسي اولان دونيادير. بو باخيمدان، توفارقانلي شعرينده گليشي پوئتيك شكيلده ” مانيفئست‎لشدريلن“ زامان اصلينده دونيا ايله عيني مضموندا قاورانيلير. يعني بورادا زامان و دونيا عيني بير سئمانتيك سيرايا گيرميش اولور. اونلارين عيني سئمانتيك سيرالاركيمي قاورانماسي هئچده او دئمك دئييلديركي، پوئتيك‎لشديرمه زمينينده دونيا و زامان واحيدلري آراسيندا سر حد ايتميشدير. اصلينده بئله دئييل. بورادا توفارقانلي زامانين ده​ييشمه​سيني اعلان ائديب عوضينده محض بو دونيانين ايشلريندن دانيشماسي كؤكو ميفولوژي آرخاييكايا گئديب چيخان و حاققيندا دانيشديغيميز مادي اوبرازلاشديرما ايله باغليدير. ديگر طرفدن انسانلار  قرآن واسطه​سيله آنلامي گؤنده​ريلميش زامانين اؤزوده آي و گونشين حركتلرينه منجر اولونوركي، بو زامانين مادي كونسئپتلردن دركه گلمه​سي دئمكدير.

شعرين ايلك بنديندن ياخشي ـ يامان سئمانتيك قوشاليغي ائوره​نسل كاتئقورييالارييلا زامان و دونيا شرح اولونوركي، بودا همين اوپپوزيتيو استروكتورون دونيايا و زامانا مناسبتده ان ايري پارامترلردن اولدوغونون نمايشيدير.

توفارقانلي يئني زامانين گلمه​سيني يئني دونيا دوزه​نينين فورمالاشماسيندا گؤرور. بو، ائله بير  دؤوردوركي، بورادا آلاقارغا شوخ ترلاني به​يه​نمير. گلينلرسه قاينانالاريني به‎يه​نمير. بئله​ليكله، دونيانين استروكتورو، كوسميك آهنگي پوزولوب. بو پوزونتو اوندان بيلينيركي، سئمانتيك باخيمدان شئيلرين يئري ده​ييشيبدير. و ياخشي ـ يامان اؤلچوسو اصلينده ايتيب. شعرين بيرينجي بندينده اولان سئمانتيك واحيدلري ياخشي ـ يامان پرينسيپي ايله دوزسك، اوندا محض آنتي استروكتورو ـ خااوسو گؤره​ريك :




ياخشي


يامان




شوخ ترلان


آلاقارغا




آتالار



اوغوللار




آنالار



قيزلار




قاينانالار


گلينلر

شعرين ائله ايلك بنديندن گؤرمك اولوركي، توفارقانلينين بيزه تقديم ائتمك ايسته​ديگي دونيا بوتون حاللاردا اخلاقي بير دونيادير. يعني آشيق دونيانين اخلاقي ساهمانينين پوزولماسيندان صحبت آچيركي، بورادادا ياخشي ـ يامان استروكتور اؤلچوسو محض اخلاقي باخيمدان نظرده توتور. آكتوالليق كسب ائتميش اولور.

تقديم اولونان اخلاقي دونيا مودئلينده آنتي استروكتور گؤز قاباغيندادير. آتالار، آنالار، قاينانالار ـ ياخشي سئمانتيك جرگه​سيني، اوغوللار، قيزلار، گلينلر يامان سئمانتيك جرگه​سيني تشكيل ائدير. بو دوزوم اخلاقي بير پرينسيپله آپاريلير. بو معنادا، توفارقانلينين ” مانيفئست‎لشديرديگي“ يئني زاماندا(دونيادا) پوزولان آنجاق اخلاقي مناسبتلردير. معنوي كوسموس خااوسا چئوريلير. دونيانين باشقا پارامئنتلرينده، استروكتور قاتلاريندا هئچ بير ده‎ييشيكليك گئتمه​ييب. مثلاً، ” كيتابي دده قورقود“ـ دان بللي اولان اولادليليق ـ اولادسيزليق استروكتور قوشاليغيندا هئچ بير پوزولما يوخدور. يادا سالاق كي، بيرينجي بويدا (بيرينجي فصلده نظردن كئچيرديگيميز كيمي) ديرسه​خان اولادي (اوغلو، قيزي) اولماديغينا گؤره قارا چاديردا اوتوردولور. يعني ” يامان“(ـ لار)ـ پيسلر سئمانتيك جرگه‎سينه عاييد ائديلير. اوغولون، ياخود قيزين اولماسيندان آسيلي اولماياراق، بو جنس اولادلاردان هر هانسيناسا صاحب اولان آرتيق ” ياخشي“ (ـ لار) جرگه​سينه عاييددير. يعني اوغول ـ قيز بير سئمانتيك ده​يركيمي ”ياخشي“ـ دير. و اونا صاحب اولماغين اؤزوده ” ياخشي“ـ دير. اوغلوـ قيزي اولماماق ايسه ” يامان“ـ دير. دئمك، بيرينجي بويدا اساس اولان محصولدارليق ـ آرتيم پرينسيپيدير. ان باشليجاسي ايسه بيرينجي بويدان بللي اولدوغوكيمي، اولادليليق ـ تانري آلقيشي، اولاد سيزليق ايسه تانري قارغيشي ساييلير. بو دئييلنلردن (گؤروننلردن) توفارقانلينين بيزه تقديم ائتديگي دونيا دوزه​نينه باخاق. بورادا بيز شئيلري، سئمانتيك واحيدلري باش ـ آياق گؤروروك.

” كيتابي دده قورقود“ـ دن دونيا دوره​نينده ” ياخشي“ اولاراق ده‎يرلنديريلميش اوغول و قيز سئمانتئم​لري توفارقانلينين تقديم ائتديگي دونيانين اخلاق مودئلينده محض  ” يامان“ (پيس) جرگه​سينده دورور. و توفارقانلي بونو گؤره​ره​ك ائل آشيغي كيمي دونيانين بو قصورونون دوزه​لديلمه​سينه چاغيرير. چونكو اولاد ” كيتابي دده قورقود“ـ دا اولدوغو كيمي، ائله توفارقانلي دونياسينين عالي اخلاق پرنيسيپ اساسيندا بؤيوگون اوزونه آغ اولماقديركي، بودا قرآن طرفيندن قطعي شكيلده پيسله​نيلير. قرآن كونكرئت اولاراق بئله حاللارين قيامتين گلمه​سي علامتلري اولدوغونو بيلديرير. آشيق بونون قارشيسيندا ناراحاتچيليق كئچيرير. و بو ناراحاتچيليق كريستالليق آرخاييك استروكتورا ماليك اولان ياخشي ـ يامان سئمانتيك قوشاليغيندان شرح اولونور. شعر آخيراده​ك دونيانين دوآل استروكتورونو تقديم ائدير. بورادا آنجاق كونتراستلار وار و همين كونتراستلار اخلاقي ـ سوسيال سجيه​ليدير :




آدام واركي، گئتمه​يه​سن ايشينه،




آدام واركي، دولاناسان باشينا.




آدام واركي، آيران تاپماز آشينا،




دينديره​سن ياغلي ناني به​يه​نمز.

توفارقانلينين شعري دونيانين ” آدام ماتئريالينين“ تحليليني وئرير. و بو ” ماتئريال“ بوتون حاللاردا ايكيلي استروكتور نمايش ائتديرير. آنجاق بو ايكيلي استروكتور او قده‎رده ساده، يعني كلاسيك بيچيمينده دئييل : كونفيقوراسييالار شكلينده​دير. يعني آدام واركي، آش بيشيرمه​يه آيران تاپمير، آنجاق دانيشاندا ياغلي چؤره​گي به​يه​نمير. اصلينده همين آدامين ياغلي چؤره​گي يوخدور، او، همين چؤره​كدن يئمك ايسته​يير، آنجاق قورو تكبري، لووغاليغي اونا ساده اولماغا، اولدوغوكيمي گؤرونمه​يه امكان وئرمير. محض سونونجو كيفيت ـ ” اودوغوكيمي گؤرونمه​مك“ توفارقانلي شرحينده دونيا نظامينين ترسينه‎دير.




آدام وار، داغلاري گزه​ر سرسري،




آدام وار، گئيينر پوست ايلن دري،




آدام وار، معرفتدن يوخدو خبري،




آدام وار، سلطاني، خاني به​يه​نمز.



آدام وار، دولانير صحراني، دوزو، 

          
          آدام وار،دوشوره​رگولو، نرگيزي،                               


        

آدام وار،گئيمه​يه تاپمانماز بئزي،



آدام وار،آل گئير، شالي به​يه​نمز.




آدام وار چوخ ايشلره ائيلر ارادا،




آدام واركي، يئته بيلمز مورادا،




آدام واركي، چؤره​ك تاپماز دونيادا،




آدام وار، ياغ يئير بالي به​يه​نمز.




آدام واركي، آداملارين ناخشيدي،




آدام واركي، آنلامازدي، ناشيدي،




آدام واركي، حيوان اوندان ياخشيدي،




دينديره​سن هئچ انساني به​يه​نمز.




آدام وار، الينه وئره​سن گوللر،




آدام وار،گؤزونه چكه​سن ميللر،




توفارقانلي عابباس باشينا كوللر،




نه گونه قالميسان، قاري به​يه​نمز. (11، س. 68)

توفارقانلينين  بو شعرينده انسانلار ( آداملار) تكجه ياخشي ـ يامان قوشاليغيندا تصنيف اولونمور. بورادا دونيانين ياخشي و يامان ايشلريده تصنيف اولونور. بو باخيمدا همين قوشاليق همده ” ياخشيليق ـ يامانليق“، ياخود ” ياخشيدير ـ ياماندير“ سينونيميك سيرالارينيدا نظرده توتور. شعرين همين قوشاليقلار باخيميندان پوئتيك دونيا استروكتورونو قوراق :

” به​يه​نمز“ شعرينين پوئتيك دوني ستروكتورو

            ياخشي (ياخشيليق، ياخشيدير)
         يامان(يامانليق، ياماندير)

            سئمانتيك جرگه​سي

          
سئمانتيك جرگه​سي

            ترلانين شوخلوغو

           
آلا قارغانين تكبري

            آتايا حؤرمت


          اوغولون​ آتاياحؤرمت​سيزليگي

            آنايا حؤرمت


          قيزين آنايا حؤرمت​سيزليگي

            ياخشي آدام



          پيس آدام

            تكبر سوز آدام
              

لووغا، تكبرلو آدام

            كاسيب(يوخسول) آدام

          پالتار بوللوغوندان بئزه​ن​آدام

            معرفتلي آدام


                    معرفت​سيز آدام

            وظيفه​يه(بويروغا)باش​ايمه​ين​آدام            يالتاق آدام

            گؤزه​لليگه بيگانه


           گؤزه​لليگي سئوه​ن آدام

            گئمه​يه بئز تاپماماق

                     بوللوقدان پالتار به​يه​نمه​مك

             آرزولارينا چاتماق

                     آرزولارينا الي يئتمه​مك

             آج




           توخلوقدان قودوران

             گؤزه​ل، قابيليتلي آدام

           آنلاماز، ناشي

             اصل(دوغرو) انسان

                     حيواندان پيس(آنتي انسان)

             حؤرمته​لايق انسان

             
جزايا لايق انسان

گؤروندويوكيمي، توفارقانلينين ” به​يه​نمز“ آوئستادنامه‎سينده اونون دونياسينين ياخشي ـ يامان پرينسيپلري اعلان اولونور. شاعير نه​يين ياخشي، نه​يين پيس اولدوغونو     ” مانيفئست‎لشديرير“. بونون محض آوئستادنامه شكلينده رئاللاشماسي بير تصادف دئييل. آوئستادنامه​لر ـ آوئستاد، بؤيوك، اولو، معلم، يول گؤستره​ن، آغ ساققال سؤزلريدير. بو باخيمدان آوئستادنامه‎لرده اوزه​ چيخان سئمانتيك ياخشي ـ يامان واحيدلرينين داستان ـ ميف كونتئكستيندن اؤزونه مخصوص ده​يري واردير. آوئستادنامه​لرين همده اورتا عصر داستانلاري، خصوصي ايله محبت داستانلاري پوئتيك استروكتورون ايلك ائلئمئنتي اولدوغونو ياداسالاق. بوندان اؤنجه​كي، مونوقرافيياميزدا (” آذربايجان محبت داستانلارينين پوئتيكاسي“) محبت داستانلارينين اوچ عضولو استروكتورا ماليك اولدوغونو گؤسترميشديك :

	آوئستادنامه
	اساس سوژئت
	دوواق ​قاپما ـ جهان نامه

	متن اؤنو ائلئمئنتي
	متن ائلئمئنتي
	متن سونو ائلئمئنتي


يازميشديق​كي، ”... آوئستادنامه​لرين پوئتيك دونياسيندا رئال دونيانين قايدا ـ قانونلارينا مناسبت حؤكم، گؤستريش، امر، يئرينه يئتيريلمه​سي واجب اولان قايدا، پوزولماز قانون، باشليجاسي، حقيقي‎ليگينه، دوغرولوغونا شبهه ائديلمه​ين دونيا ساهماني، نظامي​كيمي وئريلير. بو جهت خصوصي ايله فيكير وئريلمه​لي مقامدير. بونلار پوزولماز حؤكملردير. بو حؤكملرين عنوانلانديغي دينله‎ييجينين ياشاديغي دونيانين نظامي، ساهماني بوحؤكملرين يئرينه يئتيريليب ـ يئتيريلمه​يه​جه‎ييندن آسيليدير... بئله‎ليكله داستانين آوئستادنامه حصه​سينده داستانين ائپيك دونياسينين قايدا ـ قانونلاري اعلان اولونور، داستانين اساس سوژئتينده بو قايدا ـ قانونلار هئيكل​لشديريلير، دوواق قاپمادا ايسه نتيجه​لشديريلير“ ( 75، س. 222 ـ 21 ).

بئله‎ليكله، آوئستادنامه​نين سئمانتيك ده​يرلرينين جوت‎لشديريلديگي ياخشي ـ يامان استروكتورو داستان اوچون عيني درجه​ده خاراكتئريك استروكتور قوشاليغيدير. بورادان آوئستادنامه ـ داستان ـ ميف آراسيندا استروكتور باغلاري گؤرونور. بو باغلار اونلاري بيرلشديرير. عيني بير استروكتور حادثه​سينين ژانر، فورما تيپينه گؤره فرقله‎نن متنلرينه چئوريلير. دوزدور، بورادا ميف گئنيش حادثه​دير: يعني هم معنالار پاراديقماسيني نظرده توتان دوشونجه حادثه​سي، همده سينتاقماتيك آنلامدا گؤتورولموش حكايت حادثه‎سيدير. بوتون حاللاردا آوئستادنامه و داستان عيني بيرعنعنه باشلانغيجينين سونراكي انكشافينين استروكتور حلقه​لري اولماقلا ميفين هر ايكي آسپئكتي ايله علاقه​لنير. آوئستادنامه بير طرفدن دونيانين نظاميني نقل ائدير، او بيري طرفدن بو دونيانين آنلانماسي اوچون استروكتور مودئلي وئرير. بو باخيمدان، اونون تقديم ائتديگي نقل ميفين سينتاقماتيك آسپئكتينه اويغوندور. داستاندا هابئله. بورادا بير طرفدن ميفده اولدوغوكيمي، دونيا نقل اولونور، اوبيري طرفدن، يئنه​ده ميفده اولدوغوكيمي، دينله‎ييجي اؤز دونياسي حاققيندا بو داستان واسطه​سيله، بو داستاندان كئچمه​كله دوشونور. بو آنلامدا، همين داستان دينله‎ييجينين دوشونجه واحيدي​دير. داستاندا تقديم اولونان دونيا مودئلي دينله‎ييجينين موجود اولدوغو رئال دونيادا حركت مودئليدير. باخ، بو باخيمدان، داستان و ميف بيرلشير. ميفين ايكي ائوره‎نسل پارامتري داستاندا اؤزونو ساخلايير.

ميف ـ داستان مناسبتلرينين ايكي ائوره‎نسل پارامتر( دوشونجه واحيدي و تحكييه واحيدي ) ايله بيرلشمه​سي عنعنه​نين وارثليگي  پرينسيپيندن دوغور. داستان عنعنه حادثه‎سي اولماقلا محض ميفدن گلن دوشونجه و تحكييه قوللارينين وارثي كيمي چيخيش ائدير. البته، بويولدا وارث تكجه داستان دئييلدير. اينديكي حالدا داستان ـ ميف كونتئكستيندن صحبت گئتديگي اوچون داستانين رولو قابارديلير. بوتؤلوكده گؤتوردوكده داستان ميفدن گلن دونيا تحكييه​سينين ديفرئنسييال داشيييجيلاريندان بيريدير. يعني ناغيل، افسانه، روايت، مراسملر و ساير بئله ديفرئنسييال داشيييجيلار اولدوغوكيمي، داستاندا اونلاردان بيريدير. آنجاق داستانين رولو بورادا بؤيوكدور. چونكو داستان ائتنيك يادداشين بير باشا داشيييجيسي كيمي چيخيش ائدير. بو يادداش ميفدن گلير، ميفيك يادداشدير. اورادا دونيانين چوخ ساده پرينسيپلري حؤكم سوروردو. همين پرينسيپلر سيراسينا ياخشي ـ يامان ائوره​نسل استروكتورودا داخيل ايدي. تدقيقات گؤستردي​كي، بو استروكتور ميفولوژي منشألي اولماقلا انكشافيني دوام ائتديرميش، سونراكي متنلرده و خصوصيله داستاندا گئنيش پوئتيك استروكتورا چئوريلميشدير.

  نتيجــــــــه
داستان و ميف مناسبتلرينين مونوقرافييا بويونجا نظردن كئچيريلمه‎سي گؤستردي‎كي، بو كونتئكست ايكي طرفي نظرده توتور. داستانلار اؤز قايناغيني، آرخئ‎تيپيك باشلانغيجيني ميفدن گؤتورور. بو، بيرينجي طرف اولماقلا، داستان متنينين  ” اوخونماسي“ سوره​جينده ميفولوژي زمينين جدي شكيلده نظره آلينماسيني طلب ائدير. ايكينجي طرفدن، ميفين استروكتورونون داستان استروكتوروندا اؤزونه مخصوص شكيلده ياشاماسي ميفلري همده داستان متنينده برپا ائتمه​گين ممكونلويونه گتيرير.

الده ائديلميش بو ايكي نتيجه اصلينده قاباقجيل دونيا ميفولوگييا و ائپوس شناسليغينين رئاللاشديرديغي پراكتيك آتديملاردير. صحبت آذربايجان ـ تورك داستانچيليغيندان و اونون آرخئ بازاسيني تشكيل ائده​ن تورك ميفولوگيياسيندان گئدير.

ميف استروكتورلايلاري شكلينده داستانين استروكتورونون مختلف قاتلاريندا     ” ياشايير“. اونو سوژئتدن، سوژئتين ائلئمئنتلريندن، موتيولردن، ائپيزودلاردان، بوتؤو كومپوزيسييادان و... برپا ائتمك ممكوندور. بيرينجي فصلده بو ايش داستان موتيولري سويه​سينده گؤرولدو. داستانين غيرعادي دوغولوش، آد قويما و بوتا وئرمه موتيولرينين نظردن كئچيريلمه​سي گؤستردي​كي، بو موتيولر اؤز يارانما دؤورو و ماتئريالي باخيميندان كوسمولوژي چاغا ـ ميف دؤورونه و ميف ماتئريالينا عاييددير.

غيرعادي دوغولوش ميفولوگئم اولماقلا اؤز منطيقينه ماليكدير. ميفلرده غيرعادي دوغولوش كوسموقونيك سخئمين تركيب حصه​سيدير. دونيانين يارانماسي ميفلرده اشاره​لنديريلميش سوره​جدير و بورادا مدني قهرمانين ( ايلك اجدادين، دئمي اورقون) دوغولماسي اينواريانت اولاراق آپروباسييا ائديلير. ميف قهرماني​نين دوغولماسي كايناتين، دونيانين (كوسموسون) يارانماسيني سيمووليزه ائدير. بو آكت داستان متنلرينده غيرعادي دوغولوش موتيوي آدي آلتيندا قيده آلينير. داستانلاردا غيرعادي دوغولوش قهرمانين غيرعادي گوجونو، اونون قالان پرسوناژلاردان عادي اولمايان فرقيني بيلديرير. داستان قهرماني ائپيك پلاتفورما دوزه‎نينده بوتون حاللاردا سوسيال جهتدن ده‎يرلنديريلميش ايشلر گؤرور. اونون گؤردويو ايشلرله معنوي ـ فيزيكي گوجو متناسب گلمه​لي ايدي. داستاندا بو، غيرعادي دوغولوش موتيوي واسطه​سيله تامين ائديلير. بورادا داستانچي​نين اختياري مناسبتي يوخدور و اولادا بيلمز. صحبت مدني قهرمان (ايلك اجداد، دئمي اورق) حاققيندا اولان دوغولوش، يارانيش ميفينين سونراكي انكشافيندان، آرخئ استروكتوركيمي اؤزونو ساخلاماسيندان، سونراكي ائپيك فورمالار اوچون آرخئ فورمالار تشكيل ائتمه​سيندن گئدير.

آد قويما موتيوي‎ده، مونوقرافييادان گؤروندويوكيمي، اسكي موتيو اولماقلا داستان متنينه ميفدن گلير. ميفده شئيلرين آدلانديريلماسي اونلارين تصنيفي ايله باغليدير. باشقا سؤزله آد قويما بير باشا ديل ايله باغلي سوره​جدير. بو باخيمدان، شئيلرين آدلارينا اونلارين ميفولوژي ماهيتينين افاده اولونماسي اؤزونو گؤسترير. دوزدور، آدلار سونراكي انكشافدا آلداديجي سيتواسييالار يارادا بيلير. داستانلاردا آد وئريلمه​سي ريتوال ـ ميفولوژي منشالي حادثه​دير. آد وئرمه بير سوسيال قوروپدان، ستاتوسدان او بيريسينه كئچمه​ني نظرده توتور. داستان متنلرينده، خصوصي ايله ” كيتابي دده قورقود“ـ دا بو، قورونوب قاليب. تدقيقات گؤستردي​كي ، ميفدن گلمه آد قويما محبت داستانلاريندادا اؤزونو ساخلاييب. بورادا آد قويما بوتون آرخاييك ائلئمئنتلر ايله بيرگه ترانسفورماسييايا اوغراميشدير. ترانسفورماتيو سوره​ج بو آكتين تصوفي ـ عرفاني مضمون آلماسي ايله علامتدار اولموشدور.

بوتا وئرمه موتيوي‎ده، تدقيقاتدان آشكارلانديغي​كيمي، اؤز كؤكلري اعتباري ايله ميفولوژي آكت اولاراق اوزه چيخير. اونون استروكتوروندا انسان ـ تانري مناسبتلري دوروركي، بودا ميفولوژي شعور اوچون آكتوال اولموشدور. آراشديرمالاردان بللي اولموشدوركي، بو سوره​جده ميفولوژي سجيه​لي حامي(حمايت ائده​ن) اوبرازلاري چوخ فعالدير. اونلارين ميفولوژي استروكتورونون آراشديريلماسي همين اوبرازلاردا ميفولوژي مئدياتورو ـ دونيانين يئر آلتي، يئراوستو، گؤي قاتلاري آراسيندا سربست حركت ائده​ن، بو قاتلار آراسيندا علاقه يارادان وارليغي گؤرمه​يه امكان وئرير.

تدقيقاتين ايكينجي فصلينده آپاريلميش آراشديرما گؤستردي​كي، داستان متنلرينده​كي، بير سيرا اوبرازلار ايلكين كوسمو قونيك ستيخييالاري سيمووللاشديران اوبرازلاردير. آغاج، سو، داغ، گونش و ساير اوبرازلارين آراشديريلماسي گؤستردي كي، اونلارا سونراكي داستانچيليق عنعنه​سينده فعال سئمانتيكا ايله راست گلينمه​سي تصادفي دئييلدير. اونلار ايلكين كوسمو قونيك سخئملرده ـ ميفلرده فعال اولموشلار. بو باخيمدان، ائپيك دوشونجه​نين سونرا كي انكشافي ايله همين گوجلو سئمانتيكايا ماليك اوبرازلار بو و يا ديگر سويه​ده اؤزلريني داستان متنلرينده ساخلاماقدا دوام ائتميشلر. تدقيقات آشكارلادي​كي، اونلارين سئمانتيكاسي داستان متنينده ​كي بير سيرا ستاندارت سيتواسييالارين آنلانماسينا كؤمك ائدير.

داستان باشدان ـ آياغا فورموللاردان، حركت سخئملريندن، سئمانتيك سيتواسييالاردان تشكيل ائديلير. بو باخيمدان، داستانين دونيا مودئلينده ايكي قطب ـ دوآل قطبلر آيدين تصور ائديلير. داستان دوآلليغينين تحليلي گؤستريركي، بو متنلرده اولان دوآل استروكتورلار نه قده​ر گئنيش سيرا و جرگه​لره ماليك اولسادا، اونلارين اساسيندا ايلكين دوشونجه​دن ـ ميفدن گلمه سئمانتيك قوشاليقلار دورور. ميفين بئله قوشاليق استروكتورلاري دونيانين حيسي، مادي اوبرازلارينا اساسلانماقلا آز سايلي​دير. سونراكي انكشاف بو آز سايلي استروكتورلارين انكشافي، كونفيقوراسييالاري و مجردلشمه​لري حسابينا باشاگلير.

تدقيقات گؤستردي​ كي، داستان ـ ميف كونتئكستي آذربايجان داستانلارينين سئمانتيكاسينين اؤيره​نيلمه​سينده و اسكي تورك ميفولوگيياسينين برپا سيندا الوئريشلي آختاريش كونتئكستيدير. چونكو بو كونتئكستدن ياناشديقدا، بير طرفدن داستانلار آرخئ‎تيپيك استروكتورو باخيميندان اؤيره​نيلير، او بيري طرفدن ميفولوژي سخئملر برپا اولوناراق اوزه چيخير. بو باخيمدان ائپوس ـ ميف كونتئكستي تدقيقات دوزه‎ني كيمي هله بوندان سونرادا اؤز پئرسپئكتيولرينه ماليكدير.

